
Ард түмэндээ эрх чөлөө олгож, соён гэгээрэх ариун замыг нээсэн ардын хувьсгалынхаа алдарт 60 жилийн ойд зориулав.


АНХНЫ БАГШИЙН ТУУЛСАН ЗАМЫН ЭХЛЭЛ

	 

	«Бичиг мэдэхгүй хүн улс төрийн бодлогоос ямагт хөндий байдаг» гэж Ленин багшийн сургаал бий. Монголын ард түмэн бүх нийтээр бичиг үсэгтэн болсон нь тэдний нийгмийн ухамсарт гарсан асар том хувьсгал байлаа. Иймээс хувьсгалын үсэг бичгийг ард түмэндээ анх таниулах үйлс гавьяатай бөгөөд нарийн ажил байлаа.

	Ахмад зохиолч, доктор профессор Дондогийн Цэвэгмидийн бичсэн «Анхны багш» гэдэг том хэлбэрийн зохиолд ардын хувьсгалын дараагаар анхны сургуулиудыг байгуулж хүүхэд багачуудыг сургах үйлсэд авьяас чадвараа зориулж байсан багшийн тухай өгүүлжээ. Энэ зохиолд хувьсгалын эхний үеийн манай орны байдал. Ард олны сэтгэл санааг үнэмшилтэй уран үгээр тодорхой дүрслээд хуучин нийгмийн хоцрогдлоос салахын тул юуны урьд ардын боловсролын системийг буй болгож, хөдөлмөрчдийг бичиг үсэгт сургаж, хүүхэд багачуудыг сургуульд оруулах бодлого явуулж байгаа хувьсгалт нам, засгийн мэргэн үйл ажиллагаа, манай анхны сэхээтэн багш нарын гавьяа зүтгэл, хоцрогдсон нийгмийн бурангуй байдлаас чөлөөлөгдөхийн төлөө хийж байгаа шаргуу тэмцлийг энэ зохиолын хуудаснаас бид тодорхой олж үзнэ.

	Зохиолд хөдөөгийн ард Өлзийсайхан, монгол хэлтэй орос доктор Лопатинтай танилцаж нөхөрлөсөн, улмаар түүний төөрөлдсөн охин нь Чойнхор гэдэг зохиомол нэр зүүн хувраг болж байтал ашгүй анхны сургууль нээгдэж түүнд орж бичиг үсэг сурч багш болж байгаа ээдрээтэй явдлыг их л үнэмшилтэй тод зурж үзүүлжээ. Ялангуяа эцэг эхээс салж өнчирсөн бяцхан охин Амаржаргал сайн хүмүүсийн ачаар хүний зэрэгт хүрч оюутны сургууль төгсөөд Хантайшир уулын аймгийн Хан уулын хошуунд хорин таван хүүхэдтэй анхны сургууль байгуулан багшлахаар томилогдож өртөө унаагаар явж алс баруун хязгаарт очно. Ихээхэн бэрхшээлийг туулж анхны танхимыг Амаржаргал багш амжилттай зохион байгуулж, лам нар, сүм хийдийн зүгээс тулгарсан эсэргүүцлийг няцаахад идэвх чармайлт, сэтгэл санааны тэсвэр хатуужил шаардагдаж байсныг зохиолд тодорхой харуулжээ. Чөтгөр Гэндэн мэтийн хуучин нийгмийн хоцрогдсон этгээдүүд ардын сургуулийн үйл ажиллагааг элдвээр эсэргүүцэн тэмцэж, саад тотгор учруулж байв. Гэвч түүнийг эвлэлийн гишүүн залуу багш Амаржаргал тэвчээртэйгээр даван туулж анхны танхим, анхны пионерын байгууллагыг үүсгэж цогцлуулжээ. Мөн хуучны сурган хүмүүжүүлэх харгис аргыг үргэлжлүүлэх гэсэн Намхай Сэнгэ нартай тэмцэл явуулж хөдөө орон нутагт сүүдэр ший буюу кино гаргах, жүжиг тоглох зэрэг соёлын шинэ шинэ ажил үйлсийг өрнүүлж, ардын анхны сургуулийн танхимыг хөл дээр нь босгож, олон түмэн ардын дунд алдаршуулж, нэр хүндийг нь өргөж чадсан байна. Гэвч тэмцэл үргэлжилсээр байлаа...

	Ахмад зохиолч Дондогийн Цэвэгмид «Анхны багш» зохиолдоо тухайн үеийн хүмүүсийн сэтгэл санаа, ахуй, ёс заншлыг нарийвчлан зурж үзүүлжээ. Өнөө үеийн залуучуудад сургамжтай, танин мэдүүлэх ач холбогдолтой энэ зохиол тэр үеийн амьдралыг асар их хөгжин дэвжсэн өнөөгийн манай орны соёл, гэгээрэл, урлаг утга зохиолын түвшинтэй харьцуулан ойлгоход уншигчдад сэрхийсэн бодол төрүүлэх нь дамжиггүй юм. «Анхны багш» зохиолд гол баатрын үйл амьдралын эхэн хэсэг дүрслэгдэж ардын сургуулийн суурийн чулуу нэгэнт тавигдсаныг үзүүлсэн тул цааш юу болох бол гэсэн сэтгэгдэл уншигчдад төрж мэдэх юм. Цааш юу болсныг 60 жилийнхээ ойг тэмдэглэсэн эх орныхоо соёл гэгээрлийн гайхамшигт амжилтаас олж үзэхэд бидэнд нэн тодорхой юм. Зохиолчдоо уран бүтээлийн цаашдын их амжилтыг уншигчдын нэрийн өмнөөс хүсэн ерөөе.

	 

	Л. ТҮДЭВ

	НЭГ. ЖАРГАЛ ХАЙСАН НЬ

	 

	I. САРТАЙ ШӨНӨ

	 

	Үдшийн бор хараа замхран, өндөр огторгуйн алс мандалд од мичид гялалзан түгэв. Эргэн тойронд нам гүм, гагцхүү сэвэлзэх зөөлөн салхины аясаар өвсний толгой бөхөсхийн, алтан зул цэцгийн хонгорцог өчүүхэн зуур чичирхийлж үл мэдэг чимээ гаргах нь зөвхөн талын гөрөөсний чихэнд л сэрэмж төрүүлэм ажээ.

	Салхины урсгал намдсаар дахин анир тасрав. Дорно зүгт лүглийн сүүдэртэх уулсын хяр хянга дээгүүр тэнүүн цэлмэг, тэргэл саран өндийхөд, тэнгэрийн хязгаар цэлийн холдож, мяралзах одод улам ч тодрон, идэр намрын намуухан, дулаахан, тунгалагхан шөнө болов.

	Мандсан сар өөдлөх тутам уулсын сүүдэр богиносож Гэрэлтийн хөндийг хөндлөн гарсан зөрөг зам илхэн тодорсноос хойш нэлээд мөч өнгөрөх үес Ингэтийн дөрөлжөөр морьтой хоёр хүн хатируулан гарч ирээд, замд орохын чацуу галгиулж дөрөө хавируулан хүүрнэлдэхийг ажиглавал эрэгтэй, эмэгтэй хос залуу байлаа. Ойрхон зуур морин төвөргөөн сонсогдсон боловч энэ орчмын нам гүм байдал төдий л алдагдсангүй, харин мөнгөн саран улам улам өндрийг тэмүүлэх нь тэднийг гийгүүлэхийг яарсан мэт. Хааяа, замын хажуу дахь бутны ёроолд бултаж хярсан болжмор шувуухайнууд морины хөлөөс зайлж дэрсхийн нисэвч сайн хоёр түүнийг ер ажсангүй. Бодвол, зам нэгтэй залуу хосын цээжин дунд сэтгэлийн бялзуухай дэрвэж хамаг анхаарлыг нь татсан бололтой.

	Хүний зүрх хэдийгээр бор бялзуухайн төдийхөн боловч насан туршид эрвэн дэрвэж амь тэтгэх үйлсээрээ ертөнцийн чинээ, ертөнцийн хэмжээгээр ч хязгаарлагдашгүй ажээ.

	— Чи аав ээждээ хэлсэн үү? гэж эрэгтэй нь асуув.

	— Үгүй, чи хэлсэн үү?

	— Би ч хэлээгүй. Маргааш өглөө босохдоо л мэдэж баяр хөөр болно биз ээ.

	— Бид хоёр хаа буух юм бэ?

	— Гэрт л бууна даа гэж эрэгтэйн хариулахад «эднийх илүү гэр байхгүй билээ. Ээж аавдаа хэлээгүй бол энэ шөнө орой болсон хойно тэднийг түйвээх хэрэг гарах нь ээ» гэж бодохоос эмэгтэйн сэтгэл түгшиж эрслэн хэлэх үгээ олохгүй, нэгэн хэсэг бодлогошрон явснаа өндөр олон өвстэй намгархаг хөндийг өнгөрч, агь гангын үнэр анхилсан намхан гүвээ өөд авирах үед сая ам нээж:

	— Өлзийсайхан! Шөнө орой л хүрэх нь дээ гээд өвс шүүрэн дугтчих мориныхоо жолоог татаж Өлзийсайхан тийш харав.

	Зовлон жаргалаа холбосон амраг хос хэн нэгнийхээ хэлсэн үнэн сэтгэлийн үгний толгой цухуйхад л цаадах утгыг нь ойлгодог учир Өлзийсайхан:

	— Жаргал аа! Аав ээжийг шөнө сэрээхгүй гэвэл тэргэн доор унтчихам заа. Манай гэр ч гэж гэр дээ. Нэг муу шар овоохой л байгаа шүү дээ. Гадаа гэр хоёр бидэнд ижил болсоор удлаа. Дөрвөн ханатай гэрийн мод хүрээний нэг ламаас унагатай гүүгээрээ арилжиж авсан юм сан. Гэтэл түүнийг бүрэх юм заяагаагүй л байна. Арга чаргыг нь эрж нэг юм олохыг бодно доо. Гэвч чамтайгаа байсан цагт гэртэй ч дулаан, гэргүй ч дулаан. Тийм үү? гээд Өлзийсайхан мориныхоо жолоог эргүүлж Жаргалд ойртон түүний мөрөн дээр гараа тавив.

	Одот тэнгэрийн дунд онцгой гэрэл эрдэнэ болсон сар, саруул сар, гэгээн сар Өлзийсайханд хандаж:

	«Энэ охин эцэг эх, ах эгч, бяцхан охин дүүгээ орхиод чиний гэрт очиж чамтай амьдралаа холбохоор зорьж явна. Эрэгзэн тайж хүүдээ эрсэн боловч тэднийд очсонгүй. Эрэгзэнгийн хүү Тавхайжамц торгон өмд, хоргой эмжээртэй оймс, цагаан хаш соруулаа сайрхаж үргэлж хормойгоо сөхөж суудаг, хатирч, жороо морьдыг өдөртөө сэлгэдэг, тэднийх мянгаад хоньтой, илүү гэртэй боловч түүнийг тоосонгүй. Тэгээд хаврын салхи хаахаа больсон шар эсгий овоохойтой, унааны ганц морьтой, улирал бүхэнд уранхай дээлтэй чамд ирж байна шүү.

	Тавхайжамцын өгсөн торгон алчуурыг аваагүй атлаа чиний бэлэглэсэн ямбуу алчуураар толгойгоо боогоод явна.

	Онон голын мойл шиг онцгой хархан, томоос том тунгалаг нүдтэй, сувд эрдэнийн дун шиг гэрэлт цагаан шүдтэй, яргайн гол шиг ув улаахан, баясгалант хацартай энэ сайхан охин арван наймын босгонд дөнгөж тулж яваа идэрхэн нас биеэ ингэж чамтай холбосны хариуд чи яах юм бэ? Түүнд чи аз жаргал өгөх ёстой» гэж шивнэн хэлэх шиг болов.

	«Тийм ээ* Энэ бид хоёрын аль аль нь аз жаргалын эрэлчин юм, хэн хэндээ өмөг түшиг болж явна даа» гэх бодол Өлзийсайханы сэтгэлд төрж:

	— Жаргал аа! Би чихэнд чинь нэг юм хэлэх үү?

	— Чихэнд хэлнэ гэв үү? Энэ эзгүй хээр чи бид хоёрын яриаг хэн сонсдог юм бэ?

	— Их нууц юм шүү. Чихэнд чинь шивнэж хэлэхгүй бол тэртээ харагдах өндөр цагаан юм дуулчих магадгүй.

	— Тэр чинь амьтай юм биш, ард хоцордог замын бэлчир л байна шүү дээ гээд Жаргал инээмсэглэнэ.

	Сарны гэгээн туяанд Жаргалын инээмсэглэх царай сайхнаас сайхан, Түүнд идрийн цог, гуа үзэсгэлэн төгс, амьдралын долгионт далайг гатлах зориг дүүрэн харагдана. Үнэхээр, идэр үе ямагт цог золбоотой ажээ. Идэр насанд даалимбан дээл ч, даавуу алчуур ч, өмссөн зүүсэн бүхэн зохих нь сайхан.

	Намрын энэ намуухан, тунгалагхан шөнө нандин сэтгэлийн яриаг наран мандах хүртэл үргэлжлүүлмээр боловч үүр цайхаас өмнө гэртээ хүрэхийг бодож:

	— Жаргал аа! Явсхийе. Тэмээтийн хөтлөөр даваад нуурын хөл ортол нэлээд зайтай шүү гээд Өлзийсайхан жолоогоо чангалан морио гуядав.

	Тэд нар өндөр хялганат талыг өнгөрч буг сондуул элбэгтэй өргөн хөндийг гатлаад ов тов хайлаас мод сэрвийн харагдах даваан дээр гарч цаашаа тогтож торолгүй одов.

	Удалгүй нохойн дуу бүдэгхэн сонсогдох нь амраг хосын хүрэх газар ойртсоны тэмдэг ажээ.

	Морин төвөргөөний холын чимээгээр хуцаж гүйлдсэн ноход эзнээ танихдаа дуугаа хураамагц хот даяар дахин нам гүм болов. Гагцхүү ижлээ мөрөөдсөн аргамжааны морь хааяа үүрсэн, хотолсон хонь, хэвтсэн үхэр хивдсээ хивэх нь сонстож хээр биш гэртээ, хүний биш, өөрийн нутаг, элэг нэгтэй ээж аавын хот, өндөг байхаасаа эхлэн өсөж бойжсон үүр уурхайн амьсгал нь Өлзийсайханд өег дулаан санагдана.

	Тэр хоёр морьдынхоо эмээлийг аль болохоор сэмхэн авав. Гэвч талын малчдын сонор соргог чихэнд нэг биш, хоёр хүний эмээлийн дөрөө хангинах чимээ сонсогджээ.

	Өлзийсайханы ээж нь хүүгээ ирэв гэж таниад «домбонд халуун цай тавагт чанасан мах бий, авч идээрэй» гэж хэлэхээр гэртээ орохыг нь хүлээсэн боловч энэ удаа хүү нь гэртээ орсонгүй. Өд жигүүр нь ургаж гүйцэхэд үүрээ орхин нисдэг хун шувууны дэгдээхэй, нуурын зэлүүд, нутгийн тайвныг сонгож шинэ үүр засдагчлан, Өлзийсайхан сахих голомтыг асааж түших ханийг олж шинэ амьдралыг эхлэхээр санаа шулууджээ.

	Баяд ноёдын хүү гэрлэхдээ сүй бэлэг тавилцан, сүрэг малыг инж болгон туулгаж, шинэ гэрийн хурим найрын дуу өдөржин, шөнөжин цуурайтдаг билээ. Гэтэл Өлзийсайхан, Жаргал хоёрт харилцан хэлтийсэн хайр сэтгэлээс эрхэм инж байсангүй, хамтран хүчээ нэгтгэхээс илүү үнэтэй сүй бэлэг олдсонгүй.


 

	 

	II. ХЭЭРИЙН ГАЛЫН ДЭРГЭД

	 

	Мэнэрэн цэнхэртэх их талыг хөндлөн огтолж холын өрнө зүг чиглэсэн урт зам тэмээний алхаанд барагдах төлөвгүй, хэв нэг янзаар нүдэн өмнө зурайн зурайсаар зуугдан одох тэнгэрийн хормойд замхрах нь уйтгартай боловч зорьсон газартаа эрхбиш хүрэх нь зүйн хэрэг гэсэн шиг жингийн тэмээд толгой өргөн алсыг ширтэж ихэмсгээр алхлах нь хүрэх газрын барааг эрхбиш үзэх төгс итгэлийг хүний сэтгэлд төрүүлэхийн дээр тэнүүн сайхан энэ талын уудамд огторгуйн жигүүртэн, газрын гөрөөсөн олонтоо дайралдах нь бас ч зугаатай.

	Хөх тэнгэрийн гүнд хүчирхэг жигүүрээ тэлж агаарын цоргих урсгалыг тулгуурлан аль хүссэн тийшээ элэн халих бүргэд шувуу заримдаа ойртон ирж, заримдаа холдон бараа тасарна

	Хааяа аянчдын өмнүүр сүрэг цагаан зээр гүйлдэн гарч замд тулахдаа эгшин зуур зогтусавч удал түдэлгүй дээр дээр дэгдэн харайж ойж буух нь жавхлан төгс харагдана

	Алсыг зорих гурван тэмээн тэрэгний сүүлчийнх дээр том жижиг хоёр хүн сууж явахын нэгний нэр Өлзийсайхан, нас гуч орчим боловч овор ихтэй харагдахын дээр авар тавар сахлаа саядаа хусаагүйгээс бүр ч ахимаг хүний байдалтай бөгөөд үстэй дээл давхцан сууна. Нөгөө нь шаламгай хөдөлгөөн, тормолзсон хар нүд, тэнүүн цэлмэг магнайтай, арав орчим насны хүүхэд бөгөөд хөх даалимбан тэрлэг өмсжээ. Энэ нь Өлзийсайханы охин Амаржаргал ажээ.

	Амаржаргал, замын урт, нарны халуунд ядрах боловч аавынхаа санааг зовоохгүйг хичээн "Охин том боллоо, одоо дажгүй, ямар ч ажил хийж чадна" гэж айл саахалтынхныхаа хэлдгийг санан аливаад биеэ дааж явахыг оролдоно. Гагцхүү бусдын тусламж хэрэглэн тэмээгээ хөллөдөгтөө сэтгэл баахан гутдаг тал бий. "Маргааш тэмээгээ ганцаараа хөллөөд үзвэл чадах ч болов уу" гэж бодон явсаар ойрхон зуур зүүрмэглэхдээ хонины ганц морийг нь хөтлөөд даваа давсан битүү хар сахалт Сангасваагийн авирлан дүрэмдэх царайг үзэж зүүдлэн тэрэгний донсолгоонд цочин сэрнэ.

	— Хүү минь сэргэг явахыг хичээ. Нойрмогловол жолоогоо алдана шүү. Энэ чинь тэгж байгаад яггүй соргог тэмээ юм даг гэж эцэг нь охиндоо захина.

	Зэрэглээ татах алсад, зээрэн сүрэг жирэлзэж бутны ёроолд бултаж нуугдах богширго шувуухайн хойноос шууман харцага шуугин шумбаж өвсөн толгой шүүрэн алдаад эрвэн дэрвэх эл бүгдийг аяны тэмээд огтхон ч хэрэг болголгүй, нулимс гүйлгэнэсэн нүдээ мөн л дээгүүр тусгаж хэв нэгэн байдлаар алхална.

	Торниун хоёр янзагаа дагуулсан шаргачин гөрөөс, сүргийн манлайд хөтөч болон гүйхийг Амаржаргал үзэхдээ "ээжтэй амьтан юутай сайхан билээ" гэж атаархах сэтгэл төрөн.

	— Аав аа! Манай ээж яасан юм бэ? хэмээн асуухад

	— Би дараа ярьж өгөм зээ гээд Өлзийсайхан алсыг ширтэн санаа алдав.

	Тэртээ хол, тэнгэрийн хаяанд шовойн үзэгдэж агсан өчүүхэн цагаан үүл өндийн өндийсөөр үд өнгөрөхийн үес өрнөд тэнгэрийг нөмрөн бүрхэж түүний дээд зах нь олон хэсэг сэмэрч эрвийн сэрвийн тасраад нэгэн үе амаа ангайсан арслан шиг, нөгөө үе хүзүүгээ сунгасан тэмээ шиг болон арзайн бурзайж элдвээр дүрс хувирахыг Амаржаргал харахдаа «Аавыг минь өвчнөөс гэтэлгэх ачит бурхан энэ үүлний цаана байдаг болов уу. Ум маани бад мээ хум» хэмээн залбирал уншин явахыг нь Өлзийсайхан ажиглан мэдээд

	— Охин минь олон юм бүү бод. Хээр гараад аав нь гайгүй явна гэв.

	Аянчид хонгор зул, хөх шанаман цэцгүүд хүчлэн бүрхсэн гүвээг давж өргөн хөндийг гатлаад нарсан өвс зонхилсны дунд алтарганын бут ов тов харагдах намхан товцгийн ард хүрэхийн сацуу зам хоёр салах нь арван жилийн өмнөх тэр нэгэн сартай сайхан шөнийг Өлзийсайханд санагдуулав.

	Өдөр шиг саруул шөнө байсан сан. Ингэтийн дөрөлж дээр гарч ирэхэд энэ замын бэлчир ив илхэн харагдаж билээ. "Чихэнд хэлнэ гэв үү? Энэ эзгүй хээр чи бид хоёрын яриаг хэн сонсдог юм бэ?" гэхэд нь "тэртээ харагдах өндөр цагаан юм дуулчих магадгүй" гэснээ, бас "тэр чинь амьтай юм биш ард хоцордог замын бэлчир л байна шүү дээ" гэж Жаргалын хэлснийг санаж газрын зам ч ийм л байдаг байжээ. Харин хүний амьдралын зам барагдашгүй баялаг учралтай, мундашгүй олон бэлчиртэй, тэгээд тэр бүхэн нь харилцан адилгүй, аз заяах салаа ч гардаг, аюул тохиолдох уулзвар ч байдаг ажээ гэж бодно.

	Өлзийсайхан, удаа дараа өвчлөхдөө эвийлэх энхрийлэхийн дээд болсон ганц охин, арван хоёр настай Амаржаргалынхаа амьдралын замыг бодож "тураг эцэхдээ уулаа, хүн ядрахдаа ургаа" гэдгээр садан төрлөө сурвалжлах, болж бүтвэл тохиолдсон өвчнөөс гэтлэх туйлын зорилго тавьж аврал нигүүлслийн орон гэгдсэн Богдын хүрээ орохоор ганц тэмээндээ хасаг тэрэг хөллөж аянчныг бараадам алсын замд гарч яваа нь энэ бөлгөө.

	Нүдэн хонгорын говьд бэлчээрлэн яваа хэдэн тэмээд зарим үе урт нарийхан хөлтэй, үүл тулам дэнжгэр, зарим үе эрвийж сэрвийсэн олон толгойтой, хачин сонин үзэгдэл болон харагдана. Тэдгээрээс нэлээд цаана бяцхан дүгрэг цагаан шалны ойролцоо улбартан хийсэх өндөр өвстэй хотгорт үхэр, адуу үймэлдэнэ. Бодвол тэнд худаг байгаа бололтой.

	Аянчид өдөржин яваад жаргах улаан нарнаар уралдаж Талын гурван худаг гэдэг газар буудаллав. Өлзийсайхан охинтойгоо хүч хавсран тэмээгээ тэрэгнээс мулталж ачаагаа задлан майхнаа шаахыг завдан байтал тэд нартай аян замыг нэгтгэн яваа өвгөн Дамдин ирж майхныг нь барьж өгөөд өөрийн отог тийш буцахдаа "Ажилч сайн охин байна" гэж магтахыг нь Амаржаргал сонсохдоо улам ч шаламгайлан аавынхаа дэвсгэр хучлагыг майхандаа оруулж засаад бяцхан модон хувингаа авч худгийн зүг очих үес оройн бор хараа нөмөрч ойрх айлын хотонд тугал мөөрөлдөн, үнээ үүгнэнэ.

	Малаа хотлуулж яваа бүсгүйг Амаржаргал үзэхдээ "миний ээж байдаг бол хаа нэг газар ингэж л яваа байх даа" гэж түүнийг ихэд ажиглана.

	Амаржаргал ус авчран чулуун тулга засаж бэлтгээд майхныхаа ойр хавиар гүйн явж аргал түүв.

	Шөнийн харанхуй ойртон ойртсоор орчныг бүрхэн ирэхийн сацуу тогоотой цай нь буцлав. Энэ үе дэргэдэх айлаас нэг эмгэн сүү авчирч тэдэнд өгөөд аянчны хэт нутаг, хэрэг зоригийг асууж майхны үүдэнд суух зуураа "та нарын замд Хутагтын хийд дайралдана. Тэнд мэрэгчин, төлгөчин сайн лам нар олон, эмч домч нар ч элбэг байдаг" гэх зэргээр эх захгүй яриа дэлгэхийг Амаржаргал сонсохдоо аль болох түргэнэ ээр авралын тэр оронд хүрвэл аав минь эдгэх сэн болов уу гэж горьдоно.

	— Аав аа! Цай буцаллаа. Сүүтэй цай шүү.

	— Сүү авчирсан тэр ачтай хүний саванд хурууд хийж өгөөрэй.

	— За, одоо хоол хийх үү?

	— Тэг, миний хүү. Цайгаа данхандаа уудлаад хоол хийж ид. Би ч хоол идмээргүй байна гэж Өлзийсайхан майхнаас дуугарав

	— Аав аа! Та хоол сайн идэж явбал түргэн эдгэнэ шүү. Би одоохон хоолоо хийнэ гээд Амаржаргал ухасхийн босож тэргэн дээрээс тугал тулам авчран зуны хатсан борц нүдэж эхлэх чимээ нь харанхуй шөнийн гүнд цуурайтаж, чулуун тулганы дунд сүүмэлзэн асах аргалын галын хөх дөл Амаржаргалын царайг бүдэг бадаг гэрэлтүүлнэ.

	Огторгуйд од мичид түгэн гялалзавч хуучин сар хараахан гараагүй, хээрийн галын дэргэдээс эргэж харахад нүхэн харанхуй, гагцхүү түүний гүнд оч гялсхийх нь саахалтын газар айл байгаагийн тэмдэг ажээ.

	Борц нүдэх чимээгээр айлын ноход хуцна. Хааяа тугал мөөрөн эхээ дуудах нь илхэн сонсогдоно.

	Зуны шөнийн чийг бууж ар нуруу өөд хүйтэн хөлтэй аалз хорхой гүйх шиг аягүй зэврүүн болоход Амаржаргал давхийн босож тэргэн дээрээс хөдсөн дээл авчран майханд хэвтэж байгаа ааваа хучаад гэдрэг эргэх зуураа:

	Та битгий унтчихаарай" одоохон хоол болно шүү гээд галдаа аргал нэмэв.

	Майхан ороож үлээх салхинд галын дөл ийш тийшээ хөөгдөж тогтворгүй хэлбэлзэх бөгөөд түүний чиглэл хувиран уугих утаанаас Амаржаргал байн байн зайлсхийж дэрвэх хэцээр халх болгон, дээлийн хормойгоор дэвсгэр хийж хээрийн буудалд, шөнийн галын дэргэд гав ганцаараа цомцойн сууна.

	 


III. ЗОРИГТОЙ БОЛ ХҮЧТЭЙ

	 

	Аянчид унасан газар, уусан уснаас холдон холдсоор харь нутаг, өөр хошуунд орж, үзээгүй гол горхи, таниагүй тал, говь олныг өнгөрсний эцэст шөвх үзүүрт толгод, намхан ухаа үргэлжилсэн уулархаг нутагт хүрэлцэн ирэв.

	Цагаан чулуутай баахан товцгийн энгэрт томоохон суурин үзэгдэхийг нутгийнхан Хутагтын хийд гэнэ.

	Хэлбийх нарны туяанд хийдийн гол дуганы ганжир гялалзаж, бүрээ бишгүүрийн дуу хүнгэнэн, цан хэнгэрэг нижигнэхийн дунд матар гандан майлж, дамар даржигнан, хонх хонгинох нь ялгарна. Үе үе үхэр бүрээ бүрхэрч, үйсэн хэлт бишгүүр чарлан, ганлин ган гон гасалж, дэншиг дэн дон гиншинэ.

	Хийдийн зүүн хойд талд хэдэн хайлаас сүүхийн, ногоон талбар үзэгдэх нь булаг байгаагийн тэмдэг ажээ. Тэмээн хөсөг тэр зүг эргэж, удалгүй булгийн дэнж дээр гурван жижигхэн майхан босов.

	Өвгөн хайлаасны мөчир, хадаг, дарцаг, адууны хялгас, хонины дал, өнгийн даавууны өөдөс уяатай бөгөөд ёроолын нь чулуун тавцан дээр үзэм, чавга, ааруул хурууд, хэдэн зоос байгааг Амаржаргал сонирхон харав.

	Лүмүү эмгэн тэрхүү хайлаасны мөчирт хуучин сэрс хадаг уяад булгийн уснаас магнайдаа түрхэж харагдана.

	Өлзийсайхан тахилгат модны дэргэд очиж "хүсэл бүхнийг минь сэтгэлчлэн ханга" хэмээн шивнэн залбирч атга ааруул өргөөд майхан руугаа буцах замдаа аргал түүв.

	Аянчид хээрийн буудалд төвхнөн цай чанаж хоол хийсээр байтал нь үдшийн цагаан гэгээ тасрав.

	Хийдийн зүгт ганц хоёр нохой хуцах нь сонсогдсоор шөнө болоход улам олшрон, зарим нь ямар нэг юмыг хөөх мэт боргож хуцна, зарим нь гай гамшигт дайралдсан мэт гасалж улина.

	— Бид гүйдэлтэй газар буусан нь гарцаагүй, энэ ноход нэг юм хараад л шуугилаа, байз, байз, тэр, тэр дагаж боргоод байна гэж Лүмүү эмгэний дуугарахад:

	— Юу л яваа гэж дээ. Золбин ноход ингэж л байдаг шүү дээ гээд өвгөн Дамдин цай ууж тайван сууна.

	— Нэг л сэжигтэйгээр хуцаад байна. Эргэл мөргөл хийвэл яасан юм бэ? гэж Лүмүү эмгэний хэлэхэд:

	— Орой боллоо. Хурал ном завсарласан биз. Маргааш эрт босож хийдэд очимз. Одоо унтаж амаръя гээд өвгөн Дамдин босож майхандаа оров.

	Өлзийсайхан золбин нохдын зогсоо зайгүй хуцаж ямар нэг юмыг барьж, базаж байгаа мэт шуугих чимээнд унтаж ядан өнгөрсөн ирээдүйн олон эхт зүйлийг бодож удтал сэрүүн хэвтэх зуураа энэ нохдын нүдэнд харанхуй шөнө чухам юу үзэгддэг юм бол? Хийдийн хог дээр чоно ирдэг юм болов уу? Аль буг чөтгөр гэдэг нь тэнэж явдаг юм болов уу? гэж гайхан зэвүүцнэ.

	Салхи сэвэлзэн майхны хэц дэрвэж эхэлснээс хойш төдий л удалгүй гэнэт тогоо нь хангир, жингэр дуугарахад. Амаржаргал ааваа ар нуруугаар нь тэврэн авч:

	— Юу вэ? гэж шивнэн асуусны хариуд Өлзийсайхан

	— Тогоон дээр шанага унах шиг боллоо.

	— Шанагаа би майханд оруулсан шүү дээ.

	— Тэгвэл тогоо маань салхинд унасан биз.

	— Майхныг маань нэг юм тойрон яваад байх шиг байна.

	— Юу л яваа гэж. Миний хүү бүү ай. Аавтайгаа байхад юунаас айх вэ. Майхандаа ганцаараа ч унтах цаг ирж мэднэ шүү дээ. Аймшиггүй чин зоригтой явбал азтай, хийморьтой байдаг юм гэж Өлзийсайхан сурган хэлээд охиныхоо толгойг илбэж «унт даа» гэсэн боловч Амаржаргалын нойр хүрэхгүй, харин ааваасаа асуумаар олон юм санаанд нь орж:

	— Аав аа! Тэр Хүрээ гэдэгт хүрээд би ээжтэйгээ уулзах уу?

	— Уулзаж ч магадгүй.

	— Ээж юунд биднийг орхиод явчихсан юм бэ?

	— Ээжийн нь тухай би хэлж өгнө.

	— Та хэлнэ гээд л хэлдэггүй шүү дээ

	— Хэлж өгнө. Бүгдийг хэлж өгнө.

	— Одоо хэл л дээ.

	— Чамайг гурван настай байхад за байз, ямар жил байлаа даа, гахай билүү, зуны дунд сар байсан юм даг, манайх ганц гэрээрээ Гэзэгийн хөөвөр гэдэг нутагт байлаа. Ер нь тэнд нохой их хуцдаг газар сан. Гэтэл тэр зун нохой хуцах нь даанч дэндүү, дамаа нь өдөр шөнийн завсар, үдшийн бүрэнхийгээр гаслан, гангинаж байж хуцдаг болсон юм. Нэг шөнө хөгшин халтрынхаа ямар нэг юманд хөөгдөн үүдээ тултал зуугдаж ирээд гэрээ дайрч байж боргоход нь би тотгоороо сэмхэн шагайж харсан юм Тэгэхэд....

	— Тэгээд та юу харсан бэ?

	— Сарын хуучид байсан тул шөнө харанхуй, юу ч үзэгдээгүй билээ.

	— Тэгээд ээж яасан юм бэ?

	— Ээж нь үү? гээд Өлзийсайхан өнө холын учрал явдлыг үргэлжлэн ярих гэтэл нь:

	— Аль газрын тэнүүлчид вэ? Бушуу босоцгоо ууж идээд унтаж хэвтэх цаг биш гэж царгиа бүдүүн дуугаар хүн зандрах сонсогдмогц:

	— Бид алс замын аяны улс аа хэмээн өвгөн Дамдин хариу хэлээд өөхөн дэнгээ асаах нь майхан нэвт гэрэлтэн харагдав.

	— Миний хүү унтаж бай гээд Өлзийсайхан босож хувцаслан Дамдины майханд ороход нь өндөр, нам хоёр хүн зогсож байх бөгөөд өөхөн дэнгийн бүдэг гэрэлд тэдний өмссөн хувцас, зүс царай нь муухан харагдах боловч сайтар ажиглавал өндөр нь отго жинстэй шовгор малгай өмсжээ. Нөгөө нь оготор дээл, өргөн суран бүстэй, өмнөө гар буу хавчуулсан ажээ.

	Отго жинстэй нь оготор дээлтийнхээ буу руу байн байн харж:

	— Бид та нарын ойрынх, холынхыг мэдэх гээгүй, аль газрын тэнүүлчид вэ? гэж асууж байна гэхэд нь өвгөн Дамдин:

	— Аяны улс болохоо айлтгасан билээ

	— Юу гэнэ ээ. Нэлээд зэвүүн дамшиг гарч ирэх нь ээ. Ер нь чи биднийг хэн гэж бодож байна?

	— Алдрыг тань мэдэхгүй ч гэсэн албаны улс байх гэж бодож байна.

	— Тэгэлгүй яах вэ. Намайг хараад л таних ёстой. Харин надтай хамт яваа энэ хүнийг танихгүй байж болно. Энэ бол тавдугаар богдын хувилгааны их цэргийн ноён. Одоо мэдэв үү?

	— Мэдлээ ноёд минь.

	— Мэдсэн бол сайн. Бид тавдугаар богдын хувилгаан бүрүүн баран жанжны цэрэгт эрчүүдийг элсүүлж явна. Одоо та хоёрыг дайчилна. Хөгшин залуугүй, хүн бүхэн шамбалын дайнд мордох цаг болоод байна. Буянт энэ үйлсээс бултаж гарахыг оролдсон бүрийг зарлигийн ёсоор гүйцэтгэнэ гэж отго жинст нь зандран хэлээд оготор дээлтийнхээ бүсэн дэх бууг заах нь «харж байна уу, та нар» гэсэн тэмдэг боловч үнэн учраа өчин мэдүүлбэл өршөөж ч юу магад гэж Өлзийсайхан:

	— Би архаг хуучтай, арай чамай хөл дээрээ тогтож энэ Дамдин өвгөний асрамжид яваа хүн. Бас тэгээд нас балчир, өнчин ганц охинтой, түүнээсээ холдож чадахгүй. Ноёд минь ядарсан биднийг тэр албанаасаа хэлтрүүлж хайрла гэхийн хамт оготор дээлт нь гар буугаа бүснээсээ сугалан:

	— Агсуулбал зэвсэг бий, амруулбал энгэр бий. Алиныг нь шилэхээ бушуу хэл гэхийг нь сүрхий ажиглаж байснаа нэгнийг бодож санаа шулуудсан байдалтай өвгөн Дамдин:

	— Амийг алтаар ч сольж болдог сон доо гэхийг нь отго жинст угтан авч:

	— Өгөх, үхэх хоёрын алиныг нь гэдгийг сайн бод. Амиа хайрлавал алтаа, алтаа харамлавал амиа өгөх л болж дээ гэхэд нь өвгөн Дамдин:

	— Амь өршөөвөл бид юугаа ч хайрлахгүй. Аян замын бидэнд юу л байх билээ. Гэвч хэрэг болсон цагт хэнийхээс ч дутахгүй, аминд аюул тулгарах үед аварч чадах нэг юм бий сэн гээд майхныхаа хойд булан руу эргэхэд нь тэр хоёр "учир ч ургалаа" аз дайрвал алт ч гарч юу магад" гэж баярлан нүд салгалгүй ширтэж байтал нь өвгөн Дамдин гэнэт замаг буу барин босож ирээд:

	— Буу тулгалцахад хүрвэл над ч ийм нэг юм бий. Модон буу төмөр буу хоёрын аль нь амь тонилгох чадлаар илүүтэйг үзүүлэх цаг иржээ. Модон буугаар сүрдүүлж явагчид лав л албаны хүмүүс биш, зам тоссон зандалчид байхаас зайлахгүй, алтны оронд тугалга хүртэх болжээ та нар гээд буугаа мөрөндөө авахад нь шөнийн тэр дээрэмчид айн цочиж:

	— Өвгөн гуай та арай ширүүн тоглож байна шүү. Наадах онгорхой хараа орхи гэхэд нь өвгөн Дамдин:

	— Онгорхой тусмаа олиггүй дээрэмчдийг нүхлэхтэйгээ л байх шүү. Олон таван үггүй, одоохон зайлцгаа. Дахин нүдэнд үзэгдэлгүй, чихэнд сонсдоггүй тонилцгоо гэхэд нь тэр хоёр гэдрэг ухран майхнаас гарч нэлээд холдсон хойноо "давчуу даваанд дахин учрах цаг бий" гэж заналхийлээд чимээгүй болов.

	Дээрэмчдээс ийнхүү салмагц өвгөн Дамдин Өлзийсайхан тийш:

	— Сүрхий дүрэмдэхэд нь юу л бол гэж сайтар ажигласны ачаар модон буу байхыг нь танилаа. Эхлээд анзаарсангүй л дээ.

	— Одоо яах вэ?

	— Одоохон эндээс зайлъя. Түргэн явъя.

	— Энэ мэт зам тоссон юмс олон тохиолдож мэдэх нь ээ дээ.

	— Эд нар шиг модон буу барьсан юмс дайралдвал юу л базаана гэж дээ.

	— Тавдугаар богдын хувилгаан ч гэх шиг, баран бүрүүн жанжин ч гэх шиг юу хэлээд байв даа?

	— Сарын өмнө манай нутгаар тийм үг сонсогдох болсон юм. Юу л олигтой юм байгаа гэж. За түргэн ачаалъя гээд өвгөн Дамдин майхныхаа гадсыг сугалж эхлэв.

	Аянчид шөнө дундын үед хөдлөв.

	Хутагтын хийдэд өргөл мөргөл хийлгүй явлаа гэж Лүмүү эмгэн үглэсээр тэргэндээ суув.

	Амаржаргал, Өлзийсайхан хоёр тохиолдсон учралын тухай ярилцан явна.

	— Аав, аа тэр дээрэмчид биднийг хөөж гүйцэхгүй байгаа даа?

	— Дамдин гуайтай явахад юунаас айх вэ?

	— Дамдин гуай их зоригтой хүн, тийм ээ?

	— Баатар хүн шүү. Зоригтой бол хүчтэй гэдэг. Зоригтой хүн ямар ч бэрхшээлийг давж чаддаг юм гээд Өлзийсайхан тэмээнийхээ жолоог авч охиноо ар талдаа суулган "Унт, миний хүү" гэв.

	Үүрийн цагаан гэгээ тусах үед алсыг зорьсон гурван тэмээн тэрэг Цахиуртын давааг давж уулын хавцлыг уруудан тогтож торолгүй одов.

	Аянчид ургах нарнаар хөдөлж шингэх нарнаар буудаллана. Алтан наран, дорнод уулсын цаанаас олонтоо мандаж, өрнөд уулсын цаагуур олонтоо жаргасаар өдөр хоног харвасан сум мэт өнгөрч улаалзай цэцэг хонхлов.

	ХОЁР. БОГДЫН ХҮРЭЭНД

	 

	I. ХАГАЦАЛ

	 

	Дунд голын хөвөөгөөр янз бүрийн майхан, гэр, морьтой, явган хүмүүс багширч, хөл үймээн ихтэй ажээ.

	Таяг тулсан доголон өвгөд, таар үүрсэн гуйланч эмгэд, хацар дээрээ шунхан энгэсэг тавьж, хавчаар үсэндээ алт мөнгөн чимэг гялалзуулан, угалз гөрөөс шиг дэрэлзэж явах дэгжин эхнэрүүд, хатирч жороо аргамаг морьдыг унаж хар бор гэр майхныг дайруулах шахам дүүлэн давхих омголон бардам отго жинстэй, холын нутгаас эргэл мөргөлөөр ирсэн аянчин болон хавчиг үүрэгт бадарчид, харь газрын худалдаачид, эзгүй хээрийн лүйжинчид, эгшиглэж уншсан Хандмаа нар зэрэг зүсэн бүрийн хүмүүс өөд уруугаа сүлжилдэх бөгөөд тэд нарын өмссөн хувцас нь шар, улаан, ногоон, цагаан янз бүрийн өнгөөр ялгарна.

	Сэлбийн адаг, хоёр голын бэлчирт хэдэн цагаан жодгоруудын дунд, нар салхинд идэгдэж зэвхийрсэн бяцхан хөх майхан, түүний дэргэд хоёр дугуйтай тэрэг, туранхай улаан атан тэмээ үзэгдэнэ. Бяцхан модон хувингаар ус хутгаж, тэрхүү майхны зүг алхах зуураа байн байн зогсож баруун зүг, хүн олноор цувж буй дунд голын улаан гүүр тийш саравчлан харах бүсгүй хүүхдийг ажиглавал Амаржаргал мөн ажээ. Түүний царайд сэтгэл түгшсэн шинж илт.

	Өлзийсайхан, Богдын хүрээнд ирсэн цагаас эхлэн өдөр бүр гандан, зүүн хүрээ, харчуул, төвөдийн хороогоор явж ураг саднаа эрин сурвалжилсан боловч сураг гаргаж чадалгүйгээр цаг удсаны эцэст Халх голоос арваад жилийн өмнө ирсэн нэг лам Дамбадаржаагийн хийдэд суудгийг сонсож түүнтэй уулзахаар өглөө эртлэн яваад орой болтол эргэж ирсэнгүй ажээ.

	Наран баруунаа хэлбийхэд Амаржаргал байх суух газраа олж ядан, орох гарах нь олширч, тэргэн дээрээ гарч эргэн тойрныг харна, заримдаа майхнаас нэлээд холдон умар өмнийг ширтээд урамгүй эргэж буцна.

	Аавынхаа тухай асуумаар санагдаж хажуу дахь жодгорын үүдэнд очиход нь түүний эзэн Лүйжинч лам нүүр рүүгээ хар сацаг унжуулан, том дамраа өргөж аман дотроо ар үр шивнэн сууснаа гэнэт дамраа даржигнуулж дуу хоолой нь чангаран «Пад, пад, тад суухаа» хэмээн хашхирахын сацуу Амаржаргал хэрдхийн цочиж гэдрэг эргэн тэмээгээ бараадав.

	Оройн бүрий болох үес Амаржаргалын майхны дэргэдүүр лам, хар, хөгшин залуу, эрэгтэй эмэгтэй олон хүмүүс цувралдан гарахын зарим нь мандал өргөж мөргөхөөр өдөржин хүлээсэн боловч заяа дутлаа гэнэ. Зарим нь маргааш мутраас адис хүртэнэ гэж итгэл төгс ярих нь сонстоно. Тэд нар чухам юуны тухай хүүрнэлдэж явааг Амаржаргал сайн ойлгосонгүй. Удалгүй шөнийн харанхуй нөмрөн ирэхэд майхны нь амсар нүх мэт харагдах нь сүрхий зэвүүн ажээ.

	"Ганцаараа ч майханд унтах цаг ирж мэднэ шүү дээ. Айдаггүй чин зоригтой явбал азтай, хийморьтой байдаг юм" гэж аавынхаа сурган хэлснийг Амаржаргал санахдаа майхандаа орж унтахаар завдсан боловч тэмээнийхээ дэргэд байх нь эрхбиш хань түшигтэй, нөгөөтэйгөөр холоос хоолойгоо засан ханиасаар ирэх ааваа таниад угтан очиж "Миний хүү том боллоо, шөнө ч гэсэн айхгүй, ийм л зоригтой, ухаан самбаатай" гэж хэлүүлэн үнсүүлэх нь сайхан санагдаж хэвтэж байгаа тэмээнийхээ нөмөрт суусаар зүүрмэглэв. Удалгүй гаж буруу авианаас цочин сэрвэл намрын шөнийн цэлмэг огторгуйд од мичид түгж мөргөлчдийн майхны үүдэнд гал сүүмэлзэнэ. Голын эргийн зөөлөн хөрсөнд морин төвөргөөн сонстовч ойртох нь үгүй, харин холдон холдсоор замхарна. Шөнийн тэн өнгөрөх үес хүрээ даяар хүний хөл тасарч орчинд нам гүм болов. Гагцхүү баруун хойдох өндөр хогийн орчимд нэг нохой урт нарийхнаар улин хуцах нь үс арзасхийм эвгүй сонстох ажээ.

	Ааваа хүлээн суух Амаржаргал ойр холын чимээ чагнаж эргэн тойрныг сонор соргог ажиглана. Түүний түшин суугаа тэмээний нь зүрхний цохилт, дэргэдэх голын усны урсгал тодхон сонстох атлаа хүссэн хүний чимээ ойр ч, хол ч огт алгаа.

	Тэртээ алсад тэнгэрийн өндөрт түгсэн од мичдийн наагуур шингэн цагаан үүл нүүнэ. Дээд хэсэг нь хойшоо, доод хэсэг нь урагшаа зөрж солбицох үүлийг сонирхон харсаар Амаржаргал дахин зүүрмэглэхдээ: "Ааваа хониныхоо дэргэд үлдээгээд мориор нь гэртээ харьж сүү ууж байтал нь хүчтэй салхи хөдөлж гэрийн нь өрхийг хуулан хаяв. Салхинд хийсэн өнхрөх өрхнийхөө хойноос гүйсээр явтлаа усанд ойчив" гэж зүүдлэн цочин сэрж нүд нээн ажиглавал харанхуйн дунд майхан нь хөх биш, харин ч тас хар, нэг л зэвүүн харагдана.

	Хүйтэн амьсгалт тэнгэрийн доор, намрын урт шөнийг өнгөргөн ядаж өглөөг хүсэн хүлээх балчир охинд энэхүү нэгэн шөнө нь амьдралдаа өнгөрүүлсэн бүх шөнүүдийг нийлүүлснээс ч урт юм шиг санагдах ажээ.

	Богд уулын оргилыг үүрийн гэгээ эмжээрлэвч нар цухуйхгүй маш удлаа. Хөвөнтэй хуучин дээлийн нь цоорхой бүхнээр үүрийн жихүүн жавар үлээхэд Амаржаргал тэмээндээ улам ойртоно.

	Удаж удаж нар мандлаа. Мандах нарны туяа хамгийн түрүүн Чингэлтэйн оройг, дараа нь наадах уулсыг нь гийгүүлсээр Туулын хөндийд цэлмэг сайхан өдөр болж мөргөлчдийн майхны үүдэнд ахин утаа суунаглав.

	Амаржаргал ойрх нэг жодгорт очиж:

	— Аав минь өнжин хонон ирсэнгүй гэхэд нь тэр жодгорын лам шоо орхиж мэргэлээд:

	— Зам нь шулуудсан цагаан төлөг бууж байна. Нэг бол удахгүй ирнэ, эсвэл огт ирэхгүй гэж аврал буулгав.

	— Ааваа ирэхгүй бол би яах вэ гэж Амаржаргал уйлагнан өчихөд түүнийг түргэн зайлуулахыг хичээсэн Лүйжинч лам:

	— Өнөөдөр наран гэрэлт, түмэн наст богд Жавзандамбад мандал өргөх мөргөл болно. Мөргөлийн газар очиж асуу гээд догшин шар тамхи үнэрлэж, байн байн найтаах завсартаа буруулан одох охины хойноос хулгай нүдээрээ ширтэнэ.

	 


II. МӨРГӨЛ

	 

	Дунд голын улаан гүүрнээс эхлэн ногоон ордон хүртэл морьтой, явган үй түмэн хүн цувна. Морин дээгүүр дүүлэн давхих арван тавны цагдаа нар, модон бэрээгээ далайж заналхийлэх догшин гэсгүй нар мөргөлчдийг зонхилж их дуугаар зандран явцгаана.

	Олны дотроос чадалтай нэг нь хүч түрэн бусдын түрүүнд орно, чадал муутай нь цувааны сүүл барьж зогсоно.

	Бага үдийн хэрд сайхан цагаан морьдыг хослон хөллөсөн, шилэн цонхтой сүйх тэрэг гялалзан өнгөрөхөд олон түмэн толгой бөхийлгөн зогсоно.

	Тогосын өд хатгасан, мөнгөн бумбатай рашаан барин яваа лам нарын зүг шар хар, баян хоосонгүй алгаа тосон хуйлран гүйлдэж эх захгүй бужигнаан болов. Тэнхээрхэг нэг нь чадал заан урагш зүтгэхдээ хөгшид, хүүхдийг дайран унагах нь цөөнгүй үзэгдэнэ.

	Тос хөлсөнд нэвтэрч даг хар болсон ноорго шар чисчүү дээлийг өвдөгнөөс дээш хөөргөн бүсэлж овоодойн оронцгийг хазгай тавьсан нэг лам мөргөлчдийн дундуур зүсэн орж дайралдсан бүхнийг зүүн баруун мөрөөрөө түлхэн түрж дэг эвдэн явахыг тэртээ зогсож байсан арван тавны цагдаа үзмэгцээ:

	— Наадхаа бариад аваарай гэж хашхираад ханцуй шамлан урагш зүтгэсэн боловч олны олныг нэвтрэн гарч омогт тэр этгээдэд хүрч чадалгүй хараал тавин үлдэнэ.

	Бумба барьсан лам нар олны хүрээллээс гарч ногоон ордны зүг одоход тэдний хойноос дагаж гүйлдэх хүмүүсийн дунд Амаржаргал үзэгдэнэ.

	Аз тохиолдвол ааваа олж юу магад, арга ядахад сургийг нь ч гаргах болов уу гэсэн горьдолтойгоор энэ охин өглөө эртлэн энд ирсэн боловч асууж сураглах арга учраа ч мэдсэнгүй. Аятайхан ярилцах хүнийг ч олсонгүй, дэмий л энэ тэрийг ширтэн явсаар өдрийг бараад майхан руугаа буцах замд нь түүний дэргэдүүр өнгөрөх хүмүүс Богдыг гэмингүүд Сийлэн бүүгийн яаманд залсан ч гэх шиг. Барон ноён ирнэ ч гэх шиг авир шивэр ярилцана.

	Гэмин гэх үгийг сонсохдоо Амаржаргал тэр нэг өдөр зэвхий саарал хувцастай хэдэн хүн майхны дэргэдүүр шулганалдан өнгөрөхөд "Гэмингүүд, эд нараас холхон л явах хэрэгтэй шүү" гэж аавынхаа захисныг санаад тэд нар Богдыг аваачих учир юу билээ? Нэг нь өвдөөд гүрэм уншуулах гэсэн болов уу хэмээн бодсоор майхандаа ирэхэд нь хань болж үлдсэн халуун амь ганц тэмээ нь алга болчихсон байв. "Би мөдхөн ирнэ, миний хүү хоолоо хийж байгаарай" гэж Өлзийсайханы хэлсэн нь Амаржаргалын санаанаас ер гарахгүй, одоохон л хүрээд ирнэ гэж хүлээвч үзэгдэх бараа, сонсогдох сураггүй, бас л шөнийн харанхуйн их аманд Дунд голын эргийн жодгор майхнууд залгигдах мэт хараа бараа тасрахын сацуу энд тэндгүй бөөгийн тал хэнгэрэг пар пар дуугарч эхлэв.

	Майхныхаа үүдэнд суугаагаараа унтаж байгаа бяцхан охины хацар дээр гашуун нулимсны мөр зурайх нь намрын шөнийн сарны туяанд илхэн харагдана.

	Майхны хэц дэрвэж хажуу талаас татаад авах шиг болоход Амаржаргал цочин сэрээд "аав аа!" гэж дуудсаны хариуд нь, үүр шөнийн завсрын жихүүн салхи хацрыг нь илбэхээс өөр юу ч үзэгдсэнгүй.

	 


III. ХОРВООД ГАНЦ БИШ

	 

	Хүрээний наймаа зах дээр хүн олон, хөл үймээн их, янз бүрийн яс үндэстний хүмүүс өөд сөөргөө сүлжилдэнэ.

	Агь, ганга, арц хүж, шүр, сувд, бөгж бугуйвчийн төдийхөн шинэ хуучин аар саар зүйлсийг явган ширээн дээр өрж, авах эзнийг хүлээн. Улаан тоосон дотор өдөржин суух хайрцагчин чавганц нарыг өнгөрөхөд, ээтэн гутлын эрээн мяраан угалз хээг нь магтаж үнийн хямдыг өндөр дуугаар дуудан гайхуулсан гуталчны эгнээ үргэлжилнэ. Түүнээс цааш малгай авгай нар наймаа хийж, олны дундуур өөд сөөргөө сүлжилдэн хар хилэн тоорцог, халиу булган малгайнуудыг арчин зүлгэн сагсалзуулж "наймааны юм нааштай, цааштай байж болно шүү" гэж хашхиралдана.

	Малгай нарын эгнээний дараагаар сүүн зах эхлэв. Дэргэдээ тавьсан модон хувинтай сүүнээс шанагаар хутгаж "Ай, сүү ав", "Хонины сайхан сүү шүү", "Хямдхан өгнө" гэж дэргэр үсээ дэрвэлзүүлэн, дэгжин мөрөө халбилзуулсан хөгшин залуу эхнэрүүд сууцгаана.

	Тэрмэн дээлээ өвдөгнөөс дээш хөөргөн бүсэлж өрөөсөн ханцуйгаа сугалдаргалан, их хүрээтэй эсгий малгай хазгай тавьсан төвөдүүд эрээн хоргой, шар хүж наймаалж эдийн чанарыг магтан, үнийн хямдыг дуудаж өндөр дуугаар "Чанарыг яривал эрхмийн дээд, үнэрийг хэлбэл сайхны дээд" гэж хашхиралдана.

	Хятад пүүз хэсүүчлэн ембүү, ёншихуй толгойт, таягт, луут, гулдмай цагаан, тойг зэрэг олон янзын мөнгө хангинуулан арилжаа наймаа гүйлгэх баячууд, панзчид алхам бүхэнд тохиолдоно.

	Гаансны соруул, хөөргөний толгой засаж, хөл тээрэм эргүүлэн, оч гялалзуулж гуранз билүү дээр ус шүршин сууцгаах хэсэг хятад дархлуул үзэгдэнэ., 

	Дэлгүүр мухлагийн үүд отож, байшин хашааны нөмрийг бараадан, бадар аяга тосон, бурхны зарлиг номлох дулдуйчид, морин хуур татаж эртний домог ярих хуурчид энд тэндгүй дайралдана.

	Гэзгэндээ сувдан даруулга гялалзуулан, хацар дээрээ шунхан энгэсэг улалзуулсан дэргэр үстэй, дэгжин эхнэрүүд торгоны пүүз, боовны мухлагийн үүдээр хормой хаялан сүлжилдэх зуураа:

	 

	Хадны завсар хавчуулсан

	Халиуны зулзага хөөрхий еэ хө, 

	Хамгийн дундаас зовсон

	Хаан эзэн минь хөөрхий еэ хө

	 

	гэж дуу аялна. Тэдний дэргэдүүр харь гүрний эрэгтэй хүмүүс эхнэр хүний түнтгэр мөртэй монгол дээл өмсөж явах нь инээдэмтэй харагдана.

	Зүүн хүрээ, Гандан хоёрын хооронд цавын будаа дамнаж, домботой манз үүрсэн, нооронхой дээлтэй, сааринд баригдсан хөлтэй хэдэн арван хувраг ийш тийшээ өнгөрөх нь өдөр туршид үзэгдэнэ.

	Хөлс нившсэн хүрэн тэрлэгийн тамтаг өмсөж, хөл нүцгэн явах нэг хувраг олны дунд үзэгдэхэд "Нохойн хүү, гайд гаргагдсан өнөөх гайхал айсуй" гэж хүмүүс шивнэлдэн түүний замаас зайлцгаана.

	Гудамжны нөгөө тал дахь их, бага асар майхнуудын үүдээр хүн ч олон, ноход ч элбэг харагдана. Нохдын зарим нь хэвтэнэ. Зарим нь хэн юу хаяхыг ширтэн шүлсээ залгиж, оцойн сууна.

	Махны худалдаачид асрын хана дагуулан өлгөөтэй байгаа үхэр, хонины махнаас шүүрэн авч модон дөш дээр шал хийтэл хаяад "Хаа авах уу? Гуя авах уу?", гэж хашхиралдан цус нившсэн дээлийнхээ хормойгоор хөлсөө арчина.

	Бусдын худалдан авсан мах үүрч гэрт нь хүргээд аз дайрвал таван мөнгө, арга ядахад дугуй боовны хэлтэрхий олж хоногийн өл залган амь хаацайлдаг хүүхдүүд хэн дуудахыг хүлээж чих тавин зогсоно.

	Угалз хээ нь дарайсан, улаан эрээн луучин гуталтай, шар торгон дээлээ хөөргөн бүсэлсэн нэг лам хонины бүтэн мах аваад түүнийгээ арваад настай хүүхдэд үүрүүлэн гэрийн зүг буцах замдаа хятад пүүзээр хэсүүчилнэ. Тарган иргийн махыг арайхан дааж яваа тэр хүүхэд махны эзэн лам пүүзэнд орох самбаанд нуруугаа амраахыг хичээж ийш тийш харуулдсан боловч үүрсэн махыг тавьж, өвдсөн мөрөө амсхийлгэх аятай газар олдсонгүй, асгарах хөлсөө арчиж ч чадахгүй зогсож байтал нь түүний дэргэд Амаржаргал хүрэлцэн ирэв.

	— Хүүш ээ! Жаал аа ! Хөлс арчаад өгөөч гэхэд нь:

	Амаржаргал анхандаа хэрдхийн цочиж гайхан зогссоноо "Ядарч яваа хүүхэд юм уу даа" гэж өрөвдөн, дээлийнхээ дотоод хормойгоор тэр хүүгийн хөлсийг арчиж өгөөд цаашаа явахыг завдтал:

	— Үүний доороос жаахан өргөөд аль гэж бас гуйв.

	— Юунд ийм хүнд юм үүрч яваа юм бэ? гэсээр Амаржаргал түүний үүрсэн махыг өргөж нуруун дээр нь лавлан гаргалцав.

	— Үүнийг ламынд хүргэвэл доор хаяад дугуй боовтой болно.

	— Дугуй боовоор яах юм?

	— Ээждээ өгнө. Миний ээж өвчтэй, хэвтрийн байгаа гэж хүүхэд хариулав.

	Энэхэн зуур ойрх пүүзний хаалга нээгдэн боодолтой юм барьсан хятадыг дагуулсаар махны эзэн лам гарч ирээд Амаржаргалыг үзмэгцээ хятадын гараас боодолтой юмаа авч Амаржаргал руу сарвайн:

	— Май, үүнийг аятайхан хоёр нүдтэйгээ сацуу тэврээд яв гээд дагаж гарсан хятад тийш:

	— Одоо болно, гялайлаа, данжаад гуай, та буц.

	— Жаа, удалгүй ирнэ ваа, уулзана ваа гэсээр мөнхүү хятад бөхөлзөн дохилзон гэдрэг ухрах нь харагдана.

	— Хоёулаа хамт явж энэ юмыг нь хүргэж өгье. Сэцэн тойны аймагт гэнэ билээ. Хол биш шүү. Эрхбиш боовны олзтой буцна гэж хүүхэд шивнэн хэлээд урагш алхахад Амаржаргал арга буюу боодолтой юмыг тэврэн түүний хойноос даган явав.

	Ламын юмыг гэрт нь хүргэсний шанд Амаржаргал ул боов, домбон чихрийн хэлтэрхий нөгөө хүү нь мах үүрснийхээ хөлсөнд таван мөнгө, хоёр хурууд олов.

	Ламынхаас гармагцаа мах үүрэгч хүүхэд хуруудаасаа багахан хэсгийг хугалж Амаржаргалд өгөөд домбон чихрээс хуваалцахыг гуйв. Хатуу чихрийг хага цохих аргаа Амаржаргал олж ядахад нөгөө хүүхэд чулуу авч түүнийг амархан бут цохив.

	Хотын хүү, хөдөөгийн охин хоёр хүчээ нэгтгэн, хөлсөө гаргаж арайхан олсон атга боов, чимх чихрээ амтархан идэцгээж бас олзны хувийг ээждээ өгнө, аавдаа хадгална гэж хүүрнэлдэн явж байтал эмэгтэй хүний бачимдан хашхирах, нярай хүүхэд уйлах сонсогдон зэвхий саарал хувцастай, сэлэм зүүсэн, гаж буруу төрхийн гурван хүн манцуйтай хүүхэд тэвэрсэн залуу бүсгүйг хөөж ирээд барьж авмагцаа хүүхдийг нь булаан авч хашааны ёроолд хаяад ээжийг нь дамжлан чирсээр далд орох үе "хүүгийн минь аваарай" гэх тэр бүсгүйн дуу илхэн сонсогдов.

	Хашааны ёроолд хаягдсан манцуйтай хүүхэд цурхиран уйлж бяцхан гараа сарвалзуулах нь "Наашаа ирээч" гэж даллах шиг санагдахад Амаржаргал түүний дэргэд гүйн очоод хамт яваа хүүхдээ дуудан:

	— Үүнийг яах вэ?

	— Ээж нь буцаад ирэх байлгүй.

	— Эх үрийг ингэж салгадаг яасан муухай хүмүүс вэ.

	— Эд нар хүн биш, чандруу нар шүү дээ.

	— Энэ хүүхдийн ээжийг яах гээ юм бол?

	— Яахаас ч буцахгүй дайснууд шүү. Хэд хоногийн өмнө нэг монгол хүнийг дүүжилж байхыг нь би харсан.

	— Бас л дүүжлэх нь ээ дээ.

	— Яаж ч мэднэ. Ёстой шуламсууд шүү.

	Эндээс бушуухан зайлбал дээр. Энэ муу чандруу нарын байр холгүй байх шиг байна. Чамайг ч барьж авч мэднэ.

	— Хүний нялх үрийг яаж орхих вэ?

	— Чи эмэгтэй хүн байна. Яахыг чи л мэд. Энд л удаан байж болохгүй гэдгийг би чамд хэллээ шүү. Би ч явалгүй горьгүй, яагаад гэвэл ээж минь хүлээж байгаа. Би өвчтэй ээждээ өл залгуулах ёстой гээд тэр хүү хааяа гэдрэг харсаар хашааны булан тойрон далд оров.

	Амаржаргал яах учраа олж ядан дэмий л эргэн тойрныг ажиглана. Ойр хавь хүний бараа огт алга, гагцхүү овоо хогийн дэргэдээс лүглэгэр хар нохой босоод Амаржаргалаас нүд салгалгүй оцойн суух нь зэвүүн харагдана.

	Амаржаргал домбон чихрийн буланг хүүхдийн аманд үмхүүлж:

	— Өлсөө юм уу даа, яасан жаахан гартай, яасан хөөрхөн нүдтэй юм, бүү уйл гэхийг нь нялх тэр хүүхэд ойлгосон мэт уйлахаа болиод үмхсэн чихрээ хөхөж тунгалаг хархан нүдээ Амаржаргалд тусгах нь ээж минь мөн үү, биш үү гэж танин ядах шиг санагдав.

	Аваад явах уу? Авч яваад яах вэ? Ээж нь ирдэг болов уу? Ирэхгүй бол яана даа? Яадаг билээ, наран орой боллоо гэх зэргээр Амаржаргал олныг эргэцүүлэн байтлаа нэгнийг бодож олсон бололтой шууд ухасхийн мөнхүү хүүхдийг тэврэн аваад Галбын дуганы зүүн гудамж чиглэн гүйн одох замдаа "Өдийд лав маань майхандаа лав ирээд байгаа. Бид дөрвүүл болоод нутгаа буцна" гэж гар дээр бүүвэйлэгдэн тайван унтаж байгаа хүүхдэд ярьж явлаа.

	Оройн бүрийгээр Дүнжингаравын хүрээ рүү бууж явтал нь араас нь хоёр хүн гүйцэн ирж "Хүүхэд биш хүүхэн, жаахан хүүхэдтэй хүүхэн" гээд ханцуй дээрээс нь шүүрэн авмагц Амаржаргал тэдний гараас мултрахыг хичээн ноцолдож чарлан хашхирах үес гэнэт буу тасхийн гудамжны булангаас хэдэн хүн ухасхийн гарч ирэв.

	Айлын хонинд мяраасан чоно эзний бараагаар сүүл хавчин зугтдагийн адил тэр зандалчид хашаа хороо даван ор сураггүй тонилов.

	 


IV. САЙНТАЙ НӨХӨРЛӨВӨЛ САРНЫ ГЭРЭЛ

	 

	"Хүн гэхэд нохой толгойтой, нохой гэхэд хүн биетэй, хоёр хөлдөө шаахай угласан, зэвхий саарал өнгийн хувцастай, хачин гаж буруу амьтдад толгой руугаа өшиглүүлж байна" гэж Өлзийсайхан зүүдлэн байтлаа гэнэт сэрвэл майхандаа ч биш, гэртээ ч биш, урьд үзээгүй орон савд хэвтэх бөгөөд дэргэд нь эрүү дүүрэн шар сахалтай, хөх нүдтэй, өндөр хамартай хүн сууж байв. "Би сэрээгүй байна уу? Аль зүүдэн дотроо давхар зүүдэлж байна уу?" гэж учрыг ухааран ядаж өндийх гэтэл толгой нь заадас бүхнээрээ задран салах шиг тэсвэрлэхийн аргагүй өвдөв. Чухам хаана байгаа, амьд үхсэн алин болохоо бүү мэд. Гэтэл дэргэдэх хүн нь халбагаар юм уулгаад "Сайн" гэж дуугарах шиг болов.

	Өлзийсайхан хэзээ яаж энд ирснээ мэдэхгүй гайхаж хэвтсэнээ ам нээж:

	— Охин минь! гэсэн боловч цааш нь үг хэлж чадсангүй дуугүй болов. Нэлээд цаг болсны хойно дахин сэргэхэд нь өнөө битүү шар сахалтай хүн жижигхэн модон бүрээ шиг юмны дэлбэгэр амыг цээжин дээр нь наалдуулж нөгөө үзүүрт нь чихээ тавин чагнаж байв. Тэгээд:

	— Миний охин хаана байна вэ? гэж асуухад

	— Бид таныг л олж авчирсан шүү дээ гэж доктор Лопатин хариулав.

	Хөдөөгийн малчин Өлзийсайхан, Хүрээний доктор Лопатин хоёр ийм байдалд анх удаа үг солилцов.

	Өлзийсайханд тохиолдсон азгүй явдлыг өгүүлбэл:

	Өнгөрөгч тэр нэгэн өдөр "Аав нь мөдхөн ирнэ. Миний хүү хоолоо хийгээд идэж байгаарай" гэж охиндоо захиад ураг садан болох айлыг сураглахаар явсан Өлзийсайхан удалгүй Дамбадаржаагийн хийд хүрсэн боловч уулзах гэсэн хүнийхээ сураг гаргаж чадалгүй өдөр өнгөргөж, оройхон гэдрэг эргэж хэдий яаран алхсан боловч яах ийхийн завгүй жаргах наран уулын цаагуур далд орж үдшийн бор нөмрөг орчныг хөмрөн хучив. Яарсан, ядарснаас хааяа ховдол хонхрын усанд гишгэж, дов сондуулын ээдрээнд бүдчин явсаар Өлзийсайхан гэнэт мэдрэл алдан унасан билээ. Тэр үед морин тэргээр Сэлбэ уруудан явж байсан доктор Лопатин түүнийг олж гэртээ аваачаад эмчлэн тэнхрүүлж байгаа нь энэ ажээ.

	Лопатиныд ирснээс хойш хоёр дахь хоног дээрээ Өлзийсайхан мэдээ орж, санаж сарвайхын манлай, хайрт охиноо юуны урьд асуусан боловч түүнийг Лопатин доктор яахин мэдэх билээ. Гэвч Дунд голын эргэн дээр арваад настай охиноо орхисон гэдгийг нь ойлгож тусгай хүн явуулсан нь өдөржин эрээд сураг гаргаж чадалгүй буцаж ирэв. Өөрөө явбал эрхбиш учиртай байх сан гэж Өлзийсайхан бодовч орноос өндийх тэнхээгүй хэвтэх ажээ.

	Газар дээр ганц охин, нас бие гүйцээгүй балчир үрээ танихгүй нутагт, өмөг түшиггүй орхисондоо Өлзийсайханы сэтгэл үлэмж түгшиж, ор элэг нь эмтрэн, Лопатины үзэгдэх бүр охиноо дурсан босох явахын бодол хүслээр цагийг нөгчөөх болов.

	Төрийн байдал түвшингүй, хүрээ даяар үймэн займж байгаа энэ цагт харах хамгаалах хүнгүй ганцаараа үлдсэн бага насны охин хүүхдийн хувь заяа яаж шийдвэрлэгдэхийг Лопатин доктор төрсөн эцгээс нь дутуугүй ойлгож түүнийг олохыг өдрийн бодол, шөнийн зүүд болгон хэдэн зүг тийш хүн явуулан эрүүлж анд танил, айл хөршдөө зар тунхаг тараасан боловч амжилт гарсангүйгээр гурван долоо хонов.

	Нэг өдөр Лопатины танил Соловьев гэгч залуухан орос ирж улаан гүүрнээс зүүн тийш, Дунд голын эргэн эзэнгүй байсан майхан, тэргийг нэг монгол хүн аваад явсан тухай сураг гарч буйг сонсгов. Үүнийг дуулмагц Өлзийсайханы сэтгэл улам ч зовниж Лопатин докторт хандан:

	— Авралт таны ачаар бие минь сайжирлаа. Одоо би явъя гэхэд нь

	— Жаахан хүлээ. Бүрэн эдгэрэхийн тул удаан хугацаанд хэвтэх шаардлага байна. Амьд явбал алтан аяганы амсар зууна гэж танай монголчуудын ярьдаг цэцэн үг үнэн юм. Алаг хонгор үрээ баясгах цаг танд бишгүй олон ирнэ. Сэтгэлээ барь. Бид таны охиныг хайж байна гэж Лопатин докторын хэлсний хариуд Өлзийсайхан үнэхээр тийм бол аргагүй, таны үг түмэн зөв гэсний тэмдэг болгож толгой дохиод дуугүй хэвтсэн боловч дотоод сэтгэл ер тайван бус "Хүйтэн сэрүүн цаг ирлээ. Дан тэрлэгтэй юм сан, борц нь дууссан байх ёстой, гар дээрээ ганц зоосгүй үлдсэн билээ" гэх зэргээр олныг бодно.

	Бас арваад жилийн өмнө гэнэт мэдрэл алдан унахад нь Пэрлэй дүвчин шоо орхиж мэргэлээд "Харамч сэтгэлийн гай" гэж айлдсаныг нь санаж өнийн явдлаас эхлэн өнөөдрийн байдлаа хүртэлхийг эргэцүүлэн бодно.

	Урьд насны лай ланчгаар ингэж явна уу? Орон дэлхий, овоо бунхандаа өргөл тасалдуулж алдас хийснээс уулын савдаг хорлов уу? Тэр жил ариун орны Сангасваатай үг зөрж "Танай хоймрын авдар дотор байгаа нэг тал нь цагаан, нөгөө тал нь хүрэн өнгөтэй хувцасны зүйлд далдын юм эргэж байна. Түүнийг зайлуулахгүй бол чамаас барцад салахгүй" гэж аврал буулгахад нь хурган дотортой ганц дээлийг минь нүдлэв гэж ойлгосон боловч цагаан дотортой хуучивтар тэрлэгээ гаргаж барьсан төдийгөөр өнгөрсөн билээ. Тэр гэм болов уу? Ихийн газар ирсний хэрэг юу билээ. Аврагч лам багшийг олж засал хийлгэх сэн. Богд Жавзандамбын мутрын мөргөл хүртэх сэн. Тэгвэл нүглийн сав минь буянаар дүүрч өөрөө болон үр садан бүгдээрээ жаргалтай амьдрах сан гэх зэргээр бодно. Гэтэл таван лангаас доошгүй цагаан мөнгөөр барьц барьж мутрын мөргөл хүртдэгийг сонссон тул тэр их мөнгө яаж олох билээ гэж янз бүрээр ухаан сүвэгчилсэн боловч оновчтой арга олж чадсангүй, туйлын хүсэл нь хад харвасан сум мэт мухардав.

	Ачит докторын анхаарал халамж, хичээнгүй эмчилгээ сувилгааны үрээр Өлзийсайханы бие өдөр ирэх тутам илаарьшин тэнхэрсээр гэр зуур босож явдаг болсон бөгөөд энэ завсраа доктор Лопатинтай дотно танилцаж түүнд жаргал зовлонгоо нэгд нэггүй ярьж өгөв.

	Лопатин доктор ч монголоор ус цас шиг ярьж өчүүхэн гэрийн амьдрал ахуйгаас эхлэн өргөн цэлгэр орчлон хорвоогийн явдал хүртэл, хүн хүсэл тэмүүллээ мятаршгүй хатан зоригийн хүчээр биелүүлж чаддаг тухай хачин сонин зүйлийг хэлдэг байв.

	— Аз жаргал гэдэг өөрөө хүрээд ирэхгүй, аяндаа дээрээс буухгүй, түүнийг тэмцлээр олж авдаг юм. Танай монголын ардууд зориг хүчээ нэгтгэж чадвал харийн түрэмгийлэгчдийн гараас эх орноо чөлөөлөөд унасан газар, угаасан ус, улс гүрнийхээ эзэн болж лавтай чадна. Тийм цаг ч ирнэ. Тэр үед чи баян ч болно, ноён ч болно» охин Амаржаргал чинь түмэндээ ачтай, төрдөө тустай, хүний зэрэгтэй хүн болно гэж Лопатины ярихыг Өлзийсайхан сонсохдоо өнчид үнэд орж, ядуус гэдэс цатгалан, мөр бүтэн явах буянт цаг ирдэг бол үнэхээр сайхан санжээ гэж боддог боловч санаагаа ил гаргадаггүй байв.

	Өлзийсайхан, Лопатиныд сар илүү хэвтэж эмчлүүлэн бие нь сайжрав. "Одоо гадуур явж болно" гэх үг сонсмогцоо Лопатин докторт хандан:

	— Би охиноо дагуулан танайд ирнэ. Та бидэнд үеийн үед ачтай хүн боллоо гээд явахыг яарахад нь:

	— Асуух, сурвалжлахыг бид багадуулаагүй. Гэвч олж чадаагүйдээ харамсаж байна. Та өөрөө олны хөлийн газраар явж харвал дээр. Тэгээд хэт орой болголгүй ирээрэй. Одоо цагийн байдал тайван биш байна гэж захисаар Лопатин доктор хашааныхаа үүдэнд үдээд түргэн түргэн алхан одох Өлзийсайханы хойноос удтал ширтэн зогсов.

	Өлзийсайхан, шууд явж Дунд голын эрэгт ирэхэд нь тэнд юу ч үгүй, майхны буйр нь ч мэдэгдэхгүй болсон байв. Ойр хавийн айлуудаас асуухад нь "Намар эрт, олон л майхан, хөсөг бууж, нүүж байсан" гэхээс өөр хөх майхан, атан тэмээ, арваад настай охины тухай мэдэх хүн олдсонгүйд хүрээний их зах дээр очиж ажиглах, сураглахаар яаран алхав.

	Хүрээний их зах дээр сэлгүүцэж буй хүмүүсийн байдал нэг л тайван биш, энд тэнд хоёр, гурваараа уулзан авир шивэр ярилцах бөгөөд ийш тийшээ сэрэмжлэн харцгааж гудамжны үзүүрт хятад цэргүүд үзэгдмэгц сэм тарж хашаа байшин тойрон далд орцгооно.

	Өлзийсайхан, Хүрээний захыг хөндлөн гулд хэд дахин явснаас нэлээд цуцаж түр амсхийхээр улаан чавга, танзуур, еэвэнгийн төдийхнийг худалдаж буй бяцхан дэлгүүрийн үүдэнд суух зуураа дэргэдүүрхээ өнгөрөх хүрэн тэрмэн дээл хөөргөн бүсэлсэн, пагдгар бүдүүн хүн тийш хандаж:

	— Танаас нэг юм асууя гэхэд нь

	— За, юу асуух нь вэ? гээд тэр хүн Өлзийсайханы нимгэн цагаан царайг ширтэн зогтусав.

	— Би эцэг, үр төөрөлдөхийн зовлон амсаж яваа хүн юм. Нэг өнчин бүсгүй хүүхэд энэ намар үүгээр явахыг та үзээгүй биз дээ гээд цааш нь учир явдлыг уг сурвалжаас нь эхлэн тодорхой ярих гэтэл:

	— Элдвийн хүүхэд энэ газраар өвөл ч байдаг, намар ч явдаг, хавар ч харагддаг, зун ч гүйлддэг, аль нь өнчин, хэн нь эхтэйг би яаж мэдэх вэ? гээд нөгөө бүдүүн эр богинохон хөлөө зөөж, тэнтэг тунтаг гишгэсээр цааш одов.

	Өлзийсайхан, олны олон дотроос яаж үүнийг олж асуув даа гэж өөрийгөө зэмлэсэн байдалтай суутал нь дэлгүүрийн эзэн бололтой, дорсгой шар шүдтэй нэг хятад үүдээрээ цээжээ гарган:

	— Үхээр чи юунд хүний мөр хааж сууна. Чи ямар ёс мэдэхгүй үхээр, ёстой мангуу үхээр гэж шулганан зандрахад:

	— Би үхэр бол чи илжиг гэмээр санагдавч "Мэргэдийг хорсговол алт гарна, мунхгийг хорсговол балаг гарна" гэдэг билээ. Ялимгүй юмнаас хэрэг төвөг холбогдвол хохирохоос биш, хожих нь над шиг хүнд юу байх вэ гэж бодоод Өлзийсайхан:

	— За, данжаад гуай, өршөө гээд босож явахад нь өнөө хятад:

	— Мангуу үхээр, хулгайч баа, магад гэсээр үлдэв.

	 


V. ЗҮСЭЭ ХУВИРГАСАН НЬ

	 

	Өвлийн сүүл сарын 15˗ны шөнө намуухан бөгөөд тунгалаг, огторгуйн хязгаарт од мичид анивчилна.

	Шинэхэн цасанд хучигдсан өргөн талбай тэргэл сарны гэгээн туяанд нэг захаас нөгөөг хүртэл цэлийн харагдана.

	Энэ шөнө орчинд анир чимээгүй, ойрд хүний бараагүй, нам гүм ажээ. Харин хашааны ёроолоор нэвсийх хар сүүдрээр хажуу булан, нарийн гудамжны захаар юу явааг олж харахад бэрхтэй байв.

	Шөнө дунд болох үес зүүн харчуулын нэг гудамжинд явах хоёр хүн ганцхан удаа сүүдрээс гарах нь хальт үзэгдээд удалгүй шургааг модыг хатгаж барьсан өндөр хашааны хаалганд хүрч дотогш оров.

	Хаалганы хонх хангинан жингэнэн цэлмэг шөнийн намууханд хэд хэдэн хашаа алслан сонстож энэ хавийн аниргүй байдлыг алдагдуулав.

	Хаалга нээж өгсөн арваад насны бяцхан хувраг тийш хандаж:

	— Энэ чинь хэн бэ, Чойнхор уу? Хэзээ ирээв? Та нар унтаагүй байна уу? гэж нэг нь асуув.

	— Би оройхон ирсэн, бид та нарыг хүлээж байна гэж хонгио шингэн хоолойгоор хувраг хариулав.

	Гаднаас ирэгсэд энэ хашааны доторх зэрэгцээ хоёр гэрийн баруун талд гэрэлтэй байгаагийн үүд тулан очихын сацуу алс өмнө зүгт бууны дуу бөглүү сонсогдмогц тэд нар зогтусан цаашид юу болохыг хүлээсэн мэт удтал чих тавин чагнав.

	Үүд нээгдмэгц өвлийн шөнийн хүйтэн жавар хүнтэй өрсөлдөн айлын дулаан гэр лүү тэмүүлнэ. Ийнхүү цөмрөн орсон хүйтэн жаврын урсгалд хоймор дахь гүнгэрваагийн гүнд байгаа Зонхова бурхны өмнөх мөнгөн цөгцтэй зулын дөл хэдэнтээ хэлбэлзэв.

	Зүүн талын намхан орон дээр унтаж байсан эмгэн өндийж дэргэдэх өлгийтэй хүүхдийнхээ хучлагыг засах зуураа:

	— Үүд юунд онгойлгов, Цолмон салхинд цохиулах нь, ийм орой болтол юу эрж явдаг улс вэ гэж уцаарлахад нь баруун орны өмнө дээлээ нөмрөн суугаад бяцхан шоголтой ном шагайж байсан буурал өвгөн, эмгэн тийшээ хандаж:

	— Үүд онгойлгохгүйгээр хүн яаж ордог юм. Хүүхдээ сайтар хучихгүй юу гэж зэмлэнгүй дуугарав Энэ өвгөний нэр Дэмчиг, нас 60 орчим бөгөөд тэр бээр хэдэн жилийн өмнө хөдөөгөөс ирж Хүрээнд суурьшжээ. Гаднаас ирсэн хоёр хүний залуу нь Дэмчиг өвгөний хүү Дорлиг гэгч бөгөөд арав гаруйхан хоногийн дараа золгох цагаан сараар хорин найм хүрэхээр яваа идэрхэн эр, нөгөө нь Дорлигийн дотнын анд Дорж гэдэг, дөч орчим насны чийрэг хүн ажээ.

	Энэ хоёрт хашааны хаалга нээж өгсөн бяцхан хуврагийг Чойнхор гэнэ. Түүний хөдлөх янз, дууны өнгө, даруу төлөв зан байдлыг нь ажиглавал бүсгүй хүүхэд шиг, ташуу энгэртэй лам дээл өмссөн бөгөөд саявтар хуссан толгойн үс нь бага зэрэг ургаж байгааг үзвэл сахил санваарт хувраг байхаас зайлахгүй.

	Дэмчигийнд Чойнхорын байгаа байдлыг ажиглахад энэ айлын хүүхэд биш бололтой. Идээ унд, гал тогоонд эзэн хүний ёсоор гар хүрч чадахгүй, эргэх, хөдлөх бүрдээ эмгэний царайг харна.

	Дорлиг, Дорж хоёр энэ өдөр гудамж талбай, зах зээлийн газруудаар хэрэг болгож хэсүүчлэх зуураа харийн зандалчин гэмингүүд айл гэрийг талан дээрэмдэж, хүн ардыг алан хороох хүртэл дур зоригоороо авирлан загнаж монголчуудыг нохой мэт доромжлохыг харахдаа өөрийн улс, үндэснийхээ цаашдын хувь заяаны төлөө олон зүйлийг бодож сэтгэл ихэд зовнин явсаар санаа нэгт зарим анд нөхдийнхөөрөө орж, төр төвшин биш, цаг сайнгүй болсныг шүүмжлэн ярилцсаар орой болгосон байв. Энэ хоёр хэдийгээр эрдэм боловсрол мөхөс, энгийн малчид боловч монгол орны эзэн нь монголчууд өөрсдөө байх ёстой хэмээн хатуу итгэж, явцуу гэрийн өчүүхэн хүрээлэнд хар амиа бодож суухгүй, тэнүүн цэлгэр орчлон хорвоод тэмцэл тэмүүлэл төгсөөр урагшлан явах хэлбэршгүй санаа, мохошгүй зоригоор цэнэглэгдсэн хүмүүс байжээ. Гэвч гадаадын түрэмгийлэн эзлэгчдийн шунахай савраас эх орноо мултлан чөлөөлж, ард түмэндээ амар жаргалыг ирүүлэх мэргэн арга, шулуун замыг мэдэхгүй байв.

	Тэр нэг орой нялх хүүхэд тэврээд гүйж явсан Амаржаргал охиныг гэмингүүд барьж авах үес Дорлиг, Дорж нарын хэдэн хүмүүс дайралдаж хүн чанараа алдсан зандалчны бузар гараас түүнийг салган аварч билээ. Тэгээд орох оронгүй, түших ураггүй Амаржаргалыг Дорлиг гэртээ авчирч, маргааш нь майхан, тэргийг нь татан аваад төөрөлдсөн эцэг, үрийг ололцуулахыг хичээж Өлзийсайханы сураг гарган ядсаар өдий болжээ.

	Амаржаргалын авчирсан охинд Цолмон нэр өгч Дэмчиг өвгөний эмгэн угж хөхүүлэн тэжээсэн нь өдөр ирэх бүр улам улам хөөрхөн болсоор байв.

	Гэмингүүдийн толгой дээгүүр буу тавьж Амаржаргалыг тэдний гараас салган авсан тэр үдшээс хойш гэмингүүд ойр хавийн айл өрхөөр өдөр шөнө хэсүүчлэн нэгжих, байцаах, хэрцгий догшин авирлах нь ширүүсэж гэмгүй хэдэн монголчуудыг буудав. Байдал хүнд болов. Дорлиг, Дорж хоёр маш сэрэмжлэх, Амаржаргалыг ч нуугдуулах шаардлага гарсан учир түүний үсийг авч, лам дээл өмсгөн, Чойнхор нэр өгөөд зүүн хүрээний гавж Галсанжамц хэмээх томоотой ламд шавь болгосон ажээ.

	Амаржаргал ламын тогоо барих завсар чөлөөндөө төвөд ном заалгаж эхэлсэн бөгөөд түүнийг эмэгтэй гэж бусад хуврагууд нь мэддэггүй байв.

	Амаржаргал, зүсээ хувиргаж Чойнхор хувраг болсноос хойш дөрвөн сар өнгөрөх энэ хугацаанд ааваа олохыг өдрийн бодол, шөнийн зүүд болгож зав чөлөө гарган зориуд манз үүрч зах дээгүүр явдаг Дэмчиг өвгөнийд байн байн ирдэг байсан бөгөөд энэ өдөр ч тэднийд ирж Дорлигийг хүлээсээр шөнө болгожээ.

	— Ах та аавыг минь олж өгнө гэсэн шүү дээ гээд нулимс гүйлгэнэсэн мойл хархан нүдээрээ Дорлиг тийш ширтэхэд

	— Бүсгүй хүүхэд сурагласан нэг хүн намрын сүүл сарын хуучдаар зах дээр явсан мэдээг өнөөдөр олж сонсов. Түүний мөрөөр бид мөшгөнө. Одоо, Хүрээнээс зайлж байгаа гэмингүүд дээрэм хулгай хийхээс эхлэн алах талах хүртэл ард олныг түйвээж байна. Цаг ийм түгшүүртэй байхад гудамж зээлээр чөлөөтэй явж, хүнтэй дураараа уулзаж болохгүй байна. Маш сэрэмжлэн явахыг чамд ч гэсэн захья гэж Дорлигийн хэлэхийг Амаржаргал сонсохдоо «Аав минь намайг эрж зах дээр явсан байж магад» гэж дотроо баярлан хэлэх үг олж ядан суутал нь Дэмчиг өвгөн:

	— Хүү минь чи бидэнтэй хамт явна биз дээ?

	— Хаашаа?

	— Цагаан сар гармагц хөдөө тийшээ, нутгийн зүг хөдөлнө гэж чамд хэлдэг байсан шүү дээ гээд охины толгойг илбэж хариу юу хэлэхийг нь хүлээх зуур «Аав нь удахгүй ирнэ. Миний хүү майхнаа сахиж байгаарай» гэсэн үг Амаржаргалын чихэнд дахин сонсогдох мэт, Дунд голын эрэг дээрх хээрийн буудал, бяцхан хөх майхан, тэмээн тэрэг нь харагдах шиг, бас намрын тэр нэг өглөө нуруугаа үүрээд бага зэрэг бөхийсхийн алхсаар одсон аав нь үзэгдэх шиг болж нүдэн дээгүүр нь усан болрын хэлхээ бөнжгөнөн ирэв.

	Өвгөн Дэмчиг Амаржаргалд хэдий халамжтай боловч охины сэтгэлд ааваас нь илүү сайн сайхан хүн энэ хорвоод байхгүй юм шиг санагдана.

	Өвлийн урт шөнийн тэн хэдий нь өнгөрч, өөхөн дэнгийн гол шатаж дуусах шахахад гэрийн хананд хүний сүүдэр сүүмэлзэж ирэх нь унтахын дохио болов.

	Өвгөн Дэмчиг хоймроороо хөндлөн олбог давхарлан дэвсэж Амаржаргал тийш «Үүгээр унт, хүүхээ» гээд бурхныхаа өмнө сөгдөн, богинохон залбирал шивнэн унших үес түүний магнайн атираа нь бөхөж байгаа зулын гэрэлд улам гүнзгий болон харагдана.

	Олныг бодож, удтал сэрүүн хэвтээд сая нэг зүүрмэглэж эхлэхдээ «Махан зах дээр явж байтал нь Цолмон гүйж ирээд «Эгч ээ! Хөгшин аав маань биднийг хүлээж сууна. Очиж уулзъя» гэхэд нь яаран очвол цэл буурал толгойтой, уранхай хөдсөн дээлтэй, хөл нүцгэн нэг өвгөн өвдөг дээрээ үндсэн аяга тавиад гудамжны буланд цомцойн сууж өглөг гуйхыг нь ажиглавал аав нь мөн байв. Амаржаргал ааваа хүзүүгээр нь тэврэн авахад мөнхүү өвгөн «миний охин хөх даалимбан тэрлэгтэй, урт хоёр гэзэгтэй, урагдаж яваа хуучин гуталтай билээ. Улаан дээлтэй, угалзтай эрээн гуталтай лам хүү над байхгүй» гээд охиныг түлхэж биеэс холдуулахад нь Амаржаргал аян замын уртыг туулахдаа өмсөж явсан хөх даалимбан тэрлэгтэйгээ ирж аавдаа биеэ таниулахаар Дэмчигийнх рүү гүйж явтлаа хунгар цасанд ойчив» гэж зүүдэлж байгаад гэнэт цочин сэрвэл Дэмчиг өвгөнийд унтаж байх бөгөөд хучлага нь унаснаас нэлээд даарсан хэвтэх ажээ.

	Гэрийн өрхний завсраар нарийхан цагаан туяа татаж өвлийн урт шөнийн харанхуйн сүүл далд орон, үүрийн цагаан гэгээ цухалзаж байх энэ үеэр угжаа санасан Цолмон уйлагнаж Амаржаргалыг сэрээжээ.

	Зүүд олон янз, сэрэлгүй зүүдлээд баймаар ч зүүд байдаг. Аавтайгаа уулзан золгож зүүдлэх зүүд, чухамхүү тийм зүүд, сайхан зүүд биз ээ.

	Ийнхүү нойрноос сэрж байгаа минь бас зүүд болон хувирч зүүд минь бодит үнэн болоосой гэж мөрөөдөн, ойр холын явдал, олон гуниг зовлонгоо бодон хэвтсээр Амаржаргалын нойр нь өглөө болтол дахин хүрсэнгүй.

	Зүүн орон дээрээс эмгэний өндийхтэй хамт уралдан босож түлээ оруулахаар гадагш гарав.

	 


VI. ХАР ГЭРИЙН ҮҮДЭНД

	 

	Өвлийн шувтраг, хаврын эхний завсрын үес хааяа нартай дулаан өдөр болох нь цөөнгүй билээ.

	Гуравхан хоногийн дараа сар шинэлж золгоно гэж байсан нэг өдөр хашааны нөмөр, гэрийн өврийн цас хайлах шинж ормоор хурц наран гарав.

	Шавар байшингийн цоожтой үүд сахиж шөнө турш зогсохдоо осгох шахан, үүрийн жавраар бүр ч орох газраа олж ядан эрүү өвдөг нийлүүлж чичрэн суусаар арайхан өдөр болгосон харуулын цэргүүд наран дээр хөөрөхөд биеэ тэнийлгэж гудамжны нөгөө захаар өнгөрөх нэг чавганц тийш омголон дээрэнгүйгээр «цаашаа» гэж хашхиран зандарна.

	Домботой цай, боодолтой идээний төдийхнийг барьцгаасан хэдэн эмэгтэй тэрхүү шоронд ойртохыг завдахад манаач нарын нэг нь урагш гарч «юу хэрэгтэй» гэж бархиран зандраад бууныхаа замгийг тачигнуулна. Боодолтой юм барьсан хүмүүс улам нэмэгдсээр хорь гаруй тоонд хүрсний олонх нь залуу эхнэрүүд боловч мөн тэд нарын дотор өндөр насанд хүрч үлгэн салган болсон өвгөд, эрүү өвдөг нийлэх шахсан эмгэд мэр сэр харагдана.

	Бага үд болохын үес хэдэн цэргүүд лам, хар хоёр залуухан монгол хүнийг тууж ирээд шоронгийн үүдний том цоожийг хангир, жингэр дуугарган, сүр бадруулан онгойлгож, тэр хоёрын ар нуруу руу бууны бөгсөөр нудачсаар дотогш түлхэн оруулав. Дараа нь ямар нэг дарга даамал бололтой, хянган хамартай, хөх нүдтэй, өндөр бөгөөд махлаг биетэй, гар буу зүүж, сум ярайтал бүсэлсэн, гаж буруу нэгэн этгээд цугларагсдын зүг хандаж «Өнөөдөр юм оруулж болохгүй гэсэн зарлиг бий. Золигууд та нар одоохон эндээс тонилцгоохгүй бол цөмийг чинь буудаж алаад хогийн нохойн хоол болгоно» гэж багалзуураа шахуулсан юм шиг муухай дуугаар зандран, бүснээсээ буугаа шүүрэн авахад нь тэр олон хүмүүс үг дуугүй тархан явцгаав. Гагцхүү нялх хүүхэд тэвэрсэн нэг залуу бүсгүй үлдэж:

	— Ноёд минь, тэнгэр минь, эх үрийг нигүүлсэж эцгийг маань өршөө. Бид нялх нойтон олон хүүхэдтэй, ядуу улс гэж сөгдөн гуйв.

	Хянган хамарт дарга буугаараа зангаж, үүнийг бушуу зайлуул гэсэн тушаал буулгахад хоёр цэрэг урагш ухасхийн мөнхүү бүсгүйг барин авмагц сахь дарга толгойгоо далжийлган шоронгийн ар руу зангаад зүүн нүдээ ирмэж инээмсэглэх нь та нар дураараа болтугай гэсэн дохио байв.

	Үд өнгөрөхийн үес гарыг нь ар нуруунд нь янгинатал хүлсэн нэг хүнийг хэдэн цэргүүд тууж ирэв. Түүний хойноос «Аавыг минь өршөө, тавиач» гэж уйлан дагаж яваа бяцхан хуврагийг ажиглавал Чойнхор ажээ.

	Туугдан ирсэн тэр хүн шоронгийн үүдний босго алхах зуураа гэдрэг эргэж нэлээд олон үг хэлснээс:

	— Миний хүү буц, тэр айлдаа оч гэх нь тодхон сонсогдсон бөгөөд хамар, амнаас нь цус гоожиж, зүс царай нь хувьссан авч Өлзийсайхан мөн болох нь танигдав.

	Доктор Лопатины ивээл халамжаар тэнхэрч эрүүл болсон Өлзийсайхан хайрт охиноо олохыг хамгаас илүүд үзэж өдөр бүр айлаар орж асуух, захаар явж эрэх зэргээр өвлийн саруудыг өнгөрөөсөн ажээ.

	Лопатин, хүйтэн сэрүүн цагийн бүрэн хувцас Өлзийсайханд бэлтгэн өгөөд түүнийг гэртээ байлгаж байв.

	— Монгол орны эзэн нь монголчууд л байх ёстой. Жаргалт амьдрал, чөлөөт ёс тэнгэрээс аяндаа буухгүй, тэмцлээр түүнийг олох хэрэгтэй. Энэ учрыг ухамсарлан эх орныхоо тусгаар тогтнолын төлөө хүчээ нэгтгэн зангидаж байгаа шилдэг хүмүүс танайханд олон бий. Тэд нартай нийлээрэй. Би чамд тусална. Гэхдээ цагийн байдал ямар болохыг одоо хэлэхэд хэцүү байна. Нэг ирэхэд чинь би явчихсан ч байж мэднэ шүү дээ гэж Лопатин доктор Өлзийсайханд захиж хэлдэг байсан юм. Тэгээд, үнэхээр нэг орой Өлзийсайханыг ирэхэд Лопатин гэртээ байхгүй, түүний ном дэвтэр эд хогшлыг нь сандаачихсан байв.

	Лопатины чухам яасныг Өлзийсайхан мэдсэнгүй, мэдэх ч бололцоогүй байсан бөгөөд хэрэв ачит докторт аюул тохиолдоход хүрвэл би түүнд туслах ёстой, түүнийг халуун амь, бүлээн цус хайргүй хамгаалах ёстой гэж бодсоор гудамжинд гарах зуураа "шилдэг хүмүүс бий" гэдэг сэн, тэд нар нь ямар улс байдаг бол хэмээн бодож билээ.

	Цагийн хүрд түргэн эргэж өвлийн сар барагдав. Өлзийсайхан, газар дээр ганц охиноосоо хагацсандаа гутаж зарим үе сэтгэлийн зовлонд баригдах боловч "Амьд явсан хүн алтан аяганыг амсар зууна" гэдэг үгийг санаж зоригоо чангалан, "шилдэг хүмүүс" гэдгийг олж уулзахыг хүсдэг байлаа.

	Хаврын сүүл сарын нарлаг сайхан нэг өдөр, Өлзийсайхан Гандангийн өндөр дэнж рүү бууж явтлаа домбо үүрсэн бяцхан хуврагтай халз тулгарав.

	Тэр хувраг "Аав аа" гэж дуу алдан гүйж ирээд Өлзийсайханыг тэврэн авч "Одоо би Чойнхор гэж нэртэй" гэхэд нь Өлзийсайхан охиноо сая таньж, нүднийхээ нулимсыг бөмбөрүүлэн байж:

	— Хаанаас гарч ирэв? Яагаад хувраг хувцас өмсөв? гэх зэргээр дээр дээрээс нь асуулт тавив

	— Аав аа! Эндээс холгүй Дэмчиг гуайнх гэж их сайн айл бий. Хоёулаа тэднийд очъё. Тэнд та бүх учрыг ойлгож мэднэ.

	— Тэгье, тэгье. Хүү минь гээд Өлзийсайхан дээлийнхээ дотоод хормойгоор нүднийхээ нулимсыг арчсаар охиноо даган алхав.

	— Аав аа! Би таныг их хүлээсэн, үргэлж бодож, санаж явдаг байлаа. Урд шөнө тантай уулзаж зүүдэлсэн. Тэр зүүд минь ёсоор боллоо.

	— Хүү минь чи хаана хооллож, хэнийд байдаг вэ?

	— Би багш ламынд байдаг. "Цаг зэвүүн болов. Багшийнхаас бүү гар" гэж Дэмчиг гуай захисан юм Тэгээд би гадуур явдаггүй байснаа өнөөдөр Жанлав гэдэг хуврагийн оронд энэ домбыг Гандан хүргэхээр гарсан юм гээд Амаржаргал аавынхаа гараас татаж "үүгээр явбал бүр ч ойр" гэж хоёр хүн зөрж багтахгүй нарийхан гудамжаар оров.

	Өлзийсайхан охиноо олж уулзсандаа магнай тэнийн баярласан боловч сэтгэл нь бас л тайван бус доктор Лопатин юунд гэнэт алга болов? Орос хүнийг болохоор Барон жанжин гэгч цэрэгтээ татсан юм болов уу? гэх зэргээр элдвийг бодон охиноо даган явсаар нарийн гудамжны аманд гартал нь өмнөөс нь оодон хар дээлтэй, овгор цагаан хурган малгайтай, буу сэлэм зүүсэн хэдэн хүн зам хөндөлсөн зогсож байсны нэг нь өндөр дуугаар:

	— Тавдугаар Богдын хувилгаан Барон жанжны цэрэгт дайчилна чамайг гэхэд нь Өлзийсайхан:

	— Ноёд минь өршөө, би бие муутай гэтэл тэдний нэг нь:

	— Жаран монет хөлс өгнө, чи явах ёстой гэж зандрав.

	— Над мөнгө хэрэггүй, би явж чадахгүй гэж Өлзийсайханы хэлмэгц:

	— Шамбалын дайнд мордохгүй гэж байгааг үзвэл энэ муу улаан намын сүлбээтэн байхаас зайлахгүй. Үүнийг барь! гэсэн харгис догшин хараалын үгс, бууны замаг тачигнах чимээтэй зэрэгцэн сонстов.

	— Өлзийсайхан ийнхүү бароны цэрэгт баригдаж буу тулгагдан туугдаж явахад "Аавыг минь тавиач" гэж хойноос нь дагаж гүйсээр шоронгийн үүдэнд тултал очих Чойнхор буюу Амаржаргалыг уншигч та бүхэн сайн таних билээ.

	Чойнхор аавтайгаа уулзаж баяр хөөр болсон нь ийнхүү агшин зуурын үзэгдэл болон замхарсан ажээ. . "Цаадах ламын оронцгоо зайлуул" гэж харуулын даргаас тушаамагц Чойнхорын зүг хэд хэдэн бууны ам чиглэв.

	Би зүүдэлж байна уу? Энэ бүгд цөм зүүд байгаасай гэж хүссээр Чойнхор шоронгийн үүднээс холдов. Муухай зүүд зүүдэлж байгаад сэрэхэд сэтгэл амсхийдэг сэн, Би одоохон сэрж баярлах байх аа гэсэн Чойнхорын хүсэл хангагдсангүй, үнэхээр эцэг, охин хоёр дахин хагацав.

	Ийнхүү Чойнхорт тохиолдсон зовлонг хуваалцаж түүнд түшиг болох айл Дэмчигийнхээс өөр хэнийх байх билээ. Чойнхор тэднийх рүү явав.

	Төр донсолж түм үймсэн энэ хүнд цаг, хүсэл тэмүүлэл төгс боловч санаа нэгтэн цөөхүүлээ байсан ажээ. Бароныхны гараас Чойнхорын эцгийг мултлан авахад үнэхээр хэцүү байвч Дорлиг гар хумхин суусангүй, Өлзийсайханыг аврахын тул арга чарга бүхнийг сүвэгчилж лам, ноёдыг ч гуйж үзлээ, хээл хахууль ч хэрэглэж туршлаа. Аль нь ч тус болсонгүй.

	Домботой цай, боодолтой юмс барин шоронгийн үүдэнд өглөө бүр цугларах хүмүүсийн дунд Чойнхор нэмэгдэв.

	Тэд нарыг шоронгийн дарга даамлууд заримдаа үг дуугүй бууны замаг тачигнуулан хөөдөг, заримдаа «Маргааш ирцгээ» гэж тараадаг байлаа.

	Чойнхор аавынхаа дуртай хоолыг аваад гурван өглөө дараалан ирж хөөгдөөд дөрөвдөхтэй ирэхэд нь «Маргааш хоол оруулна» гэж харуулын нэг нь хэлж цугларагсдыг буцаав. Дараагийн өглөө нь Чойнхор ургах нарнаар уралдан босож аавынхаа хамгийн дуртай будаатай цай, шар тостой арвайн гурил аваад шоронгийн үүдэнд очиж хүлээв.

	Домботой цай, боодолтой юмс барьсан эхнэрүүд цугларсаар дөч шахам тоонд хүрэх үес шоронгийн харуулын нэг нь гарч ирээд:

	— Шил шилээ хараад зогс гэж тушаасныхаа дараа бас "Юмаа тавиад арван алхам зайл" гэж хашхирав.

	— Уулзуулахгүй ч гэсэн унд хоол оруулахыг зөвшөөрвөл бас ч яамай гэж хүмүүс шивнэн ярилцаж, барьсан юмсаа тавиад хэдэн алхам зайлтал цагаан хурган малгайтай, оодон хар дээлтэй, өргөн суран бүсэндээ гар буу хавчуулсан, хянган хамартай нэг этгээд үзэгдэж цугларагсдын нэр овгийг нэгд нэгэнгүй бичиж аваад шорон руу ороход нь "Одоо л аавдаа дуртай юмыг нь цадтал идүүлэх нь" гэж Чойнхор баяртай байв. Гэтэл удалгүй мөнхүү этгээд эргэж ирээд жагсан хүлээгчдийн зүг өндөр дуугаар:

	— Бушуу эндээс зайлцгаа, буцаж та нарын эргэх хэрэгцээгүй болсон, дахин үүгээр үзэгдвэл толгойгүй болно гэдгийг мэдэцгээ гэж зандраад сэлмээ суга татахад цугларагсад тал бүртээ тархан зугтав.

	Хүний жаргалыг үзэхдээ хилэгнэж, зовлонг харахдаа баясагчдын тачигнатал инээлдэх нь гудамжны булан тойрч далд орон ортол Чойнхорт тодхон сонстов.

	Юунд аавыг барьсан, аавдаа өгөхөөр авч яван хоол цайг нь булаасан, юунд хүнийг гудамжинд дүүжилж байгаагийн учир шалтгааныг Чойнхор бүрэн ойлгохгүй боловч эд нар муугийн муу зандалчид гэдгийг ухамсарлаж эхлэв.

	Эх үр хагацаж, амраг садан сарнисан, эрх чөлөө гишгэгдэж улс орон түйвсэн, энэ хүнд үе, хатуу цаг үргэлжилсээр хаврын сар өнгөрөв. Энэ завсар Өлзийсайханы сураг гарсангүй. Хүрээний аймаг бүрээс нэг, хоёр хүн өдөр тутам бароныханд баригдаж амьд үхсэн алин болох нь мэдэгдэхгүй алга болсоор байлаа.

	Нэг өглөө эрт, өвгөн Дэмчигийн хамар хашааны илжгэн чихт хэмээх Донойн бага охин Чойнхорын багш ламынд ирж Дорж, бароны цэрэгт баригдаж, Дорлиг зугтав. Урьд шөнө Дэмчиг өвгөнийх нүүсэн гэж мэдэгдэхэд нь Чойнхор хэрдхийн цочиж:

	— Хаашаа гэж асуухад:

	— Сартуул хошуу гэл үү дээ. Би сайн мэдэхгүй байна. Цаг тайвшрахад эргэж Чойнхорыг авна гэж хэлүүлсэн.

	— Цолмон яасан бол?

	— Аваад явсан байлгүй. Хаанаас орхих вэ. Шөнө гэнэт нүүсэн гэж тэр охин ярив.

	Үүнээс хойш Чойнхор гудамжинд үзэгдэх нь улам ховордсон боловч аз тохиолдож аавдаа халуун цай оруулах зөвшөөрөл олж юу магад гэсэн горьдлоор шоронгийн үүдээр эргэж харуулынханд хөөгдөөд буцдаг, ихэнх цагийг багш ламындаа нөгчөөх болсон билээ.

	Хүрээ даяар хүний сэтгэл тайван бус, саахалт айлдаа орохоос төвөгшөөж, сайн нөхөртэйгөө уулзахаас болгоомжилж, яривал шивнэж, явбал сандарч, гэрээс гарвал буцахын найдвар бага, нөхрөөс холдвол уулзахын итгэл дунд, ийм хүнд үе, хатуу цаг бас эхлэв.

	Аюулт энэ цаг чухам хэзээ, хэрхэн төгсгөл болохыг Чойнхор мэдэхгүй байлаа.

	 


VII. ШИНЭ ХОРВООГИЙН ҮҮРИЙН ТУЯА ГИЙВ

	 

	Хаврын сүүл сарын арван хоёрны өглөө эрт, зүүн хүрээний Галсанжамц гавж хар хилэн нударгатай, улаан торгон дээлээ өмсөж, шинэ орхимж ороон, чавираа зүүгээд Чойнхорыг дагуулан гадагш гарав.

	Цаг цөвүүн гээд багш нь гадуур явахыг нь хориглодог байсны улмаас хашаанаас гаралгүйгээр хаврын саруудыг өнгөрөөсөн Чойнхор Галсанжамц гавжийг дуртай даган явах замдаа:

	— Бид хаа хүрэх вэ? гэж асуухад нь багш нь:

	— Өнөөдөр Майдар бурхан Хүрээ эргэнэ гэв.

	Удалгүй багш, шавь хоёр Гандангийн зүүн дэнж доор бужигналдан үймж байгаа лам хар түмэн хүмүүсийн дунд орж явчхав.

	Ногоон халзан морь унасан Майдар бурхны дүрсийг асар том дугуйтай өндөр тэргэн дээр залсныг лам нар хүрээлэн, зарим нь тэрэгний өмнөөс нь чирч, зарим нь хойноос нь түрж явна. Түүний хоёр талаар шүхэр жанцан салбагануулсан жижиг тэргүүдийг хуврагууд түрэн гүйлдэхдээ нэг нь нөгөөгөө гүйцэн заримдаа тэргээ эвдэртэл мөргөлдүүлнэ.

	Баргын аймгийн тэргийг мэргэн хамбын аймгийн тэргээр мөргүүлж дугуйг нь мултлан унагахыг үзэхдээ бүснээсээ таван өнгийн хадаг уяж навсгануулсан бароны хэдэн цэргүүд «Жолигуудыг поодочик» гэж хашхиралдана.

	Майдар бурхны их тэргэн дээр хоёр лам Сунтаг барьж зогсоод мөргөлчдөд адис тавина. Сунтгаас адис хүртэхийг тэмүүлж лам, хар хүмүүс түрцэлдэнэ.

	Майдар эргэсээр зүүн хүрээний хойд талд хүрч зогсов. Хуврагууд домботой манж, савхан хувинтай бэрээсэй дамнан ирж лам нарт аяганд нь хийж, харцуудад алган дээр нь тавьж өгөхийг үзээд Чойнхор алгаа дэлгэн хүмүүсийн суганд доогуур хэдэн удаа тэмүүлсээр арай гэж атга бэрээсэй олж аваад гэдрэг эргэтэл нь «Подоочик» хэмээн дүрэмддэгийн нэг нь, урт гэзэгтэй, залуухан хүний дээл гутлыг тайлуулан нэгжиж «Авчирсан юмаа гаргаж өгөхгүй, үнэнээ хэлэхгүй хэдэрлэвэл чинь дүүжилж тонилгоно. Их чөлөөнд, пүүзний дааманд байгаа дүүжлүүрийг харсан биз дээ чи» гэж авирлан зандчиж байтлаа «Бор тоомсог гүүгээ унасан Барон жанжин бол бодисдын хувилгаан гэдгийг мэдэх үү чи муу. Амруулбал энгэр, агсуулбал зэвсэг бидэнд бий» гэхийг нь сонсохдоо ноднин жил Хутагтын хийдийн дэргэд унтаж байхад өвгөн Дамдины майханд орж дүрэмдсэн дээрэмчний дуу мөн болохыг Чойнхор таниад бушуухан зайлсан боловч ногоон зүлгэн дээр бөөгнөрөн суух хүмүүсийн яриаг чагнан нэг хэсэг зогсов.

	— Улаан намынхан гэдэг удахгүй умар зүгээс ирэх юм гэнэ. Тэдэнтэй байлдахаар бароныхон хойшоо явж байна. Яагаад энэ муу цахрууд үлдчихэв дээ.

	— Бароныхон Хүрээнээс гарахдаа дээрэм их хийж гэмгүй олон хүнийг дүүжиллээ. Нэг чавганцыг хүртэл их чөлөөнд дүүжилчихсэн байхыг үзлээ.

	— Цогчин дуганы дээгүүр галзуу нохой гүйсэн гэнэ. Энэ бол хамгийн муу ёр. Юу гээч нь болох, ямар цаг ирэх нь вэ?

	— Ноёны хатантай нөгөө Дэнгэндоо гэрлэж гэнэ шүү.

	— Нохойн хүү хүний хүү болжээ. Тэр гайхал Дэнгэндоо хутагт хувилгаадын дарж чадаагүй хятад чөтгөрийг ганц лонх ганзай, галд шатаасан, цаасан зоосоор мэхлээд нутагт нь буцаасан гэнэ.

	— Улаантан гэдэг гэмин, барон шиг догшин хэрцгий биш, авир зан сайнтай, аврал ивээлтэй юм гэнэ. Одоо л цаг тайван болох нь уу даа.

	— Бароны гяндангаас оргож зугтсан орос, монгол хүмүүс улаан намынхантай нийлээд ирж яваа юм байхаа гэх зэргээр авир шивэр ярилцах олон үгний дотроос «Гяндангаас оргосон хүмүүс ирж яваа» гэсэн нь Чойнхорын сэтгэлд нэгнийг санагдуулж цааш нь юу сонсогдохыг чагнан байтал нь лам нарын үдлэх цаг дуусаж Майдарын эргэлт үргэлжлэв. Майдар эргэхдээ Хүрээний дөрвөн зүг тус бүрд амарч зогсдогийн нэгэнд Чойнхор ийнхүү сонин яриа олж сонссоноос хойш хүмүүс олноор цугларан үймэлдсэн газар очдог болсон нь улаантан гэгчийн ирэх өдөр цагийг олж мэдэхийг хүссэн хэрэг байжээ.

	Хаврын сүүл сарын хуучид болж байсан нэг өдөр шар сүмийн өргөн гудамжаар цан хэнгэрэг нижигнүүлэн, бүрээ бишгүүр хангинуулсан олон лам нар цувж явсаар хүрээний хойд талд гарч гурилаар урлаж хийсэн гурвалжин шовх үзүүртэй балинг өвсөн овоохой руу шидээд түүнд гал асаан, хонхны очирт уясан хар хадгаар дүрэлзэж буй галын дөл тийш олон дахин занган байж удтал ном уншив.

	Цугларсан хүмүүс "Умар зүгээс ирж яваа улаан намынхныг буцаах сор залах нь энэ дээ" гэж ярилцахыг нь сонсохдоо тэр улаантан гэгчтэй аав минь ирж юу магад хэмээн хоног тоолон хүлээж байсан Чойнхорын сэтгэл түгшиж билээ.

	Лам нарын хийсэн хараал улаан намынханд хүрсэнгүй. Зуны дунд сарын нэг өглөө Хүрээний гудамжаар морьтой хүмүүс давхилдан өндөр дуугаар:

	— Ардын намын цэрэг ирнэ, айж ичих юм байхгүй гэж зарлахыг сонсмогцоо Чойнхор их чөлөөнд гүйн очиход нь тэнд олон хүн цугларсан байлаа.

	Удалгүй Гандангийн дэнжийн араас шар цацагтай туг далбаа намилзуулан хийсгэсэн морин цэрэг, дараа нь бор дээлтэй явган цэрэг жагсан гарч ирээд их чөлөөг уруудан явсаар залрахын замыг хөндлөн огтолж Хүрээний их талбайг өнгөрөн зүүн тийшээ одов. Чойнхор жагсаалыг даган явж хүн бүрийн царайг ажиглав. Энэ цэргүүдийн дотор Чойнхорын аав үзэгдсэнгүй боловч аавтай нь адилхан авран нигүүлсэгч, ардын намынхан иржээ гэдэг нь илэрхий болов.

	Ардын намынхан тэдэнд туслахаар ирсэн орос цэргүүд номхон томоотой, төв даруу, энэрэнгүй зөөлөн, урьдын гэмин, бароны цэргийн харгис хэрцгий түмэн нүгэлт явдлуудтай жишишгүй, үнэхээр ач буянт ажил үйлстэй хүмүүс байгааг ард олон нүдэн үзэж тэд нарыг номхон борууд гэж нэрлэсэн билээ.

	— Номхон борууд үнэнхүү гэм хоргүй хүмүүс юм. Ингээд цаг сайжирч, төр төвшрөх нь бололтой гэж хүрээнийхэн ярилцах болов.

	Нэг өдөр Галсанжамц гавжийн хаалганы хонх дуугарахад Чойнхор гүйн очиж нээв.

	Урт хормойтой бор дээлтэй цэргийн хүн өндөр том морио уяад, буугаа үүд түшүүлэн тавиад дотогш орж үл ойлгогдох хэлээр хэдэн үг дуугарахад нь Чойнхор:

	— Багш аа! Юу гэж байна вэ гэж асуув. Галсанжамц:

	— Мэдэхгүй л дээ. Мэндэлж байгаа юм уу даа. Цай аягал, боов авч өг гэв.

	Тэр цэрэг цай уугаад явахдаа «Спасибо» гээд цамцныхаа уутнаас дөрвөлжин боодолтой юм гарган нандигнан эвхсэн цаасан дотроос халзан толгойтой хүний жижигхэн зураг авч Чойнхорт өгөв.

	Чойнхор түүнийг багшдаа үзүүлж:

	— Саяны орос цэрэг «Пасибо», гээд над өглөө гэхэд нь Галсанжамц гавж «Алив» гээд тэр зургийг нь авч нүдэндээ нэг ойртуулан, нүднээс нэг холдуулан ажиглан хараад:

	— Башийба гээд өглөө гэв үү. Багш гэсэн байлгүй. Алс газар мордуулахдаа аав ээж нь хүүгийнхээ амь насыг даатгаж зүүлгэсэн, дайн тулалдааны үед бууны сумыг зайлуулах ид шидтэй сахиус, оросын бурхан багшийн хөрөг байж таарах нь ээ.

	Чи үүнийгээ хаялгүй авч яваарай. Энэ чинь амь насанд тустай ч багшийн дүр байж мэднэ гэв.

	Чойнхор тийнхүү шинэ багштай болов Галсанжамц гавжтан «Хөрөг зургийг нь хүртэл өвөрлөн нандигнаж яваа болохоор бурхнаас дутуугүй эрхэмлэн үзэж байгаа хэрэг. Шинэ ёс, шинэ итгэл бишрэл эхлэв ээ дээ, янз нь. Бид мэтийнх нь нас гүйцэхгүй тийм урт замтай өөр хорвоо үүсэв бололтой» гэж боджээ.

	Шинэ хорвоогийн үүрийн туяа удалгүй бүхнийг гэрэлтүүлж, монгол нутагт урьд үзэгдээгүй шинэ амьдралын тариалан соёолж эхэллээ. 

	ГУРАВ. ГЭРЭЛТ ЗАМД

	 

	I. ЭРДМИЙН ОРДНЫ БОСГО АЛХСАН НЬ

	 

	Богд уулын ногоон нөмрөг алтлаг эмжээртэй болж харагдах нь хусан модны навчис шарласны тэмдэг байлаа.

	Дүнжингаравын хүр доорх хөгшин буурал хайлаасны навчис өдрийн нэг, хоёроор сэмхэн сэмхэн унаж салхинд туугдан өмнө зүг хийссэний түрүүч нь Дунд голын эргээр тохиолдоно.

	Шөнө хүйтэн хоносон зарим өглөө хотын өргөн талбайг цан хяруу бүрхсэн нь мандах нарны гэрэлд сувдан цагаан гэгээ татан гялалзах болов.

	Ийм нэг нарлаг өглөө хүүхэд хөтөлсөн эрэгтэй, эмэгтэй хүмүүс хүрэн будагтай банзан хашаа руу цувж орох нь харагдана. Учрыг сайтар сурвалжилбал, энд ардын засгийн анхны бага сургуулиудын түрүүч нь нээгдэж байгаа ажээ.

	Наран ханын толгойд хүрэх үес дэлийг нь зассан жороо хул морьтой, ахимаг насны хүн ирж хашааны өмнөх уяан дээр буухад «Багш ирлээ» гэж хүмүүс шивнэлдэн хүүрнэлдэнэ.

	Энэ сургуулийн багшаар саяхан томилогдсон хошуу даяар алдартай хурдан бичээч, янтай Намжилдорж морио уямагц олны зүг бөхөсхийн мэндлээд, дээгүүр харан, хөлөө хол хол зөөж талбин алхлахыг ажиглавал тарваганы сүүл хадсан цагаан эсгий тоорцогтой, цэнхэр нударгатай хүрэн пүүсүү дээлтэй, шар дурдан бүсэндээ ногоон торгон даалин хавчуулсан, угалз хээ нь ярайсан шинэхэн ээтэн гутлын түрийнээс улаан эрээн хөвөнтэй оймоны зах цухуйлгажээ.

	Тэр багш шууд явж хашааны дундах дүнзэн байшинд оров.

	Энэ өдөр эрдмийн ордны босго алхахаар ирэгсэд янз бүр, жинхэнэ сургуулийн насны хүүхдүүд мөн ч цөөнгүйн дотор хорь шахсан, данхар том биетэй, урт хар гэзэгтэй харчууд ч үзэгдэж байв.

	Багш Намжилдорж хүмүүсийг нэг нэгээр нь дуудан оруулж, урт цагаан тайлин цаасан дээр анхны сурагчдыг бүртгэхдээ «Хэний хэн, хэдэн настайг аймаг хошуу, ам бүл» гэх зэрэг асуулт тавьж завсар чөлөөнд нь бийр янтай нийлүүлэн, шүрэн толгойтой сүйжин хөөрөг гаргаж тамхилаад, хааяа чанга чангаар найтаана. Түүний гучин ес дэх сурагчийг бүртгэж дуусах үес нь үдийн буу «пин» гэж бөглүү сонсогдмогц:

	— Өнөөдөр боллоо гээд суудлаас бостол нь бөндгөрдөн цагаан царайтай, намхан биетэй хүүхэд хөтөлсөн өндөр хар хүн орж ирээд алга дэлгэн бөхийж багшийн амар мэндийг мэдсэний хариуд Намжилдорж:

	— Өнөөдөр бүртгэхгүй гээд үүд рүү алхахад нь сахь хүн түүний замыг хөндөлсөн зогсож

	— Та намайг танихгүй байна уу? Би Цэмбэлдорж байна. Танд өөрийн биеэр бараалхаж ирлээ.

	— За тийм үү. Таныг сая танилаа.

	— Тэгэлгүй яах вэ. Та намайг таних ёстой.

	— Энэ чинь танай хүү бил үү?

	— Тийм ээ. Танхимд бүртгүүлэхээр авчирлаа гээд бөхөсхийхийг нь ажиглавал «энэ багш миний үгнээс гарахгүй» гэсэн итгэл Цэмбэлдоржид төгс байгаа нь илт ажээ.

	Багш Намжилдорж эргэн сууж:

	— Хэний хэн гэж асуултаа эхлэхэд нь:

	— Өлзийсайхан гэснээ, гэнэт дуугүй болж, ичингүйрэх мэт нүүр нь улайн зогсох хувраг тийш Цэмбэлдорж зэмлэнгүй нүдээр хялав харж огцом дуугаар:

	— Цэмбэлдоржийн Чойнхор гэхгүй юү. Яаж дэмийрч байгаа юм гэв.

	— Өлзийсайхан гэв үү? гэж багшийн лавлан асуухад Цэмбэлдорж урагш ухасхийн хошуугаа цорвойлгож намуухнаар, 

	— Байн байн өвдөхөд нь дээдсийн зарлигаар Чойнхор буюу номын хүрд болгон нэрийг нь сольсон юм. Тэгээд л шинэ нэрээ мартаад солиорч байхгүй юу гэж тайлбарлав.

	— Номын хүрд гэнэ үү! Сүрхий нэр байна гэсээр Намжилдорж Чойнхор тийш хааяа ширтэн харж Цэм... бэл... дор... жийн... Чойн... хур гэж үсэг нэг бүрээр унжруулан, үеэр таслан дуудаж яаралгүй бичиж гүйцсэнийхээ дараа:

	— Хэдэн настай вэ? гэж асуухад нь Чойнхор:

	— Арван гуравтай гэж аман дотроо аяархан дуугарав.

	— Ам бүл хэдүүл бэ? гэсэн асуултад Чойнхор хэлэх үгээ олж ядах мэт гайхан зогсоход Цэмбэлдорж «Дөрвүүл» гэв.

	— Аймаг хошуу гэсэн асуултад:

	— Цэцэн хааны аймаг гэж мөн л Цэмбэлдорж хариулав.

	— Танай хүү гэрээс явах юм байгаа биз дээ? гээд Намжилдорж бүртгэх дэвтрээ баадагнаснаар Чойнхорыг сургуульд бүртгэж авснаа мэдэгдэхэд:

	— Үгүй, үгүй, за байз, хаанаас даа гэж Цэмбэлдоржийн хэлэх үг хэд дахин гацаад гэнэт гох нь тавигдсан мэт шулуудаж;

	— Сургууль дээрээ, багшийнхаа дэргэд байлгүй яах вэ. Эндээ, дэргэдээ авч үзээрэй гэхэд нь Чойнхор битүүдээ баяртай байв.

	Чөлөөт Монголын нийслэлд тулгуур байгуулагдсан бага сургуульд ийнхүү бүртгэгдсэн Цэмбэлдоржийн Чойнхор нь бидний хуучин танил Өлзийсайханы Амаржаргал мөн болохыг уншигч та бүхэн хэдий нь мэдсэн биз ээ.

	Сургуулиудыг шинэ тутам нээж соёл гэгээрлийг хөгжүүлэх тухай ардын засгийн уриа орон даяар түгэхэд «Өрх бүрээс нэг хүүхдийг албадан танхимд оруулах гэнэ, тэнд бурхан шашин, эцэг эхээ мартах буруу номд сургана» гэх мэт цуурхал тархаж байв.

	Гүн Цэмбэлдорж эрх танхил ганц хүүгээ барьж аваачихаас нь урьдчилан сэрэмжлэх арга ухааныг танил тал лам, ноёдтойгоо зөвлөн хэлэлцсэнээ.

	Хүүхдээ танхимд өгөхийг дургүйцвэл эцэг нь гэмтэн болно гэсэн яриа дэлгэрэхэд Цэмбэлдорж бүр ч яаран зүүн хүрээний Галсанжамц гавжтай сэм хуйвалдаж түүний шавь Чойнхорыг өөрийн хүүгийн оронд танхимд өгөхөөр шийдвэрлэжээ.

	Тулах түших төрөл садангүй, өнчин Чойнхорт шинэ төрийн сургууль алстлаа муу ч биш байж болох юм гэж Галсанжамц гавж бодоод гүнгийн удаа дараа гуйсныг зөвшөөрчээ. Тэгээд гүн Цэмбэлдорж, Бадамёго дацангийн сахиусанд Чойнхорыг зул хүж бариулан сөгдүүлж Цэмбэлдорж гэсэн овгийг насан турш хадгалан, үрчилсэн эцэгтэйгээ элэг нэгтэй, үүрд түүнд сэтгэл хувирахгүй, буруу санаа агуулахгүй явах тангараг өргүүлээд өөрийн нэрээр сургуульд оруулсан нь энэ ажээ.

	Чойнхорыг сургуульд бүртгүүлж байранд суулгах болоод гэртээ харих замдаа гүн Цэмбэлдорж «Хэрэв хүүгээ заавал танхимд оруул гэгдэхэд хүрвэл хоёрын нэгийг нь өгсөн гэж хэлэх үгтэй. Бас тэгээд үүгээрээ ардын засагт үнэнч болж үзэгдэх талтай нь алсдаа над хэрэгтэй юм. Ухаан билгийн хурцаар учрыг эртхэн олж, хужрыг нь эвтэйхэн тааруулж чадлаа даа» гэж өөрөө өөрийгөө магтан, сэтгэл хангалуун алхална.

	 


II. «А»˗ГИЙН ДАРАА «Б» БИЙ

	 

	Анхны бага сургуулийн эхний хичээл эхлэх намрын өглөө хүйтэн амьсгалтай боловч хурц нартай, номин хөх тэнгэрт өчүүхэн ч үүлгүй, цэлмэг сайхан байв.

	Эрдмийн ордны босгыг алхахаар дүнзэн байшингийн нөмөрт цугларч буй сурагчдын хувцас хунар нь янз бүр, голдуу ээтэн гуталтай боловч олон өнгийн дээл, маяг бүрийн малгайтай, зарим нь дэрвэгэр чихтэй үстэй тоорцог тавьж, эгэл монгол дээл дээр хүрэм давхацжээ. Зарим нь гозгор оройтой годон малгай, хээтэй шандан даавуу тэрлэг өмсжээ. Тэдний дунд ташуу энгэртэй улаан дээлтэй, толгой нүцгэн зогсох нэгнийг ажиглавал Чойнхор ажээ.

	Намрын өглөөний сонорт ямаан дунгийн дуу хашаа алслан сонсогдохын сацуу сурагчид хичээлийн танхимд яаран орцгоож зэрэгцүүлэн эгнүүлж тавьсан урт вандан дээр суудал эзлэн тус тусын ваадангаас дэвтэр цаас гаргаж эхлэв.

	Удалгүй багш Намжилдорж орж ирээд:

	— Бүгдээрээ сайн байна уу гэхэд нь нэг, хоёрын зэрэг хүүхэд аман дотроо «Сайн» гэж шивнэн хэлээд бусад нь бие биеэ харалцан, гайхсан байдалтай дуугүй сууцгааж байв.

	— Миний нэр Намжилдорж, би бол та нарын номын багш, үүнээс хойш багшийн орж ирэхэд нэгэн зэрэг босож бай. Ингэж багшдаа хүндэтгэл үзүүлэх нь боловсон улсын сургуулийн сурагчдын заавал дагаж мөрддөг журам юм. Одоо нэг удаа зэрэг босож үзүүл гэхэд нь сурагчид ихэд гайхсан байдалтай, уван, цуван босоцгоов.

	— Нэгэн зэрэг босож сурах хэрэгтэй. За, сууцгаа. Өнөөдрөөс эхлэн та нар ардын сургуулийн сурагчид боллоо. Та нарт би өдөр бүр ном заана. Хүн бүхэн сайн бичээч болж улмаар эрдэмтэн мэргэдийн зэрэгт хүрээд төр түмэндээ хүчин зүтгэх болно гээд багш Намжилдорж бүсэн дэх ваадангаа тайлж түүний дотроос улаан шугамтай тайлин цаасыг үдэж хийсэн нэг дэвтэр авч өмнөө дэлгэн:

	— Бид өнөөдөр монгол бичгийн хичээл эхэлнэ. Миний бичсэн үсгүүдийг дуурайлган тус тусын дэвтэрт бичээрэй гээд хана дахь самбар дээр А, Э, И гурван эгшиг үсгийг хичээнгүйлэн бичээд яаж дуудахыг нь дахин давтан заав.

	— А, Э, И гэж сурагчид аялга нийлүүлэн дуудаж тус тусын дэвтэр дээр хуулан бичиж буйг Намжилдорж эргэн үзэж үсгийн ацаг шүд яаж гаргахыг, үсгийг хаанаас нь эхлэн бичихийг сурагч бүхэнд зааж зарим сурагчдын гарыг барьж хөтлөн бичүүлнэ.

	Энэ сургуулийн анхны хичээл ийнхүү эхлэв. Багш Намжилдорж өглөө бүр монгол үсгийн цагаан толгой, дараа нь тоо бодлогын хичээл сампингаар заадаг байлаа.

	Чойнхор сургуульд орсноос хойш олон хүүхэдтэй танилцан сэтгэл санааны хувьд сэргэсэн боловч шөнө бүр аавтайгаа уулзаж зүүдэлдэг, зарим өдөр удтал дуугаа хурааж бодлогошрон суудаг байлаа. Түүний даруу номхон зантай, цээлхэн шингэн дуутай, ноцолдох, барилдахаас үргэлж зайлсхийн явахыг нь ажиглаж зарим сурагчид түүнийг «Хүүхэн Чойнхор» гэж хочлох болсонд сэтгэл нь нэн түгшивч чухам нэр, үнэн биеэ яаж олохыг мэдэхгүй, тангаргаа няцаж нууцаа илчлэхээс зовно.

	Үдийн бууны дуугаар танхимаас бужигналдан гарч гал тогооны гэр лүү уралдан гүйлдэх сурагчдын хамгийн сүүлд Чойнхор явах нь харагдана.

	Сурагчид хар цай ууж, улаан гурилын боорцог идээд зарим нь тарж, зарим нь бөмбөг хөөцөлдөн тоглоход Чойнхор хичээлийн танхимдаа хэдий нь очиж номоо дэлгэн суусан байдаг байлаа.

	Ингэж цаг мөч бүрийг ашигтайгаар өнгөрүүлж, эрдэм ном сурахын төлөө мэрийж чармайсны ачаар цагаан толгойн үсгийг заалгаж дуусах үедээ Чойнхор ном үсэглэн уншиж эхэлсэн бөгөөд удалгүй «Багш шавийн үлгэр», «Цаасан шувууны тууж» зэрэг номуудыг торолгүй уншдаг болсноор үл барам, цөөн үгтэй захидал, өргөдөл бичиж чаддаг болов.

	Нэг өдөр Чойнхорыг хичээл давтаж суутал сургуулийн нь галч эмэгтэй Дарьмаа орж ирээд:

	— Хүүхээ, чи над ажлын хөлсөө авах нэг цаас бичээд аль гэж гуйхад нь Чойнхор:

	— Би яаж бичих вэ. Тийм юм бичиж үзээгүй гэхэд Дарьмаа:

	— Чамайг л бичиж чадна гэлцэх юм. Чадаж ядах юу байх вэ. Миний хэлснийг л бичихгүй юү гэв.

	Чойнхор арга буюу дэвтрийнхээ цааснаас нэг хуудас таслан авч Дарьмаагийн хэлсэн үгсийг найруулан сургуулийн даамалд өргөх бичиг зохиов.

	Зарим сурагчид мартсан үсгээ Чойнхороос асуудаг, ялангуяа тоо бодлогын гэрийн даалгаврыг хийж ядахдаа түүнээс тусламж авдаг. Чойнхор ч тэдэнд мэдэх чадахын хэр чинээгээрээ тусалдаг байсан учир нөхөд нь түүнийг хүндэтгэх болж «Хүүхэн Чойнхор» гэсэн хоч нэр бараг сонсогдохыг больсон билээ. Гэвч Өлзийн Равжир, Галтын Муна зэрэг сурагчид тэр хочийг байн байн хэлж даажигнахыг оролдовч Чойнхор түүнийг огт анхаарсан шинжгүй, сонсоогүй юм шиг өнгөргөж хамаг цагаа эрдэм сурахад зориулан өдөр заалгасан хичээлээ орой бүр давтаж хамгаас эрт босож, хамгаас сүүлд унтан, хатуужил тэсвэртэй, шамдан суралцсаны ачаар эхний жилийн эцсийн шалгалтаар бүх хичээлд онц дүн авч дотоод яамны сургуулийн хэргийг эрхэлсэн түшмэлийн илтгэлд нэр нь дурдагдан сайшаагдав.

	 


III. ЭНЭ ЗҮҮД БИШ ШҮҮ

	 

	Өвлийн хүйтнээс урьтаж өмнө зүгийн дулаан орныг зорьсон галуу шувууд үүрийн бүрэнхий, үдшийн гэгээгээр хотын дээгүүр зэл татан нисэхдээ хөг аялга нийлүүлэн гуа, гуа дуугарах нь зуны гурван сарыг сургуулийн хашаанд ганцаараа өнгөрүүлсэн Чойнхорын сэтгэлд олныг санагдуулна.

	Галуу шиг жигүүртэй болж гэм газрын холыг зорих сон, тив дэлхийг тойрч тэнгэрийн оргилоос харах сан, хатгамал хашаанд халхлагдахгүй, хад ууланд саатахгүйгээр явж ачит ааваа олох сон гэх бодол түүнд төрнө.

	Ийм бодол Чойнхорт энэ нэгэн удаа төрсөн хэрэг биш ээ, түүний үргэлжийн мөрөөдөл нь байв. Зуны сайхан өдрүүдэд зах зээлээр явж сурвалжилсан нь цөөнгүй боловч аавынхаа барааг үзсэнгүйгээр намар болгов.

	Буцах галуун цувааны гангар, гунгар донгодох дуу Чойнхорын сэтгэл зүрхийг уйтгар мөрөөдлийн утсаар хөдөлгөвч сургууль цугларч, олон нөхөхтэйгөө уулзах цаг ирснийг бас мэдэгдэн баярын магнайг тэнийлгэнэ.

	Хичээл эхлэхийн өмнөх өдөр зах дээгүүр явж байтлаа тэр жил Сэцэн Тойны аймаг хүртэл хүний юм үүрэн хүргэж хамт явсан хуврагтайгаа халз тулгарав. Тэр хувраг Чойнхорыг сайн таньсангүй боловч урьд үзсэн царай харагдаж хэзээ, хаана уулзсанаа санаж ядан зогсоход:

	— Чи намайг таньж байна уу? гэж Чойнхор санамсаргүй асууж орхив.

	— Би чамайг танихгүй байна. Чи чинь хэн билээ?

	— Танихгүй байна гэж үү дээ. Тэр жил Сэцэн Тойны аймаг хүртэл мах үүрч явснаа мартаа юу?

	— Аа тийм. За байз юу билээ. Тэгэхэд чи чинь бүсгүй хүүхэд байсан биш бил үү, гэхийн нь хамт нууцаа илрүүлж байгаагаа Чойнхор гэнэт ухамсарлаж:

	— Би чамайг эндүүрчээ. Тэгвэл чи бид хоёр урьд уулзаж байгаагүй юм байна гээд гэдрэг эргэхэд нь мөнхүү хувраг түүний ханцуй дээрээс татан:

	— Жаахан байз, хоёул хэдэн үг солилцъё.

	— Над чамтай солилцох үг байхгүй, би яарч байна, явлаа.

	— Байз, байз. Нэг асуух юм байна.

	— За, асуу л даа, юу асуух гээ вэ?

	— Чиний энэ өмсөж яваа хувцсыг хэн оёж өгсөн бэ? Ээж чинь үү?

	— Чи яах гээ вэ?

	— Яах ч гээгүй. Сайхан дээл, гутал байна.

	— Сангаас өгсөн юм.

	— Юу гэнэ ээ? Сан гэдэг чинь хэн юм бэ?

	— Сан гэдэг сан л байгаа биз. Танхимын сурагчдад ийм дээл олгодог юм.

	— Тэр танхим гэдэг чинь юу юм бэ?

	— Танхим гэж багачуудад ном заадаг газрыг хэлдэг юм. Тэнд ардын олон хүүхэд цугларч ном, бичиг заалгадаг юм.

	— Ийм дээлийг тэр танхимаас өгдөг юм уу?

	— Тийм ээ. Үнэгүйгээр сангаас олгодог юм гэж Чойнхор хариулав.

	Багачуудыг ном бичигт сургадаг газар нээгдсэн тухай хүмүүсийн ярилцахыг тэр хувраг хальт мөлт сонсож чухам түүнд хэн ордог, юу заалгадгийг мэдэхийг хүсэж явдаг болсон боловч энэ тухай түүнтэй ярилцах хүн олдоогүй байсан бөгөөд Чойнхортой ийнхүү уулзсан нь аятайхан завшаан болж:

	— Тэнд чинь над шиг ганц ээжтэй, өөр юу ч үгүй хүүхэд орж болдог юм уу? гэж асуув.

	— Ганц ээжтэй байтугай огт ээж ч үгүй хүүхэд орж болно. Танхимд орсон нь чамд хожоотой байх шүү гэж Чойнхорын хэлэхэд хувраг нэг хэсэг дуугүй зогссоноо:

	— Ээж л байна л даа. Ээжээ яах билээ?

	— Ээж чинь яасан юм бэ?

	— Манай ээж гэж ядарсан нэг эмгэн бий. Хөл нь татчихсан болохоор овоохой дотроо мөлхөхөөс өөр явж чаддаггүй юм. Би мах үүрч арав таван зоос олдог, түүгээрээ ээжээ тэжээдэг.

	— Тэгэх тусмаа чи танхимд орох хэрэгтэй. Эрдэм ном сурвал сайн бичээч болоод яам тамганд алба хааж мөнгө олно. Тэгээд ээжээ улам сайн тэтгэж тэжээнэ шүү дээ.

	— Бичээч болтлоо юугаа идэх вэ?

	— Танхимаас хоол өгнө шүү дээ. Өдөр бүр будаатай шөл, заримдаа хуушуур иднэ. Өглөө бүр боорцогтой цай ууна гээд Чойнхорын цаашаа алхахад мөнхүү хувраг «өөрт ноогдох хуушуур, боорцгоос нь ээждээ хуваалцаж болох юм. Ер нь тэр танхим гэгчид орвол ашигтай юм биш байгаа» гэж бодсоор түүнийг дагаж явснаа Чойнхор тийш хандаж:

	— Тэгвэл тэр танхимдаа намайг оруулахгүй юу?

	— Оруулж ч болно доо. Гагцхүү чи намайг сая эндүүрсэн шигээ, бүсгүй байсан юм, энэ тэр гэж ярихгүй бол...

	— Чи чинь тэр жил Сэцэн Тойны аймаг хүртэл надтай хамт явж хүний юм хүргэлцсэн охинтой тун адилхан харагдах юм.

	— Үгүй, үгүй. Чи өөр охин хүүхэдтэй эндүүрч байх шиг байна. Би чамайг сая л анх харж байна гэж Чойнхор хэлэхэд тэрхүү хувраг «Хамт мах үүрч явсан гэж өөрөө л эхэлж хэлэх чинь билээ» гэмээр санагдавч үүнтэй одоо маргаад яах вэ, юуны урьд танхимд орж авъя гэсэн хүслээр:

	— Одоо би чамайг дагаад танхимд чинь очиж болох уу гэж асуухад нь Чойнхор

	— Даамал багштай уулзаж гуйгаад үз л дээ. Учир явдлаа сайн хэлээрэй. Харин эмэгтэй байсан хүн эрэгтэй болчихжээ гэж дэмий балай юм ярихад хүрвэл чинь галзуу өвчтэй юм гээд танхимд авахгүй, авсан ч сүүлд нь хөөж орхино шүү. Сайхан мэдээрэй. Ойлгов уу?

	— Ойлголоо.

	— Ингэхэд нэр чинь хэн гэдэг вэ?

	— Равсал гэж сулхан дуугаар хариулав.

	Энэ хоёр ийнхүү хүүрнэлдсээр сургууль дээр ирэв.

	Равсал, даамал багшийн тасалгаанаас гарахдаа баярласан царайтай «Би маргааш ирнэ» гээд эргэн харсаар алхлан одов.

	Тус сургуулийн хоёр дахь хичээлийн жил эхлэхэд Чойнхор анги дэвшиж суралцан монгол бичиг, тоо бодлогоос гадна дэлхийн байдал, түмэн бодисын ухаан зэрэг хичээлүүдийг заалгадаг болсон бөгөөд хичээл бүхэнд маш анхааралтай сууж тэмдэглэл хийдэг, түүнээ хичээлийн дараа сийрүүлэн бичдэг, гэрийн даалгаврыг цагийн хуваарьтайгаар заавал биелүүлдэг. Ном зохиол уншдаг байсныхаа ачаар зөвхөн ангидаа биш, нийт сургуулийн хэмжээнд тэргүүн сурлагатай сурагчдын нэг нь болов.

	Нэгдүгээр ангийн шинэ сурагч Равсал хичээлийн завсарлагаа, оройн цагаар Чойнхор дээр гүйж ирдэг байв. Гэтэл Чойнхор түүнтэй уулзахыг төдий л хүсэхгүй ажээ.

	Равсал эхний хэдэн сарын турш үг дуу цөөнтэй, бүрэгдүү байсан боловч сүүл сүүлдээ ангийнхантайгаа танилцан тоглох, ярилцах нөхдийг олж, сэргэлэн цовоо явах болсон бөгөөд «хүүхэн Чойнхор» гэдэг хочийг сонсох бүрийдээ Сэцэн Тойны аймаг хүртэл мах үүрэлцсэн эмэгтэй хүүхэд нь санагдаж Чойнхорыг байнга ажиглах болсон билээ. Равсалын ийнхүү ажиглах тутам Чойнхор түүнээс улам ч зайлсхийдэг байв.

	Амралтын нэг өдөр Равсал нөхөдтэйгөө нийлэн элдэв сонин зүйлийг ярилцаж байтлаа:

	— Өдөр олон уу? Шөнө олон уу? гэж асуухад Галтын Муна угтан авч:

	— Бүрхэг өдрийг шөнөд тооцвол шөнө олон, бүрэг эрийг эмд тооцвол эм олон гэж номд байдаг биш билүү гэхэд нь 2 дугаар ангийн сурагч Равжир:

	— Тэгвэл манай ангийн «Хүүхэн Чойнхорыг» эмд тооцож болох нь шив дээ гэхэд Равсал:

	— Энэ Чойнхор гэдэг сурагч үүнээс хоёр жилийн өмнө зах дээгүүр явахдаа гарцаагүй эмэгтэй хүүхэд байсан юм гэж ам алдав. Түүнийг сонссон сониуч, шогч Галтын Муна дараагийн өдөр нь хичээлийн завсарлагаагаар Чойнхорыг угтан ирж:

	— Чи цавын будаа иддэг нь үү? Цавуутай толгой тэвэрдэг нь үү? гэж асуухад Чойнхор уул асуултын учрыг сайн ойлголгүйгээр:

	— Аль нь ч биш гээд цааш явахыг тэмүүлэхэд Муна, Чойнхорын замыг хөндөлсөн зогсож:

	— Тэгвэл чи чинь эм юм шив дээ. Яагаад Чойнхор нэртэй юм, Дулмаа байх нь яасан юм, Жалмаа байх нь яасан юм, гэлэн Чойнхор биш «Хүүхэн Чойнхор» шив дээ гэх зэргээр элэглэн хочилж ээрэн зогсох үе галч эмэгтэй Дарьмаа дайралдаж Муныг «Хүүхдийг зүгээр байлгадаггүй, ямар тархигүй, яасан томоогүй сурагч вэ» гэж зандран зэмлээд Чойнхорыг дагуулан гэртээ оруулав.

	Галч Дарьмаагийн дөрвөн ханатай бяцхан бор гэрт ороход дулаахан, цэвэрхэн, нэг л аятайхан ажээ.

	Дарьмаа тавагтай боорцог Чойнхорын өмнө тавиад хоймрын авдраа уудалж эхлэх зуураа:

	— Тэр чинь зүггүй Муна байгаа юм. Дандаа л хог тарьж байдаг, үзэгдсэн юм бүхэн дээр эрээчдэг, сараачдаг, үргэлж гар нь загатнаж явдаг гэж зэмлэх нь сонсогдоно. Тэгээд авдар дотроо ямар нэг юм удтал эрэх завсраа:

	— Хаашаа алга болчихдог юм бэ? Хадгалсан нэг юм байх ёстой билээ гэж өөрөө өөртөө үглэнэ. Түүний авдарт төдий л их юмгүй бололтой. Ганц хоёр хуучин тэрлэг, даавуу шаавууны өөдөс, бөлөн, цөлөн боодолтой юмсыг ийш, тийш болгож нэлээд эрэл, сурал болсны эцэст жижигхэн хар ууттай юм олж түүнээс хэдэн хэсэг мөсөн чихэр гарган:

	— Май, дүү минь, охиндоо л хадгалсан юм сан гээд өгөх галчийн бэлгийг Чойнхор хоёр гардан тосон авах үедээ:

	— Танай охин хаанаа байдаг юм бэ? гэж асуув.

	Дарьмаа авдраасаа гаргасан юмаа буцаан хийх хоорондоо «Холоо, хол» гэж хариулаад гэдрэг эргэн сууж:

	— Боорцог ид, цай уу, тэгээд над нэг бичиг бичиж өг гэхэд нь:

	— Би чадах юм болов уу даа.

	— Чадалгүй яах вэ. Тэр өдөр даамал багшид бичиж өгсөн бичгээр чинь би хөлсөө авсан.

	— Юуны тухай бичиг вэ?

	— Би хэлж өгнө. Чи өөрөө учрыг нь олоод бичээрэй гээд Дарьмаа дахин авдраа уудалж жижигхэн боодолтой юм гарган, түүний олон давхар жанчийг их л дөмж задлахыг үзвэл дотроос нь маш нарийн нандин юм гармаар. Гэтэл ерийн дэвтрийн цаас, бал харандааны хагас гарч ирснийг Чойнхорт «Май, бич дүү минь» гэж өгөөд «Би Даа Хүрээнд танхимын галч хийж мэнд явна. Энд ирснээс хойш та нарт хэдэн удаа бичиг бичүүлсэн. Гэтэл хариу мэдээ чимээгүйд гайхаж сууна. Очих хүсэлтэй боловч явах аргаа олж ядсаар хүйтэн болгочихлоо. Охин сайн байна уу? Чи сайн уу гэж бич. «Урьдах хойдхыг нь олоод, найруулаад, сүүл толгой залгаад бич» гэхэд нь:

	— Хэнд гэж бичих вэ?

	— Өлзийсайханд гэж бич.

	Аавынхаа нэрийг сонсохдоо Чойнхор цочсон боловч адил нэртэй хүмүүс аль ч газар байдаг гэж бодон тайвшрав.

	Дарьмаа домбонд цай уудлаад гал дээрээс тогоогоо авч гэрийнхээ зүүн хатавчинд талбин буцаж суумагцаа:

	— Сан Бэйсийн өргөө орох аянчид маргааш гарна гэж байсан. Би тэд нартай хамт явъюу даа гэж бодсон боловч гар дээр юу ч үгүй, дулаан хувцас хунар ч үгүй болохоор явж чадсангүй. Энэ бичиг хүрвэл нэг сураг сонстож магад гэж горьдсон юм. За, хүүхээ, би олон үг дэлгээд бичихэд чинь саад хийгээд байна уу даа. Бич, бич гэхэд нь Чойнхор «Өлзийсайхан Танаа буянтай түмэн амгаланг эрж усны урт, газрын холоос хичээнгүйлэн ёслов. Охин, Та хоёр сайн уу?» гэж захидлын эхийг гаргатлаа асуумаар олон зүйл санагдаж:

	— Өлзийсайхан гэдэг танай охины аав нь юм уу?

	— Тийм, тийм, охины минь аав нь юм.

	— Танай охины нэр нь хэн гэдэг юм?

	— Бүгдийн нэрийг нь тавьдаг ёстой юм бол Мядаг гэж бич гэв.

	Дарьмаагийн амнаас «Амаржаргал» гэсэн нэр сонсох байх гэж сэтгэл түгшин хүлээсэн нь тас ондоо болоход Чойнхор «Биш юм, ондоо Өлзийсайхан байх нь» гэж бодон санаа амрах мэт болсон боловч бас зарим талаар эргэлзэж, лавшруулан мэдмээр зүйл бодогдон:

	— Танайх хаагуур нутагладаг байсан бэ? гэж асуув.

	— Бас нутаг, усыг нь бичих хэрэгтэй юм уу? Тэгвэл Гэзэгийн хөөвөр гэж бич гээд Дарьмаа түлээ оруулахаар гадагш гарав.

	Нутаг газар, эцгийн нэр ийнхүү ижлээр сонсогдсонд Чойнхорын зүрх түгшиж «Ээж минь биш байгаа даа» хэмээн бодсон боловч нэр зөрж буйд баахан болгоомжилж бичих үг, асуух зүйлийг хичээнгүйлэн бодно.

	Дарьмаа гаднаас тэвэр түлээ оруулж унтарсан галаа ноцоохыг оролдож үнсэн доороос цог гарган үлээхэд Чойнхор ухасхийн босож жижиг зомгол дөхүүлэн гал асаахад нь туслалцах зуураа ам нээж:

	— Манайх ч Гэзэгийн хөөврөөр нутагладаг байсан юм.

	— Ижил нэртэй газар энд тэндгүй л элбэг байдаг шүү дээ, дүү минь. Хаанах Гэзэгийн хөөвөр вэ?

	— Эндээс холоо, хол, сар илүү явж хүрнэ.

	— Юу гэнэ ээ! Хүүхээ! Чи чинь хөдөөгийн хүүхэд юм уу? Ноднин жил анх ирж байхад чинь би чамайг Хүрээний хуврагуудын нэг л гэж бодсон юм. Тэгэхэд аавыг чинь ч харсан. Одоо аав чинь хаана байна?

	— Бароны цэрэг барьж аваад явчихсан.

	— Юу гэнэ ээ. Хэзээ? Дүү минь чи юу ярьж байна вэ. Чамайг баян ноён хүний хүү гэж ярилцдаг биш билүү гэхэд нь Чойнхор «биш ээ» гэж аман дотроо сулхан дуугараад дув дуугүй болж бөмбөрөн ирэх нүднийхээ нулимсыг арчин дорогш харахад:

	— Яав дүү минь? Би чинь нэг л ийм хамаа намаагүй ярьчихдаг амьтан шүү. Хүн уйлмаар юу хэлчихвэл?

	— Үгүй, үгүй. Та юу ч хэлээгүй.

	— Аав чинь удахгүй хүрээд ирэх байлгүй. Сэтгэлээ чанга барь. Сэтгэлээ чанга барьж явсан хүн ямар ч өндөр давааг давж чаддаг юм. Бүү уйл гэж Дарьмаагийн сурган хэлэх үгийг сонсохдоо Чойнхор «Нулимсаа хүнд харуулаад юу ч олох билээ?» гэсэн байдалтай толгой өргөн сэргэж:

	— Та юунд энэ нутаг руу ирсэн юм бэ? гэж асуухад нь:

	— Юунд гэх вэ, дүү минь! Түүх намтраа тоочвол энэ өдөртөө ч, шөнөдөө ч яриад барагдахгүй.

	— Танай охин өдийд хэдтэй байх вэ?

	— За байз, нохой жилийн зудаар гарсан гээд хуруу даран тоолж байснаа одоо 13 хүрч байх ёстой.

	— Яагаад та охиноосоо хагацсан юм бэ? Над ярьж өгнө үү гэхэд нь Дарьмаа:

	— Тийм ээ, ёстой л хагацсан юм, хагацуулсан юм гээд гаслант амьдралын ээдрээт замд элэгдэж өө сэв суусан зүрх нь хөдөлснөөс тэсгэлгүй асгаран ирэх нүднийхээ нулимсыг дээлийн хормойгоороо арчих зуураа:

	— Хүнд зовлонгоо тоочих муу байдаг юм гэж хэлээд нэг хэсэг дуугүй болж хэлэх үгээ сонгох мэт бодлогошрон сууснаа үргэлжлэн ярьсан нь:

	— Миний охин гурван настай байсан цаг билээ. Манайх Гэзэгийн хөөвөрт ганц гэрээрээ зуншиж байлаа. Зуны дунд сарын хуучдаас эхлэн шөнө бүр хөгшин халтар нохой маань ямар нэг юманд хөөгдөн үүдэндээ тултал гүйн ирээд гэрээ дайрч байж ноцолддог, гангинадаг, гасалдаг боллоо. Тэр зун манай нутгаар баруун орны Сангасваа нар олноороо явдаг, атгаг сэжгийг арилгаж, албин савдгийг зайлуулж байгаа нь гэж сор залдаг, гүрэм уншдаг, аврал буулгадаг байлаа. Бид тийм Сангасваа нарын нэгийг залж шөнийн харанхуйгаар өрх гэрийг маань эргэдэг юмыг холдуулж өгөхийг гуйхад тэр лам шоо төлөг хаяж мэргэлээд «Амь насанд хатуу байна. Та хоёр буруу одонд нийлсэн, нэг тоононы дор амьдран аж төрөх хувь тавилангүй улс юм, Уул ороомоор урт хэлтэй, орой дээрээ ганц нүдтэй босоо ороолон шөнө бүр танай гэрийг эргэж эм сүвтний нэгийг нь аваачих гэж байна. Даруй түргэн бие биеэс холдохгүй бол хотоороо сүйрнэ» гэж аймшигт хатуу аврал буулгахад нь «Лай ланчгийг маань арилгаж, амь насыг маань бурхан шүтээндээ даатгаж хайрламуу» гэж бидний мөргөн гуйхад тэр мэргэчийн дахин дахин мэргэлж нүдээ анин харан удтал гурван цагаан ясан шоогоо хаяж шинжээд хүний гавлан аягандаа хар ус хийлгэж хараад «Атгагийг арилгах арга зам одоохондоо огт үгүй байна. Амьд мэнд явъя гэвэл далдын юм дагаж буй эмсийн нэг нь энэ гэрээс зайлж нутаг солих, ойрын биш холын оронд очих хэрэгтэй. Нохой гэрийнхээ дэргэд омогтой байдагчлан далдын юм нутагтаа байхдаа хүчтэй, дарахад хэцүү байдаг юм. Харин охин, эх хоёрын нэгийг юуны урьд энэ газраас холдуулбал түүнийг дагаж очсон далдын юмыг төөрүүлэхэд ч хялбархан, тонилгоход ч амархан. Зургаан зүйл хамаг амьтны тусын тул бие, хэл, сэтгэлээ бүрэн зориулсан бурхны шавь нарын хувьд бид та нарт туслахаа л тусална. Хоёр эмсийнхээ нэгийг бидэнтэй хамт явуулбал ил, далдын элдэв хөнөөлөөс зайлуулагдаж аян замд амар жимрээр ариун орон Богдын хүрээ хүрч чадна. Тэр үед Богдод бараалхаж урьд насны нүглээ наманчлан аюулаас гэтэлнэ. Ер нь яарахгүй бол тун болохгүй. Нэг мэдэхэд л гэрийн завгаар босоо ороолонгийн урт хэл унжин ирж эмсийн нэгний хүзүүгээр орооно. Одоо ч гэсэн ороолонгийн хэлний үзүүр ойртож байгаа нь энэ усанд илхэн харагдаж байна» гээд битүү хар сахалт тэр Сангасваа хүний гавлаар хийсэн аяга руугаа хуруугаараа заан, орой дээрээ наманчлан, богинохон залбирал уншиж гавлан аягатай усаа үүд рүү цацаад буг эргэсэн гэрээс бултаж байгаа дүр үзүүлэн яаран гарч одсон юм.

	Түүнээс хойш Өлзийсайхан бид хоёр яах ч учраа олохгүй, аврах туслах хэн байгааг ч мэдэхгүй хэд хоноход шөнө дөл, үүрийн харанхуйгаар нохой хуцах нь улам ч түргэдэж заримдаа хөгшин халтар маань юманд баригдаж, базгагдаж байгаа юм шиг гангинан, гэнгэнэн, орох, шургах газраа олж ядан гүйдэг, хэдэн хонь маань үргэж хөл хөөрцөг болдог, заримдаа хашаа хороогоо дэлэв дайран хээр, |тал руу явчихдаг болсон юм. Нэг шөнө нохойнхоо гэрээ дайрч байж юмтай ноцолдоход Өлзийсайхан маань босож тотгоороо шагайн харж байтлаа мэдрэл алдан унасан билээ. Түүнээс хойш, аюул ирж байгаа нь зайлшгүй юм, аврагч лам багшийн зарлигийг сүсэглэн дагахаас өөр замгүй гэж бид шийдээд харь холын, танихгүй хүмүүсийн гарт нялх үрээ өгснөөс өөрөө зайлсан минь дээр гэж санаа шулуудсан билээ. Аян холын замд ганцаараа явснаас авралтны сахиусанд амь биеэ даатгаж тэдэнтэй хамт явах нь эрхбиш дээр гэж бодоод Сангасваа нарын хөсгийг даган явсаар Богдын хүрээ орж ирсэн билээ. Тэр Сангасваа нар гэдэг ёстой л мэхчин, гохнууд байсныг нь би мэдэж авсан юм» гээд яриагаа тасалж галдаа түлээ нэмэхээр босон очих галч Дарьмаагийн угийн тэнүүн магнайд учран туулсан зовлонгийн ул мөр гурван гүнзгий үрчлээ сүүдэртэн зурайна.

	Дарьмаагийн ярианаас Хутагтын хийдийн дэргэд тэр жил унтах шөнө нохой ихэд хуцсаныг Чойнхор санав. Бас тэр шөнө аавынхаа «Манайх ганц гэрээрээ Гэзэгийн хөөвөр гэдэг нутагт байлаа» гэж ярьсан ярианы эх нь, нохойн нэр нь галчийн яриатай яг тохирч байгааг Чойнхор ажиж Дарьмаагийн түүхийг цааш нь үргэлжлүүлэн яриулах аргыг эрж:

	— Та яагаад нутагтаа буцаж очоогүй юм бэ? гэж асуув.

	— Хүүхээ. Тэр тухай яривал их урт намтар, түүх болно. Гэвч нэгэнт хамгаа тоочиж эхэлсэн болохоор эгч нь дүүдээ хэлж өгье. Би гэдэг амьтан чинь хорвоогийн зовлонг биеэрээ үүрч, нүдээрээ үзсэн хүн гэж Дарьмаа эхлээд бас нэг хэсэг түгдэрч зангирсан хоолойгоо засан өгүүлсэн нь:

	— Тэгээд би Сангасваа нарын хөсгийг дагаж, галч зарлага нь болон явсаар энд ирж Богдод мөргөсөн юм. Мөргөх ч гэж дээ, Богд хутагтын гэгээн дүрийг харах аз заяагаагүй билээ. Ордны цонхоор унжуулсан урт хадгийн үзүүрээс адис авхуулж «Сунтаг хүртлээ, барцад чинь ариллаа» гэсэн юм. Нүгэл хилэнц минь ариллаа гэж би ч их баярлан нутгаа буцахаар төхөөрч эхэлтэл нэг өдөр өнөө битүү хар сахалт гайхал Сангасваа үзэгдэж:

	— Чамайг Эрэгзэн тайжийн хүү Тавхайжамцын эхнэр болгохоор Богд гэгээнтэн зарлиг буулгасан. Зарлигийг сүсэглэн дагахаас өөр зам чамд байхгүй гэхэд нь цочсондоо «тэр чинь хаа байна» гэж би асуучихсан юм. Тэгсэн маань өнөө гайхал Сангасваа бүр ч урам орсон маягтай:

	— Энд ойрхон бий, мөргөлөөр ирээд байгаа. Тун ойрхон, өнөө шөнө та хоёрыг дэр нийлүүлнэ. Тэгээд тэр чамайг аваад маргааш нутгаа буцна, нутгаа буцах сайхан шүү гэхэд нь «Үгүй, яасан ч үгүй» гэж шуудхан хэлж орхиход минь тэр Сангасваагийн царай хувирч «Богдын зарлиг, сүсэглэн дагахаас өөр замгүй гэж би чамд хэлсэн шүү» гээд буруу таширлан гарч одох нь «Чи тэгж л бай, бидний гараас мултрахгүй» гэсэн шинж илт харагдсан юм.

	Эрэгзэн тайжийн хүүд очилгүй. Өлзийсайхантай амьдралаа холбосон маань далдын юм дагах хамаг учир тэр болсныг сая ойлгож яав ч түүний гарт орохгүй гэж санаа шулуудаад тэр даруйдаа байрласан газраас зайлж Туул голын бургасанд нуугдан шөнө болгоод голын урсгалыг даган гүйсээр үүр цайх үед нэг аянчны отог дээр очиж ашгүй томоотой, тохитой хүмүүстэй учирч тэд нарыг даган явсаар Улиастай хот хүрч зүсээ буруулан. нэрээ өөрчлөөд айлын хонь хариулан амьдарч арваад жилийг өнгөрүүлсний эцэст нутгаа бараадах санаатай ноднин жил энд ирээд байгаа минь энэ дээ. Охин минь амьд мэнд байгаа бол чиний л насны хүүхэд байх ёстой гэж Дарьмаа нүднийхээ нулимсыг асгаруулан Чойнхорыг ширтэнэ Чойнхор «Энэ миний ээж мөн байх нь» гэж бодохоос зүрх нь догдлон аль үзүүрээс нь татвал гогцоо нь олдох бол? Хаанаас нь харвал хамаг хэргийн гол нь илрэх бол? Их санасан газар хоосон гэдгээр, огт биш, ондоо хүн болчихвол яана гэж сэтгэл түгшин:

	— Тэгвэл та одоогийнхоос ондоо нэртэй байсан юм уу гэж асуухад нь:

	— Тийм ээ, ондоо Жаргал гэж нэртэй байсан юм. Одоо болтол үнэн нэрээ олж чадаагүй л явна. Охинтойгоо уулзсан тэр цагт л Жаргал болно доо.

	— Тэгвэл та өнөөдөр Жаргал болжээ. Ээжээ гээд Чойнхор ухасхийн босож Дарьмааг тэврэн авч цурхиртал уйлахад галч эмэгтэй гайхан сандрахдаа:

	— Дүү минь бүү уйл, хэрэв би ээжтэй чинь адилхан байвал ээж чинь болъё гэж аргадахад нь Чойнхор:

	— Миний нэр Чойнхор биш, Амаржаргал юм. Өвөг аав Амарсайханы Амарыг, ээжийн чинь нэрд холбон чамд шинэ нэр өгсөн гэж аав минь ярьдаг сан.

	— Юу гэнэ ээ. Аавын чинь нэр хэн гэдэг юм бэ?

	— Өлзийсайхан.

	— Амарсайханы Өлзийсайхан гэвэл миний охины аав мөн дөө.

	— Тэр, миний аав шүү дээ.

	— Тэгвэл чиний жинхэнэ ээжийн чинь нэр хэн гэдэг вэ?

	— Миний ээж та л байна шүү дээ.

	— Би ганц л охин хүүхэдтэй юм сан.

	— Би эрэгтэй биш, эмэгтэй шүү дээ.

	— Дүү минь чи юу ярьж байна вэ? Аль эгчээрээ даажигнаж байна уу?

	— Яг л үнэнээ хэлж байна. Ээж ээ, үүнээс хоёр жилийн өмнө энд ирээд аавынхаа алга болчиход Хүрээний зах хэсүүчлэн хүний юм үүрч амь хаацайлан явтлаа сайнаас сайн ах нартай дайралдаж орох оронтой, түших нөхөдтэй болсон юм. Тэгээд тэд нар Барон, Гэмингийн үед над хувраг хувцас өмсгөн Чойнхор нэр өгөөд Зүүн Хүрээний нэг ламын шавь болгож нуугдуулсан юм. Ноднин жил багш лам маань Цэмбэлдоржийн хүү болгож энэ сургуульд оруулсан гэхэд нь Дарьмаа сая учрыг мэдэж дуу алдан охиноо тэврэн авав.

	— Ээж ээ бүү уйл.

	— Би зүүдэлж байна уу?

	— Үгүй, та зүүдлээгүй.

	— Зүүд биш байгаа даа. Нутагтаа харьж, эрвэн дэрвэж яваа эвий хөөрхөн охиноо үзэж олон удаа зүүдэлсэн билээ. Үргэлж л зүүдэндээ нутаг усаа, хань нөхрөө, охиноо хардаг сан. Харин ингэж, өнөөдрийнх шиг зүүдэлж үзээгүй гэж Дарьмаагийн нулимс мэлмэрүүлэн суухад Чойнхор:

	— Энэ зүүд биш шүү гээд ээжийнхээ нулимсыг арчин «Ээж ээ, ээж ээ бүү уйл» гэж аргадав.

	Ингэж энэ өдөр төөрөлдсөн эх үр бие биеэ олов. Галчийн бор гэрт жаргалын наран мандав. Чойнхорын хацар дээр дүү минь гэж Дарьмаагийн үнссэн нь Жаргал эхийн ангир шар уургаа шимүүлсэн ачит эхийн үнсэлт болон хувирав.

	Жаргал «Миний хүү гэртээ байж байгаарай» гээд гүйн гарч «Даамал багш хаана байна» гэж хашхиран явах нь хашаа дүүрэн цуурайтсан бөгөөд түүнийг сонсогчид «Галч Дарьмаа яаж яваа нь энэ вэ? Солиороогүй байгаа даа» гэж гайхан ярилцаж байв.

	Удалгүй ардын засгийн анхны бага сургуулийн сурагчдын цэс хэмээх нэрсийн бүртгэлийн 40 дүгээрт бичигдсэн Цэмбэлдоржийн

	Чойнхор гэсэн нэр хар бэхээр тууш дарагдаж хажууд нь цоо шинээр Өлзийсайханы Амаржаргал гэж бичигдэв.

	Сүүдэр халхавчийн дор сүүмийж гандсан ургамал, алтан наран, ариун агаарыг үзэхийн сацуу, навч цэцгээ дэлгэн сэргэдгийн адил, өнчрөл хагацлын гунигт харанхуйд өнгө зүсээ хувиргаж, гиюүрэн явсан Амаржаргал шинэ амьдралын саруул замд орсноор үл барам, үнэн нэр, чухам биеэ олж, төрсөн ээжийнхээ энэрэл хайрыг амсаж элэг дэвтэв.

	 


IV. ЖАРГАЛЫН НАМТАР

	 

	Жаргалын бор гэр урьд урьдаас цэвэрхэн, дулаахан, гагцхүү хүлээсэн хүний сураггүйгээс баярын сав хараахан дунд ажээ.

	Эх, охин хоёрын яриа өвөл хаврын саруудад барагдсангүй, зуны турш үргэлжлэв. Жаргал өөрийн намтрыг эхнээс нь эдүгээг хүртэл охиндоо санан санан ярина. Амаржаргал ч аавынхаа тухай ээждээ хэлж түүнийг үргэлж дурсана.

	Ардын сургууль, ачит ээж хоёрынхоо энэрэл халамжид Амаржаргал урьд урьдаас урамтай, баяртай, хичээнгүйгээр суралцан 2 дугаар ангиа онц дүнтэй төгсгөн 3 дугаар ангид дэвшив.

	Бага сургуулийн 3 дугаар ангид эгэл улааны зар бичгээс эхлэн, эрхэм хошуу даргад өргөх бичиг, аймгийн чуулган даргын тушаал хүртэл зүйл бүрийн албан бичиг, айлтгал сэлтийг яаж зохиохыг заадгаас гадна ангийн багш нь монгол, манж, түвд хэл бичиг сайн мэддэг, урьд хошуу тамгын газар алба хааж явсан нэлээд нэртэй бичгийн түшмэл бөгөөд уран зохиол сонирхдог учир сурагч нэг бүрээр тэд нарын намтар, нутгийн нь сонин зүйлс, үлгэр оньсого яриулж зохиолгон бичүүлдэг, сурагчдынхаа бичсэн зүйлийг уншуулан сонсож үг, найруулгын нь өө сэвийг засдаг байсны улмаас түүний ангийн сурагчид зохион бичих эрдэмд гарамгай сайн суралцаж байв.

	Нэг өдөр ангийн багш нь:

	— Амаржаргал аа! Чиний намтар сонирхолтой байх ёстой, ярь гэхэд нь Амаржаргал босож:

	— Над намтар гээд байх юмгүй. Харин ээжийнхээ тухай ярьж болох уу? гэхэд:

	— Болно, ярь гэв.

	Амаржаргалын яриаг ангийн сурагчид нь ихэд сонирхон сонсоход багш нь:

	— Үүнээ эвлүүлж бич, сонирхолтой зохиол болно гэв.

	Өнгөрөх мөч тутам, өсөх бие хувьсаж, хичээлийн цаг тутам шинэ мэдлэг нэмэгдсээр, өдрийн дараа өөр нэг өдөр, сарын дараа өөр нэг сар гарсаар, намрыг өвөл угтаж, өвлийг хавар тосож, хаврыг зун залган авсан намуухан, дулаахан, баясгалант нэг өдөр анхан шатны сургууль төгсгөх шалгалтад ирэхдээ Амаржаргал «Хагацал» гэсэн зохиол авчирч багшдаа үзүүлэв. Багш нь түүнийг уншиж үзээд:

	— Аятайхан болжээ. Одоо ийнхүү бичиж байгаагаас үзвэл чи бичгийн хүн болох тавилантай охин юм гэж магтахын зэрэгцээгээр үг найруулгын бага сага засвар хэлээд «Үүнийгээ ээждээ уншиж өгөөд юу хэлэхийг нь сонс» гэв.

	Амаржаргал бичсэн өгүүллэгээ дахин дахин уншиж үг найруулгыг нь засаад нэг орой ээждээ хандаж:

	— Ээж ээ Би таны ярьсныг найруулж бичлээ. Танд уншиж өгөх үү? гэхэд нь Жаргал:

	— Тэг миний хүү. Уншиж аль, ээж нь сонсъё гэв.

	Амаржаргал ээжийнхээ дэргэд ойртон суугаад «Хагацал» гэсэн гарчигтай юм шүү гээд цээлхэн шингэн хоолойгоор уншсан нь:

	«Шингэн улаан туяа татаж наран жаргавал цэлмэг сайхан өдөр болохын шинж лүгхийм үүлэнд наран шингэвэл хур орохын тэмдэг гэж хөдөө нутгийнхан ярилцдаг. Ер малчин хүний сэтгэл үүл өндийвөл түгшиж, наран цухуйвал баярлаж явдаг билээ. Энэ орой, нэвсгэр хар үүлний цаагуур наран шургахыг хонио хотлуулж яваа залуу эмэгтэй байн байн ажиглах нь маргаашийн төлөө сэтгэл зовсны тэмдэг байлаа. Тэр эмэгтэй хашааны үүдийг бэхлээд ороо тугалаа барих гэж хөөцөлдсөөр байтал нь Гэзэгийн хөөврийн хөндийд шөнө болов. Нарыг саяхан залгисан зузаан хар үүл ёроолоос түлхэгдэх мэт түргэн, түргэн өндийх нь огторгуйн од нэг бүрийг халхлахыг зорьсон мэт «Тэнгэрийн царай нэг л базаамгүй байх нь юу вэ. Дуутай бороо орвол яана даа. Энэ шөнө бас л нохой хуцдаг болов уу?» гэх зэргээр айлын эмэгтэй олныг эргэцүүлэн бодох завсраа харанхуйн гүн рүү баруун урагшаа байн байн ширтэнэ. Гэтэл тэр зүгээс анир чимээ огт үгүй. Харин хотны өмнөх гэрээс ямар нэгэн чимээ гарах шиг болоход тэр эмэгтэй цочсон мэт гэнэт зогтусан чагнана. Шөнийн харанхуйн дунд нялх хүүхэд уйлах дуу илхэн сонсогдов» гэж унштал нь Жаргал ам нээж:

	— Тэр чинь чи л байсан юм. Чамайг унтуулж орхиод үнээгээ саадаг, тугалаа барьдаг, хонио хураадаг, үргэлж л яарч сандарч явдаг сан Аав чинь хүний ажил хийдэг болохоор өөрийн мэдэлгүй, шөнө оройтож ирдэг байж билээ гэхэд нь Амаржаргал:

	— Би юунд уйлдаг байсан юм бэ?

	— Унтаж байгаад сэрэхдээ уйлдаг л байсан биз дээ. За тэгээд цааш нь унш гээд ээжийнхээ чих тавин суухад Амаржаргал үргэлжлүүлэн уншсан нь: «Удалгүй гэрийн цоорхойгоор гал улиас гэхийн сацуу хүүхэд уйлахаа зогссон боловч холын чимээ авсан байдалтай, хоточ хөгшин халтар хуцаж эхлэв. «Хөгшин халтар чимээ авлаа, бүүвэй, бүүвэй, хүүгийн аав нь хүрээд ирнэ, бүүвэй, бүүвэй» гэж залуу эмэгтэй охиноо саатуулсаар байтал ойрхон газар морин төвөргөөн сонстож эзнээ таньсан нохой дуугаа хураахад эхийн сэтгэл амсхийн тулганы гал дүрэлзэв. Гэрийн гадна дөрөө хангинахын зэрэгцээгээр «Жаргал аа! Аргамж хаана вэ?» гэж асуух нь харь хүний биш, хань нөхрийн, ивээл журамтны, элэг нэгтний урьхан, зөөлхөн дуу байв. Жаргал гэртээ ганцаараа ч унтахдаа айх цочихыг огт мэддэггүйгээр үл барам шөнийн цагт хээр газар явахыг ч юманд боддоггүй байсандаа. Гэтэл сүүлийн үес үдшийн бүрий, үүрийн харанхуйгаар хөгшин халтар нохой нь ямар нэг юмыг боргож гэрээ тойрон санд мэнд гүйдэг, бариулж базуулж байгаа мэт гангинан, гэнгэнэдэг болсноос хойш залуу бүсгүй баахан хэрдхийх болсон ажээ» гэж унших үе бас Жаргал хажуугаас нь:

	— Тийм ээ, Өлзийсайханыг иртэл би их айдаг болсон юм. Яг үнэнээр л бичжээ. Миний хүү сайн бичээч болж байгаа юм байна гээд Амаржаргалыг үнсэхэд:

	— Сайн ч гэх юу байх вэ. Багш засаж өгсөн юм.

	— Алтны дэргэд гууль шарлана гэдэг. Сайн хүнээс их эрдэм сурч авахыг хичээгээрэй, хүү минь гэхэд нь Амаржаргал: Толгой дохин ээжийнхээ сургаалыг хүлээн авсан тэмдэг өгөөд:

	— Ямар юм тэгж шөнө явдаг нохой гангинуулдаг байсан юм бэ? гэж асуухад нь Жаргал:

	— Эрэгзэн тайжийнх намайг хүүдээ эхнэр болгох гэхэд нь, эхнэр ч гэж дээ, эрийн боол, гэрийн зарц болгох гэхэд нь би Өлзийсайханд нэг үгээр хэлбэл чиний аавтай дэр нийлүүлсэнд тэд нар хорсохдоо тэр нутгаар тэнүүчилж явсан Сангасваа нар хэмээх олз хайсан мэхчин, гохчинд хээл хахууль өгч тэд нараар арга заль хийлгэсэн хэрэг болохыг би хожим хойно тун сайн ойлгосон юм. Бодвол тэр Сангасваа нарын нэг нь шөнө манай гадуур ирж мал үргээж, нохой хуцуулдаг байсан биз.

	— Аав яагаад ухаан алдаж ойчсон юм бэ?

	— Айснаас тэгсэн юм болов уу даа. Ойчсон л юм даг. Тэгээд удалгүй зүгээр болсон билээ.

	— Хөдөөгөөс ирэхдээ бие тэнхлээр доройхон байсан гэж би танд хэлсэн шүү дээ.

	— Тийм ээ. Гэхдээ аав нь гайгүй сайн биетэй хүн сэн. Уулзах, учрах байх гэж ээж нь үргэлж боддог.

	— Би аавтайгаа хамт адуу усалж байна гэж урьд шөнө зүүдэлсэн.

	— Миний ч зүүдэнд үргэлж ордог юм. Нэг цагт аав чинь хүрээд ирэх байлгүй.

	— Ээж ээ, би таны тухай бичиж дуусаад дараа нь аавынхаа тухай, тэгээд бас таны Дарьмаа болж явсан тухай бичнэ.

	— Бичээрэй хүү минь, эгэл ардын хувь заяагаар баяд ноёд яаж тоглож байсныг шинэ цагийнхан мэдэж аваг. Харин үнэнээр нь бичээрэй. Миний бодоход энэ бичгээ «Хагацал» гэж нэрлэснээс «Баярт учрал» гэвэл яасан юм бэ? гэтэл нь нэг сурагч гүйн ирж:

	— Жаргал гуай таныг даамал багш дуудаж байна гэв.

	Өдөр тутам танин мэдэхийн баяслыг амсаж амьдрахад сар жил түргэн өнгөрөх ажээ. Амаржаргал гуравдугаар ангийн бүх шалгалтуудыг онц сайн дүнтэй өгч оюутны сургуульд шилжихдээ «Баярт учрал» гэдэг бяцхан өгүүллэг бичиж дууссан байв. 


 

	 

	ДӨРӨВ. СОЁЛЫН ЗУЛ БАДРААСАН НЬ

	 

	I. ХОШУУ ДАРГАД БАРААЛХАВ

	 

	Алтан харганын шугуй дундуур тахирлан одсон элсэрхэг замаар нэг үе ил гарч, нөгөө үе, далд орон нэлээд ширүүн явж буй хөтөлгөө морьтой хоёр хүн тэртээ алсад үзэгдэх зэрэгцээ цагаан гэрүүдийн зүг санаа шулуудан зорьсон нь илт.

	Айлын бараа үзэгдмэгц унасан морьд нь улам ч хурдалж амьсгаагаа татан татан давхих бөгөөд намрын таргын цаг учир тосон хөлсөндөө бүрхэгдэж бууралтан харагдана. Эд нар яаралтай яваа яггүй албархаг хүмүүсийн шинжтэй боловч өртөөн дээрээс хөдлөхийн сацуу мориныхоо ташаанд ташуур буулган, буцаж харалгүй, бууж тогтолгүй, нисэх мэт довтолгодог буухиа элч нар биш бололтой хааяа морины амыг татаж удтал сажлах зуураа харилцан хүүрнэлдэнэ. Бяцхан хул морь унасан нэгэн нь ногоон өмд цамцтай, мөрөвчтэй шинэхэн суран бүстэй, савхин гуталтай, толгой дээрээ эрээн алчуур зангиджээ.

	Өндөр хээр морьтой нөгөө нь хүрэн чичүү дээлтэй, ногоон дурдан бүстэй, ээтэн гуталтай бөгөөд тарваганы сүүл хадсан эсгий тоорцгийн чих нь морины алхаанд эрвэн дэрвэн сөхөгдөж урт хар гэзэгний нь уг дээр байн байн алгадах мэт харагдана.

	Удалгүй тэр хоёр өргөн хөндийн адаг дахь арваад гэрийн дэргэд хүрэв.

	— Элч таны богцыг хаана буулгах вэ?

	— Танхим нь хаа байдаг бол?

	— Танхим гэж ер дуулдаагүй үг байна. Хошуу тамга, даргын өргөө, анхны хоршоо, төлөөлөгчийн газар гэлцэхээс өөр танхим гэж энд ярилцдаггүй юм.

	— Сургууль нээгдэнэ гэхийг сонсоогүй юу?

	— Үгүй. Танхим, сургууль гэдэг миний огт сонсоогүй шинэ үг байна.

	— Хошуу тамга нь аль вэ? гэж элчийн асуухад улаач хархүү хамгийн өмнөд талын улаан халзтай их цагаан гэр лүү «Тэр» гэж ташуураараа заав.

	Холын зочин хошуу тамгын улаан халзад гэрийн үүдэнд хүрч орохоос зүрхших мэт өчүүхэн зуур зогтуссанаа гэнэт зоримог байдлаар хүнд эсгий үүдийг сөхөж намуухан дуугаар «Орж болох уу?» гэхэд нь «Хэн бэ?» гээд нэг хэсэг болсны дараа «болно» гэсэн бүдүүн дуу сонсогдов.

	Гэрийн хоймрын гүнгэрваатай бурхны зүүн талын олон давхар олбог дээр хэлтгий хар хилэн захтай, шар торгон дээлтэй халзан хүн завилан сууж байгаа нь Хан уулын хошууны тамгын дарга Данзандорж гэгч ажээ.

	Түүний өмнөх намхан дөрвөлжин ширээн дээр мөнгөн хошуутай бийр, чулуун янтай, улаан шугамтай эвхмэл бичгүүд, тамганы хайрцаг, том цагаан хаш хөөрөг харагдана.

	Гаж буруу хувцастай, танихгүй хүний орж ирэхэд хошуу дарга босохыг завдан өндөсхийснээ «Хүүхэд шив дээ» гэсэн бодол төрж олбогтоо тавлан суугаад «Тийшээ» гэж гэрийн баруун тал руугаа алгаа дэлгэн заав.

	Шинэ зочин хошуу даргын амрыг бөхөсхийн эрээд, хатавчинд цомцойн сууж, үнэмлэхээ гаргах зуураа:

	— Би танай хошуунд багшаар ирлээ гэхэд нь хошуу дарга:

	— Танхимын сургагч ирэх юм гэсэн. Тэр нь чи болох нь уу?

	— Тийм ээ.

	— Нийслэл Хүрээнээс гараад удах шив дээ.

	— Сар илүү болж ирлээ.

	— Аа тийм үү! Харин ч түргэн ирж л дээ. Замд нэлээд саатлаа.

	— Юунд саатах билээ?

	— Ус гол үертэй байлаа.

	— Аа, тийм үү! Чи чинь бүсгүй хүүхэд байх шив?

	— Тийм ээ.

	— Мм тийм байж. Одоо яана гэх вэ. Энэ цагийнхны хувцас нь ижил болчхоод эр, эм нь ч танигдахаа байжээ.

	— Би хувьсгалт залуучуудын эвлэлийн гишүүн хүн юм.

	— Аа, мөн, мөн, эвлэлийн гишүүд ийм хувцас өмсдөг билүү гээд Данзандорж залуу багшийг толгойноос нь хөл хүртэл нь гүйлгэн харж:

	— За тэгээд нэр хэн гэдэг билээ?

	— Амаржаргал..

	— Аа, тийм үү, сайхан нэр байна. Тэгээд ямар сургууль төгссөн бэ?

	— Оюутны сургуулийг.

	— Аа, тийм үү гэх зуураа Данзандорж, Амаржаргалын үнэмлэхийг дэлгэн «Оюутны сургуулийг онц сайн төгсгөсөн. Хан уулын хошууны... багшаар томилов» гэж энд тэндээс нь уншиж байтлаа:

	— Тэгээд нас хэд билээ гэж асуухад нь, Амаржаргал:

	— Арван долоо гэв.

	— Аа тийм үү, мөн ч хүүхдээрээ сургагчтай болж дээ. За тэр ч яах вэ. Бид Ардыг гэгээрүүлэн боловсруулах явдлын яамны тэргүүн сайдын тушаал аваад хорин таван хүүхдийн танхим нээхээр бодож зарлал гаргаад байгаа.

	— Танхим хичээллэх болон сурагчид суух гэр барьсан уу?

	— Юу гэнэ ээ! Яагаа ч үгүй байж гэр, энэ тэр гэх нь үү. Дөнгөж ирээд мориноос буугаагүй шахам байж уу?

	— Танхим нээх цаг боллоо, болохоор барахгүй өнгөрч байна. Сурагчдыг ойрын өдрүүдэд цуглуулах хэрэгтэй болж байна.

	— Юу гэнэ ээ! Өөрөө хожимдож ирчхээд бас цаг боллоо гэх чинь юу вэ. Яаралгүй үзнэ шүү.

	— Ардын хүүхдийг сургах ажил чинь тийм яармааргүй хэрэг үү?

	— Яана гэнэ ээ. Алдар нэр, аймаг хошуугаа ч сайн мэдэлцээгүй, амар мэндээ ч гүйцэд хэлцээгүй байж үгний өө сэвийг өлгөж авахаас эхлэх нь үү. Арай ч тэгдэггүй байх шүү. Эхлээд орох оронтой, оочих аягатай, эцэст нь үзэх номтой, бичих бийртэй болж байж шавийн тухай ярьдаг, шавь нартай болсныхоо дараа сая Танхим нээнэ гэдэг байгаа даа гээд хошуу дарга гадаалахаар завдан босож Амаржаргалын дэргэд ирээд «Өртсөн дээр очиж байрла» гэв.

	Хан уулын хошуу тамгын өргөөний өмнөх уяан дээр байгаа морьдын дэргэд богцыг нь буулгаад түүнийг сахин сууж байсан улаач хүү Амаржаргалыг угтан ирж:

	— Элч гуай, таны богцыг хаана хүргэх вэ?

	— Та одоо болтол намайг хүлээж байгаа юм уу?

	— Хүлээлгүй яах вэ. Бид элчийг буух газар нь хүргэж өгдөг юм.

	— Яасан сайн хүн бэ.

	— Та тэгээд хаана буух вэ?

	— Өртөөнд оч гэсэн.

	— Өртөө гэж нэг ханхай гэр бий. Та тэнд буух гэж үү дээ?

	— Өөр хаана буух билээ гээд Амаржаргал улаач хүүгийн хамт тэртээ харагдах хоёр гэрийн зүг морьдоо хөтлөн алхав.

	Шинэ нутагт танихгүй хүмүүсийн дунд орсон энэ залуу багшид ганцхан өртөө газар хамт аялсан улаач хүү нь хэзээний танил, ойрын хүн шиг санагдаж буцаж мордоход нь түүнийг гэрээс гарч үдэв.

	Улаач хүү, Амаржаргалын унаж ирсэн моринд мордож нөгөө хоёр морио хэлхэн хөтлөөд алтан харганын бут дундуур тоос манаруулан давхисаар удалгүй бараа тасрав.

	Өртөөний илүү гэрийн үүдийг түшиж алсын барааг ширтэн зогсох Амаржаргалын нүдэн үзүүрт цаст уулын цагаан оргил гялалзаж түүнээс нааш цэлийх их говьд тэмээн сүрэг бэлчээрлэн яваа нь харагдана.

	Хошуу тамгын төв рүү зүг зүгээс олон зам оржээ. Өрнө зүгт зурайх их зам дээр ганц тэмээн тэрэг үзэгдэхэд Амаржаргалын сэтгэлд анх нутгаас гарсан цагаас эхлэн туулж өнгөрүүлсэн амьдралын ээдрээт зам нь тодрон харагдах шиг болов. Тэр замын зарим хэсэг нь тодхон, зарим нь бүдэгхэн санагдана.

	Ардыг гэгээрүүлэн боловсруулах яамны тэргүүн сайдын анхны тушаалаар Цэцэрлэг Мандалын аймагт багшаар томилсон байхад нь мөн яамны эрхэлсэн түшмэл Нямжавт бараалхаж Хан Тайшир уулын аймгийн Хан уулын хошуунд томилж өгөхийг гуйснаа саналаа.

	Түшмэл Нямжав «Чи саяхан хувьсгалт залуучуудын эвлэлд элссэн өргөдөлдөө юу гэж тангарагласан билээ. Тангаргаа олон гишүүдийн өмнө уншиж баруун гарын эрхий хурууныхаа цусаараа баталснаа мартаа юу. Тангаргаа няцах нь уу? Тушаалыг тууштай дагаж, зааврыг заавал биелүүлэх үүргээсээ ухрах нь уу? Дураараа дургиж, дунд чөмгөөрөө жиргэх нь үү» гэх зэргээр үүрэг тулган тангараг дурдан загнахад нь Хувьсгалт залуучуудын эвлэлийн гишүүнд элсүүлэхийг хүссэн өргөдөлдөө «Хувьсгалын хэрэгт хэзээд үнэнч шударгаар явж эх орныхоо даалгаврыг үг дуугүй биелүүлнэ. Харгис феодалуудтай амь бие хайргүй тэмцэнэ. Хэрэв миний бие энэ тангаргаа няцах ахул улаан хувьсгалын хурц зэвсгийн ир доор сөнөхөд бэлхэн» гэж бичээд олон гишүүдэд уншиж өгснөө бодож түшмэл Нямжавын өмнө дув дуугүй, номхон зогсож байснаа саналаа.

	Бас түшмэл Нямжав, хал үзээгүй бага балчир юм гэсэн байдалтай эцэс сүүлд нь нэлээд зөөлрөн «Өглөө ирээрэй» гэж явуулаад маргааш нь очиход тушаалыг өөрчлүүлэн Хан Тайшир уулын аймгийн Хан уулын хошуунд томилсноо мэдэгдэж «За ингээд зар бичиг, зардал мөнгөө аваад яв» гэснийг нь санахдаа анхны нь тушаал ёсоор Цэцэрлэг Мандалын аймагт нь очсон бол эндээс арай дээр байх сан болов уу гэж бодогдоно.

	Бас, Ардыг гэгээрүүлэн боловсруулах яамны мөнгөн санхүү эрхэлсэн түшмэлийн үүдэнд өдөржин байж авсан 36 янчааныхаа 15˗аар нь эмээл, хазаар. 9˗өөр нь ногоон өмд, цамц, мөрөвчтэй суран бүс, 5˗аар нь савхин гутал худалдан авч Дотоод явдлын яамнаас улааны зар шийтгүүлэн Түмтийн өртөөн дээр очиж баруун аймгуудад томилогдсон багш, улаан гэрийн ухуулагч нартай танилцан тэдний хамт өрнө замд гарч өртөө дамжин аялсаар Цэцэрлэг Мандалын аймгийн төв Заяын Баяуд ойртон иртэл Өмнөд Тамирын гол саваас халин үерлэж хүрэн улаанаар эргэж байхад тэнд долоо хоног саатаад ус татармагц сарлаг зайдлан гол гаталж цааш нь мориор, үхэр тэргээр, заримдаа тэмээн хөсгөөр өртөө газрыг өнжин хонон явсаар Цагаан˗Олмын дэнд хүрч тэндээс бусад нөхдөөсөө салан Улаанбаатараас гарснаас хойших 42 дахь хоног дээрээ өнөөдөр Хан уулын хошуу тамганд хүрэлцэн ирсэн урт аян харгуйд сонирхон үзэж сэтгэл баясан явсан үзэсгэлэнт Өгий нуур, Орхон, Тамир, Хануй, Хүнүй, Завхан гол, Хангайн сайхан нуруу, Хадат сүмбэр уул, даваанууд, араатан амьтны хөрөг зураг шиг асга, байцууд, амьсгал тэнийм уудам их тал, говиуд, зэрэглээ татан жирэлзэх зээрэн сүрэг, хулан чихтэй» аргал угалз эл бүгд эх орны баялаг, жавхлан төгс байгаль дэлхийн сүр, өнгө, дуу нүдэнд харагдаж чихэнд уянгалах шиг боллоо.

	Бас хорин таван хүүхдийн танхим нээхэд наад зах нь дөрвөн гэр хэрэгтэй. Түүнийг яаж олох билээ. Хошуу даргын загнаж байгаа царайгаар туйлын зорилго мөд бүтэх шинжгүй. Сурагчид цуглахгүй, гэр орон олдохгүй бол яах вэ. Буцдаг ч юм билүү гэх бодол төрөхийн сацуу алс замд мордуулахдаа «Олон санаа санаж гуйвж дайвалгүй, хэзээд хатан зоригийг хадгалж, ардын төрийн үйл хэрэгт амь бие хайргүй зүтгээрэй. Намайг яах бол гэж сэтгэл бүү зов. Би яах ч үгүй. Эргээд ирэхэд чинь галчийн ажлаа хийсээр л байна. Сайн багш болоорой» гэж ээжийнхээ захисныг санаад ус үзээгүй гутал тайлав гэдгээр яагаа ч үгүй байж гиюүрэн зогсох минь юу билээ. Оролдоод үзнэ дээ гэж бодсоор гэрт орж богцоо задлан ном, дэвтрээ гаргав.

	Өлзийсайханы Амаржаргал, нийслэл Хүрээний бага сургууль төгсөөд оюутны сургуульд шилжин суралцсанаас хойш нэг жилийн дараа багшаар томилогдон Хан уулын хошуунд ирсэн нь энэ бөлгөө.

	Тэр үед хөдөө орон нутагт бага сургуулиуд шинэ тутам олноор байгуулагдаж багш нар дутагдсанаас оюутны сургуулийн сурагчдаас аль сурлага сайтайг нь урьдчилан төгсгөж багшаар томилон гаргаж байсан учир шинэ монгол орны шимт хөрсөнд соёл эрдэнийн үрийг цацах ачит багш нарын эгнээнд арван долоохон настай Амаржаргал охин ийнхүү орсон ажээ.

	 


II. ТАНХИМЫН ДУУЛИАН

	 

	Ургах улаан нартай уралдан босоод хараа сунган цэлийх их говийн тэртээ, газраас сугарах мэт мандах өглөөний нарыг сонирхон өртөөний гэрийн үүдийг түшин зогсож байсан Амаржаргал, Хошуу тамгын улаан халзад гэрийн өрх татагдаад түдэлгүй тооноор нь шингэн хөх утаа суунаглан гарахын хамт тэр зүг алхав. Түүнтэй зам зуур зөрөн өнгөрсөн морьтой хоёр хүний нэг нь:

	— Энэ чинь юу вэ? гэж шивнэн асуухад Нөгөө нь:

	— Танхимын багш гэдэг ирлээ гэсэн. Тэр нь энэ байлгүй гэв.

	Тэр хоёр Амаржаргалын хойноос эргэн эргэн харсаар холдох зуураа:

	— Шөвөг гуталтай, эрүү малгайтай, энд тэндээ халаас болсон, ямар янзын хувцастай юм бэ?

	— Ёозгүй л юм харагдана.

	— Гэзгээ угаар нь тайрчихсан юм уу даа?

	— Энэ ч сайны ёр биш дээ.

	— Лам хүн багш байж болно. Гэтэл хар хүн, хар хардаа эм хун яаж багш болох юм бэ?

	— Лам багшаа багш гэхээ больж, эм хүнийг ай багш минь гэж суух цаг болох нь уу даа. Бүрүлгүү гэгээний айлдсанаар нээрээ цөвүүн цаг ирэх нь дээ гэх зэргээр харилцан хүүрнэлдсээр тэртээ онцгойдуу харагдах гурван гэр айлын дэргэд хүрч буухад нь дундах том цагаан гэрээс нэг хүн гарч нохойгоо хорин тэднийг угтав.

	Энэ хоёрын нэг нь Даа хүрээ, Улиастай, Ховдоор явж арилжаа наймаа гүйлгэдэг, монгол бичиг мэддэг. Ардын засгийн аль нэг албанд орох арга зам сүвэгчилж хошуу бичээчээс эхлэн засаг дарга хүртэл танилын хэлхээ тогтоож тал засаж яваа Намхайсэнгэ гэдэг байв.

	Нөгөө нь Улиастайн худалдаачидтай, урьд цагт сүлбэлдэн, ашиг хонжоо ихтэйгээр арилжаа наймаа гүйлгэж, баян бардмаараа гайхуулан дийлэхээ хүчээр, дийлэхгүйгээ хэлээр доромжлон, хэрүүл шуугиан өдөөж явсаар өрөөсөн чихнээсээ салсан хулгар Гэндэн гэгч байв. Нутгийн хошинч, доогч зарим хүмүүс хулгар Гэндэнг олон хэл мэддэг, хэрээ шувууны хэлийг хүртэл ойлгодог гэж нүүр дээр нь магтан онгироодог, хүүхдэд ном заана гэсэн чимээ гарахад «Номч мэргэн Гэндэн гуай л тэр албыг давна. Өөр хэн байх билээ» гэж хөөргөдөг байжээ.

	Хулгар Гэндэн, Намхайсэнгэ хоёрыг ороход гэрийн эзэн Бат˗Очир баян суудлаасаа босон:

	— Яасан сонин улс явж байх юм бэ? Намхайсэнгэ бичээч та манайхаар ирээгүй удлаа, дээшээ, дээшээ гэж тэднийг урин суулгаад:

	— Хөөш та нар хаа байна? Зочид ирээд байхад... гэхэд нь түнтгэр мөртэй дээлтэй, хавчаар үстэй, хижээлдүү авгай гаднаас орж ирэх нь Бат˗Очрын эхнэр Пагмадулам ажээ.

	Бат˗Очир хоймортоо тавлан сууж цагаан хаш соруултай гаансанд тамхи нэрэн Намхайсэнгэд залах зуураа:

	— Нөгөөдөх чинь хаа байна гэхэд нь Пагмадулам:

	— Бүжмаа, хөөш Бүжмаа гэхийн хамт хүрэн даалимбан тэрлэгтэй, толгойгоо ягаан алчуураар боосон, залуу бүсгүй, томдсон хуучин ээтэн гутлаа чирч алхсаар аргал хормойлон орж ирэх нь Бат˗Очир баяны хоньчин ажээ.

	Бүжмаа тулганд гал түлж тогоо тавин цай чанав.

	Гэрийн эзэн зочид нэг бүртэй гаанс солилцон тамхилалцаж ярилцахыг яаран, хөөрөлдөхийг хүлээн суутал нь гэрийн үүд сөхөгдөж цагаан сарьсан дээлтэй, хэт хутга зүүсэн, янхир том хүн орж ирээд, бүгдийн амар мэндийг мэдэж үүдэнд цомцойн суув. Энэ нь Бат˗Очрын адуучин Бүргэд гэгч ажээ.

	Бат˗Очир Бүргэд тийш «Энэ юунд орж ирэв» гэсэн байдалтай хялайн харж:

	— Ачит хутагтын жороо хулыг адуунд тавьсан уу? гэж асуухад нь Бүргэд:

	— Одоо аваад явах гэж байна гээд хоншоорыг нь сураар багласан ээтэн гутлынхаа түрийнээс богинохон модон соруултай гаанс гарган, бүсэн дэх эрээн алчуураасаа тамхи утган хүмүүсийн яриаг чагнан суув.

	— Та ачит хутагтад бараалхаад ирэв үү? Хутагтын лагшин сайн л биз дээ? гэж Гэндэний асуухад Бат˗Очир:

	— Тэглээ. Ачит хутагт жороо хулаа хэд хоног амраах гэж надаар явуулсан юм.

	— Тэгээд сонин юу байна даа?

	— Сонин болгоод байх ч юмгүй. Ачит хутагтын лагшин тунгалаг л байна. Харин та нараар сонин юу байна? Хошуу тамган дээгүүр оров уу? гэхэд нь Намхайсэнгэ:

	— Орлоо. Өчигдөр би хошуу даргад бараалхаад өнөөдөр Гэндэн гуайтай уулзаж хоёулаа танайд ирлээ.

	— Хошуу дарга алба ихтэй л байгаа биз дээ?

	— Хошуу даргад алба байх шиг л байна. Аравтын дарга нараа дуудаж танхимд хүүхэд бүртгүүлэхээр хөдөө тийш мордуулж байна гэхэд нь Бүргэд:

	— Танхим гэж чухам юу байдаг билээ? гэж асуухад нь Намхайсэнгэ:

	— Хүүхдэд ном заах гэрийг хэлж байгаа юм байхаа.

	— Ямар ном заах юм бэ?

	— Монгол бичиг, бас улаан намын суртал заах юм гэнэ.

	— Хэн заах юм бэ?

	— Багш ч гэх шиг, сургагч ч гэх шиг, нэг бүсгүй Богдын Хүрээнээс ирээд өртөөн дээр байрлаж байна.

	— Богдын хүрээнээс ирсэн бол номтой л бүсгүй байлгүй дээ гэж Бүргэдийн дуугарахад хүмүүсийн яриа хаашаа хэлтийхийг чагнан суусан хулгар Гэндэн ам нээж:

	— Эмээр заалгасан эр өөдлөхгүй гэдэг. Юу л болох бол доо гэхэд нь Бүргэд:

	— Хэнээр заалгах нь ямар хамаа. Үр хүүхэд маань монгол бичиг мэддэг болбол аштай юу гэхэд нь Бат˗Очир Бүргэд тийш нэлээд зэмлэнгүй байдлаар:

	— Чи чинь бүр улаан гэрийн ухуулагч болж гүйцээ шив дээ. Охиноо тэр танхим манхимд өгөх гээд байвал өг л дөө. Өчигдөрхөн би Ачит хутагтад бараалхаж хүүгийнхээ тухай асуулаа. Ачит хутагт шоо төлөг орхиж мэргэлээд «Танхимын тухай бол богино мөрийн юмыг заасан төлөг бууж байна. Хүүгийн тухай бол лам болох заяатай төрсөн хүн байна» гэж зарлиг буулгалаа. Би ч хүүгээ лам болгоно гэхэд нь Гэндэн:

	— Тэгэлгүй яах вэ, тэр танхим гэдэг богино мөрийн, муу ёрын юм байхаас зайлахгүй, удаан настай юм биш байхаа. Бүргэд чи ус үзээгүй байж гутал тайлах, уул хараагүй байж хормой шуух гэдгээр, юу юуны учрыг ололгүй бичиг ном, энэ тэр гэх нь эндүүрэл биш үү. Сайн бодож хөдөлбөл хожим хойноо чамд хэрэгтэй. Лам багш маань юу гэж айлдаж байгааг Бат˗Очир гуайн ярианаас ойлгоо биз дээ гэхэд Бүргэд:

	— Ойлгох нь ч ойлголоо гээд дуугүй болж бодлогошрон суух зуураа «Тэр танхим гэдэг нь үнэхээр хүүхдийг номд сургах юм бол охиноо түүнд оруулчихвал ядахад монгол бичиг таньдаг болох сон» гэж бодсон боловч энэ санаагаа ил гарган хэлсэнгүй, бас Ачит хутагтын айлдсаныг бодож эргэлзэн гайхна.

	Бат˗Очир том мөнгөн аягатай цайнаас хэд сороод Бүргэд тийш ширүүн харж:

	— Үд болчих нь, хутагтын жороо хулыг одоо болтол адуунд тавихгүй юу хийж байсан юм бэ Үг чагнаад суух хэрэг алга гэхэд нь Бүргэд гаансаа түрийлэн гадагш гарав. Түүний хойноос Бүжмаа «Аав аа» гэсээр гарахад Пагмадулам:

	— Сүүлийн үед эд нар нэг л биш болоод байгаа шүү. Энэ муу Бүжмаа хүртэл хонио хээр орхиод хошуу тамган дээр очсон байна билээ. Бодвол тэр танхимын багш гэдэг эмтэй уулзсан байлгүй гэхэд нь Бат˗Очир:

	— Эд нар биш боллоо гээд яана л гэж Хаа л холдоно гэж, их л бол танхимд бүртгүүлнэ биз. Тэгдэг юм гэхэд юу л базаана гэж, харж л байгаарай, мах шөл гээд л гуйлгачлаад ирнэ дээ гэхэд нь Пагмадулам:

	— Тэгээд тэр танхим гэгчид эм хүн багшлах юм уу гэж асуухад нь хулгар Гэндэн:

	— Төрийг эм хүн захирвал түргэн гутна, сүргийг эм амьтан толгойлбол даруй сүйрнэ гэдэг үг бий. Юу болохыг нь харж л байя

	— Хүүхэд цугларахгүй бол тэр эм яах юм?

	— Айл бүрээс нэг хүүхэд албадаж, хүчээр баривчилж аваачих юм гэнэ билээ.

	— Ай, лам гурван эрдэнэ ямар цаг болох нь энэ вэ гэсээр Пагмадулам гадагш гараад «Өнөөх чинь яваагүй дэг. Хутагтын хул уяатай хэвээр л байна» гэх нь сонсогдоно.

	Тэр үед, энэ нутагт сургуулийн тухай ойлголт огт байсангүй. Танхим гэдэг шинэ үг байлаа. Танхим нээгдэх дуулиан хошуу даяар амархан тархаж бараг гэр бүхэнд танхимын тухай элдвээр ярилцаж байсны нэг нь энэхүү Бат˗Очир баяныд болжээ.

	Аравны дарга нар айл өрхөөр явж хүүхдээ танхимд бүртгүүл гэхэд нь зарим хүмүүс «Хүрээ хийдэд хүүхдийг номд сургахаас биш, хошуу тамган дээр яаж сургадаг юм» гэнэ, зарим нь «Лам багшаас асууж байж л болъё» гэнэ. Зарим нь «цагийг ажна, яарвал даарна» гэж цэцэрхэнэ„ Зарим газар «Танхимд орсон хүүхэд бурхан шашнаа мартана» гэсэн яриа ч дэлгэрч Хан уулын хошуунд анхны сургууль байгуулахад ихээхэн бэрхшээл тулгарсан боловч залуу багш гутаж гуньсангүй, ардын төрийн үйл хэрэгт амь бие хайргүй зүтгэхээр хувьсгалт залуучуудын эвлэлдээ өргөсөн тангаргаа дахин санаж шинэ тутам нээх сургуулийн бэлтгэл ажлыг аль болох түргэн хугацаанд гүйцэлдүүлэхээр өдөр шөнийг огоорон ажиллав.

	Танхимын нярав бөгөөд галчаар урьд лам байгаад хар болсон Сорхолонбаяр гэдэг ганц бие хүнийг, эмчээр Баянголын хийдийн Даржаа гэлэн гэгч өвгөн ламыг, тогоочоор ядуу малчин ард Дагва хэмээхийг тамгын газрын тушаалаар томилуулав. Энэхүү Дагва нь уулаас эндхийн боловч сүүлийн арваад жил нутагтаа байхгүй байгаад саявтар буцаж ирсэн ажээ. Түүнийг хүмүүс ардын намын хүн юм гэнэ гэж ярилцдаг байв.

	Хошуу дарга өөрсдөө гэр олж барь, үнийг нь сангаас төлнө гэсэн учир Амаржаргал, тогооч Дагвын хамт Баянголын хийдээр явж гэр нэгийг худалдан авав.

	 


III. АЙЛААС АЙЛД

	 

	Хан уулын хошууны төвийн айлуудаас нэлээд зайдуу, өндөрлөг дэнжид, үүдэн дээрээ дөрвөлжин улаан тэмдэг бүхий ганц бор гэр үзэгдэх болов. Ойртон харвал, гэрийн хатавчинд хоёр унь босгож хооронд нь татсан улаан даавуу дээр «Хан уулын хошууны танхим» гэж бичжээ.

	Онцгой содон энэ гэр бий болсноос хойш хол ойрын хүмүүс түүний дэргэдүүр зориуд гарч сонирховч тэнд бууж тогтолгүй өнгөрдөг байв.

	Амаржаргал муутуу цаас үдэж сурагчид бүртгэх дэвтэр хийгээд ойртон ирэх морьтой, явган хүмүүс, тэмээн хөсгийг ажиглан «Энэ юу бол», «Тэр лав мөн» гэж горьдон хүлээсээр өдөр хоног олныг өнгөрүүлсний дараа тогооч Дагвад хандан:

	— Би айлаар явж хүүхэд цуглуулдаг юм бил үү?

	— Тэгж ч болох юм. Гэвч.

	— Гэвч гэх юу байх вэ. Ер нь би маргааш мордъё.

	— Жаахан хүлээвэл яасан юм бэ?

	— Хүлээж цаг алдсанаас явбал хожно байхаа. Явсан хүн яс зууна гэдэг.

	— Тийм ээ. Гэхдээ багш танд би нэг юм хэлмээр санагдах юм.

	— Та хэл л дээ. Юу хэлэх гээ вэ?

	— Мориор явахад монгол дээл зохимжтой байдаг. Та дээл оёулж өмсөөд явах юм биш үү?

	— Залуучууд ирээдүйд ийм л хувцас өмсөх болно доо.

	— Маргаашийн хэрэг ондоо, өнөөдрийнх бас өөр. Цаг цагаараа, цахилдаг хөхөөрөө байдаггүй гэдгээр ирээдүйд хувцас ч солигдоно, хүн ч хувирна, гуйлгахгүй, гуйж танхимд ирэх цаг ч болох биз.

	— Надад монгол дээл байхгүй шүү дээ.

	— Ядах юмгүй. Би оёулаад өгье. Та монгол дээлтэй бол айлд ороод бурханд мөргөхөд ч аятайхан харагдахаар барахгүй, зорьсон хэргийн тань бүтэхэд ч тус болж мэднэ.

	— Бас бурханд мөргөж явах хэрэг үү?

	— Энэ нутгийнхан учир мэдэхгүй. Тэгсэн хэр нь юм бүхнийг өөрийнхөөрөө л хэмждэг, өөрсдийнхийгөө л зөв гэдэг. Ялимгүй юмнаас өө эрэх, нэр хүнд гутаахыг оролдох хүмүүс ч бий. Багш хүнд нэр хүнд хэрэгтэй гэж би бодсоноос танд үүнийг хэлж байна гэхэд нь Амаржаргал Дагвын үгийг эргэцүүлэн бодсоор дээл оёулж өмсөхөөр шийдвэрлэн хөдөө явахаа түр хойшлуулах завсраа хошуу даргад бараалхав.

	Хошуу тамгын гэрт Амаржаргалын ороход хошуу дарга Данзандорж ихээхэн гайхсан байдлаар:

	— Чи бас юу гэж явна?

	— Нэг ч сурагч ирээгүй байна...

	— Танхимд суух сурагчдыг албадан ирүүлэх тухай бичиг аравны дарга нартаа аль хэдийн явуулсныг минь чи мэднэ шүү дээ.

	— Зөвхөн бичиг явуулаад бүтэхгүй төлөвтэй байна.

	— Чи тэгээд яах гэсэн юм? Сурагчид цуглуулахаар намайг яв гэх нь үү?

	— Би өөрөө явъюу гэж бодож байна.

	— Өөрөө явна гэвэл өөр хэрэг. Гэхдээ бүү яар, яарвал даарна.

	— Даарна гэхээс үнэхээр даарах цаг ойртлоо. Аргал, түлш одоо хүртэл буугаагүй байна.

	— Ганц ч шавьгүй байж бас аргал надаар буулгуулах нь уу? Хошуу тамгын газраас томилж өгсөн галч, тогооч нараараа харгана түүлгэхгүй юу, тэд нар хийж байгаа ажил үгүй биз дээ. Айл хэсэх дур чинь хүрээд байвал бичээчээс улааны зар аваад яв гээд Данзандорж бас л улаан шугамтай бичиг дэлгэн уншиж эхлэх нь дахин ярилцахгүй гэсэн тэмдэг байлаа.

	Хэд хоногийн дараа багш Амаржаргал хөх даалимбан дээл өмсөж хөдөө нутаг руу мордон хүүхдээ танхимд өгөхийн ач тусыг ард олонд тайлбарлах ажилд оржээ.

	— Манай монгол улс олон зуун жилийн туршид харийн боолчлолд, ард түмэн маань гал усны гашуун зовлонг эдэлж байлаа. Одоо жинхэнэ ардын засаг тогтож, төрийн үйл хэргийг ард түмэн өөрсдөө шийдвэрлэх болж байна. Ардын нам, ардын засаг ард түмнээ гэгээрүүлэн улс орноо хөгжүүлэхийг зорьж байна. Эгэл ардын үр хүүхэд эрдэмтэн, мэргэд болж засаг төрдөө зүтгэх цаг боллоо гэх зэргээр Амаржаргал айл бүхэнд яриа хийх далимдаа:

	— Танай хүү хэдэн настай вэ? Танхимд орж эрдэм ном сурах юм биш үү? гэж асуухад нь:

	— Хэн маань хонио хариулах юм бэ гэж нэг нь дуугарна. Түүнийг дэмжин нөгөө нь «Харин гээч» гэхэд гурав дахь нь «Нээрээ, хонь малаа яах болж байна даа?» гэж нэмнэ.

	Нэг өдөр Амаржаргал Бор харганатын хөндийн айлынхныг цуглуулан:

	— Танай хүүхдүүд эндээ танхимын сургууль төгсвөл цаашдаа бас төв нийслэлд явж улам их юм сурч болно. Нийслэл хотод олон сайхан сургууль бий гэж ярьтал гэрийн хойморт дээлээ нөмрөн суугаа урт хар гэзэгтэй, жартгай нүдтэй, хавтгай хамартай, дарвагар уруултай, ярвагар хүн өвдөг дээрээ эвхрэх цүндгэр гэдсээ маажин бачимдуу дуугаар:

	— Холын тэр газар, хот орон бидэнд ямар хэрэгтэй юм бэ? Бид малчин улс. Малаа маллаад махаа идээд үе улиран аж төрж амар жимэр амьдарсаар л өдий хүрлээ. Хошуу даргад бичиг үсэг, бийр янтай хэрэгтэй байж болно. Бид мэтийнхэнд нь унах морь, барих уурга байвал ч боллоо гээд баруун хөлөө урагш жийж түрийнээсээ урт цагаан хаш соруултай гаанс гарган тамхи нэрэх зуураа нүднийхээ булангаар Амаржаргалыг хялайн харна.

	Гэрт цугларагсад бие биеэ ширтэлцэн нэг хэсэг дуугүй суухад нь Амаржаргал:

	— Ядахдаа захиа занаа биччихдэг, арвын дотор тоо бодчихдог болбол үр хүүхдэд тань тэрний хор гэж юу байх билээ? Харин ч элдэвт хэрэг болно. Хуучныг халж, шинийг байгуулах, үндэс угсаагаа сэргээн дэгжээх сайхан цаг ирсэн энэ завшаанд үр хүүхдээ эрдэмд сургаж сайн хүн болгон, нүдний нь нээж ухааны нь задалж өгвөл бахархавч баршгүй сайн үйл болно. Эрхэм баян эрдэм билэг гэдэг. Тэр баялгийг өсөх үедээ эзэмшүүлэх гэж ардын засаг мэрийж байна гэхэд нь зүүн дээд талд суугаа урт цагаан сахалтай өвгөн ам нээж:

	— Энэ охин угтаа бол үнэн л үг хэлж байна. Манай монголчууд үе улиран үсэг бичиг мэдэхгүй харанхуй цээжтэй явж ирлээ. Хятад пүүзний данжаад нарын сампин хэдийг л заавал, төдийг л өгч, өөрсдийн ч, эд хөрөнгөнийхөө ч үнэ цэнийг мэдэхгүйгээр нас биеийг өнгөрөөж байлаа. Үр хүүхэд маань үндэснийхээ бичиг таньдаг, тоо зурхайн ухаан мэддэг болбол хэчнээн сайхан байх вэ. Би хэдэн хүүхдэд гэрээрээ ном заагчаа болж байдаг юм. Тэр хүүхдүүдээ танхимд өгүүлэхийг бодно гэхэд үүдэнд суугаа нэг эхнэр:

	— Тэр танхим чинь хүүхдийг аваад дараа нь Нийслэл Хүрээ явуулна. Хүрээнээс цааш нь хаа ч явуулж мэднэ. Орос газар ч явуулчхаж мэднэ. Тэгвэл тэнд хүний нүдээр дуран, өлөн гэдсээр нь үхэр бууны дарь, арьсаар нь мухар тэрэгний дугуй хийнэ гэж ярилцах юм. Энэ үнэн бол хэн үр хүүхдээ тийм муу заяанд өгөх юм бэ? Үнэн байлгүй яах вэ. Учир мэддэг номтой хүнээс би үүнийг сонссон гэхэд нь Амаржаргал:

	— Тэр огт худал үг. Ардын сургуулийн нэр хүндийг гутаах гэсэн ангийн дайсны яриа юм гэхийн хамт баруун дээд талд завилан суугаа хууз сахалтай, онигор нүдтэй, шөвгөр хөх хүн:

	— Би ч хүүхдээ дэргэдээсээ холдуулж чадахгүй. Малаа харуулна, өтлөх цагтаа өргүүлнэ гэхэд нь Амаржаргал:

	— Эрдэм номтой болох тутмаа эцэг эхээ улам сайнаар өргөж, адуу малаа өсгөн үржүүлэх хэрэгт эрдэм ухааныг ашиглах болно шүү дээ гэв. Хүмүүс бас дуугүй болж нэг хэсэг сууцгаатал гэрийн зүүн хатавчинд суугаа нэг хүн:

	— Тэгээд бид хүүхдээ танд шавь оруулж танхимд өгөөд таныг багш гэж дуудаж байх юм уу? гэж асуухад нь Амаржаргал:

	— Сурагчид багш гэж нэрлэх биз ээ гэхийн нь хамт баруун өмнөд хаяанд эрх эргүүлж суугаа эмгэн «Ай лам багш минь» хэмээн наманчилж маань уншин эрхээ түргэн түргэн эргүүлнэ.

	Үе улиран үсэг бичиг мэдэхгүй байсан малчин ардын үр хүүхдийг сургуульд элсүүлэн сургах ажлыг алс холын» Алтай хязгаарын бөглүү энэ нутагт анх зохион байгуулахад түмэн бэрхшээл тулгарснаас «Үр хүүхдийг нь ямар сайхан ирээдүй угтан хүлээж байгааг эцэг эх нь мэддэг ч болоосой, түүнийг мэдүүлэх чадвар даанч над алга даа» гэж өөрийгөө зэмлэн гуньхрах мөч Амаржаргал багшид нэг бус удаа тохиолдовч «Давъюу гэвэл давшгүй даваа байдаггүй. Гаталъюу гэвэл гаталшгүй мөрөн байдаггүй» гэж ном сударт уншсанаа санаж айлаас айлд, хотноос хотонд мордон явж өсөх хойчийн үеийг эрдэм боловсролтой болгохын ашиг тусыг ард түмэнд цөхрөлтгүй таниулсаар танхимд орно гэсэн сургуулийн насны 5, нас хэтэрсэн 6, бүгд арван нэгэн хүүхдийн нэртэйгээр хошуу тамгын газар буцаж ирсэн билээ.

	 


IV. ТАНХИМ НЭЭГДЭВ

	 

	Говь нутгийн намрын сүүл сарын нарлаг сайхан нэг өдрийн өглөө танхимын гэрийн үүдэнд нэлээд олон хүн цугларч дүгрэглэн сууцгаалаа.

	Гэрээс хошуу дарга Данзандорж, танхимын сургагч Амаржаргал, тогооч Дагва, нярав Сорхолонбаяр нар гарч ирсний дотроос Данзандорж урагш хэд алхан:

	— Олон нөхөд өө! Өнөөдөр бид ардын хүүхдийг эрдэмд сургах танхим нээх гэж байна. Энэ болбоос манай хошууны түүхэнд тэмдэглэгдэх сайхан хэрэг юм. Одоо танхимын дарга сургагч Амаржаргал илтгэл хийнэ гэхэд нь Амаржаргал мөн урагш хэд алхаж өндөр дуугаар хэлсэн нь:

	— Эрхэм хүндэт нөхөд өө!

	Ардын хувьсгалын анхны өдрөөс эхлэн манай нам засаг ард түмнээ гэгээрүүлэх, монгол улсаа хөгжүүлэн мандуулахын төлөө ихэд чармайж ардын үр хүүхдийг эрдэм номд үнэ төлбөргүй сургах танхимуудыг хошуудад байгуулж байна. Өнөөдөр энд малчин монголчуудын хийморь, цог залийг сэргээн бадраах соёл эрдэнийн бас нэг уурхай болох— Танхим нээгдэж байна. Эрдэм соёлын гэрэлт энэ уурхайгаас удахгүй мөдхөн бичгийн их хүмүүс төрж улс орноо мандуулах ариун үйлст хүндтэй гавьяа байгуулах нь дамжиггүй.

	Өнөөдөр хэдийгээр тавхан сурагч ирээд байгаа боловч таваас тавь болж, тавиас зуу, мянга, түм болон өсөх тавилантай их ажил бид эхэлж байна.

	Өнөөдөр ганц бор гэрт бид танхим нээж байгаа боловч удахгүй мөдхөн гэр маань гэгээн ордон болж хувирна.

	Өнөөдөр бид соёлын зулыг энд асаалаа. Дэвшилтэт соёлын энэ зул өдөр ирэх бүр улам хурцаар гэрэлтэн гэрэлтсээр хоцрогдлын харан хуйг үүрд халах мөнхийн бамбар болон бадрах болно.

	Хан уулын хошуунд сургуулийн ууган танхим нээгдсэнийг зарлан сонсгоё гэхэд нь хошуу дарга Данзандорж, бичээч Равдан төлөөлөгч Цэндсүрэн нар алга ташив. Гэтэл олонх хүмүүс бие биеэ харцгааж, ганц хоёр удаа алга хавсрах төдий суухад Данзандорж тэдний зүг хандан:

	— Алга таших нь баяр хүргэсэн тэмдэг юм. Энэ сургагчийн хэлсэн үгийг зөвшөөрч сайшааж байгаа бол алга таших хэрэгтэй. Ганц хоёр шол хийлгэх нь гүн худаг дотор байгаа юм шиг золбоо, хийморьгүй сонстож байна. Үүнээс хойш баярласан сайшаасан юманд чангаар, нижигнэтэл алга ташиж сурцгаа гэснээр танхим нээх баярын хурал тарж хүмүүс суудлаас босоход Амаржаргал:

	— Ингээд хичээл эхэлнэ. Сурагчид та нар гэртээ орцгоогоорой гэв. Гэтэл тэнд цугларагсад цөмөөр, хүүхэд багачууд, хөгшин залуугүй танхимын гэр лүү тэмүүлэв. Тэдний хойноос Амаржаргалын ороход сурагчид нь эвхсэн дэвсгэр дээрээ сууж, сонирхогч хүмүүс хананд өлгөөтэй байгаа зургуудыг үзэж «Олон үхэр тэрэгтэй ачааг залгиж байгаа их гэдэстийг харав уу», «Нуруун дээр нь уул овоо шиг юм ачаад бас дээр нь отго жинстэй ноён сандайлан суусан энэ зургийг үзээч» гэх зэргээр ярилцаж гайхалцан, шаг шуугиан болж байхад нь Амаржаргал:

	— Та дээшээ морилж сууна уу гэж хошуу даргад хойморт суудал заав. Мөн бусад хүмүүсийг урин суулгаад:

	— Хүүхдүүд ээ. Өнөөдрөөс эхлэн та нар танхимын сурагчид боллоо. Та нарт би ном заана. Миний нэр Амаржаргал. Одоо би та нарт нэг сонин юм яръя, анхааралтай сонсоорой. Нэг өдөр Дамбий гэдэг хүүхэд тэмээгээр нэлээд яаруу явж байхад нь түүний өмнөөс Балдан гэдэг өвгөн тосож уулзаад «Чи хаа очих нь вэ?» гэж асуужээ. Тэгэхэд нь Дамбий «Би танхимд очиж явна» гэж хариулав. Дамбийн хариултыг сонсоод Балдан бас «Юунд тэнд очих нь вэ?» гэж асуув. Үүний хариуд Дамбий юу гэж хэлсэн бол? Та нар юу гэж бодож байна, хэн хэлэх вэ?

	— Ном заалгахаар.. гэж сурагч Батаа бүдэгхэн дуугарахад:

	— Зөв, ном заалгахаар л явж байж л дээ.

	— Одоо та нар хаана байна вэ?

	— Танхимд гэсэн хариулт мөн л бүдэгхэн сонсоход:

	— Зөв, сайн байна

	— Юунд энд байна вэ?

	— Ном заалгахаар.

	— Зөв, сайн байна Батаа! Тэгвэл одоо та нар номоо дэлгэ гээд Амаржаргал самбар дээр «А», «Э», «И» гурван эгшиг үсэг бичээд ийм үсэг та нарын номд байна уу гэж асуухад нь сурагч нэг бүр самбар дээр байгаа үсэгтэй адилхан үсгийг ном дээрээ олохыг мэрийнэ, багшаа даган А, Э, И гэж дуудна. Ингэж Хан уулын хошууны бага сургуулийн анхны хичээл эхлэв. Тэр өдрөөс хойш төдий л удалгүй «Танхим хаа байна?» гэсэн асуултад «Тэр зэрэгцээ таван гэр» гэж хариулах нь чихэнд урьхан сонсогдох болж өглөө бүр тэнд дун бүрээний дуу хангинан, дунд гэрээс тав биш арван сурагч гүйлдэн гарч баруун талын гэрт орцгоох нь харагдана. Тэд нар багшийнхаа орж ирээд «Сайн байцгаана уу?» гэхэд нэгэн зэрэг «Сайн» гэж хариу мэндлэх нь тодхон сонсогдоно.

	Танхимын гэрийн баруун хатавчинд өлгөөтэй шинэхэн самбар дээр бичээтэй тоог сурагчид нэгэн нэгийн нэг, нэгэн хоёрын хоёр, хоёр хоёрын дөрөв, хоёр гурвын зургаа гэж аялгуулан дуудаж тус бүрийн өвөр дээрх бяцхан дөрвөлжин үнсэн самбар дээр хулсан үзгээр бичнэ.

	Амаржаргал багш сурагчдадаа үсэг таниулж, тоо бодлого заахын зэрэгцээгээр бичих хэрэгсэл хэрхэн барихаас эхлэн яаж суухыг хүртэл сургана. Мөн түмэн бодис, дэлхийн байдлын хичээлээс ярина. Багшийн яриаг сурагчид нь ихэд сонирхож байлаа.

	Удалгүй тэд нар:

	— Дэлхий бөөрөнхий учир нэг зүгийг барьж явсан хүн анх гарсан газраа эргэж ирнэ. Харин дэлхийн ихэнх хэсгийг тэнгис далай бүрхэж байдаг. Түүнийг галт онгоцоор туулна.

	— Халуун хүйтэн орон байдаг. Халуун оронд өвөл болдоггүй. Тэнд жил тойрон цэцэг ургаж мод навчилдаг. Хүйтэн оронд үргэлж өвөл байдаг. Түүнээс цааш мөсөн далай бий. Тэнд хагас жилийн турш өдөр, нөгөө хагас жилд нь шөнө болдог.

	— Тэнгэрийн дуу нь лууны хүрхрэлт биш, хоёр өөр цэнэгт цахилгааны мөргөлдсөнөөс үсэх чимээний цуурай, гялбаа гялбах нь лууны шарвалт биш, агаарын цахилгааны харвалт юм.

	— Сар бол манай дэлхийг эргэж байдаг сөнөсөн жижиг тив бөгөөд түүний дээр нарны туяа туссанаас шөнө гэрэлтэй харагдана. Дэлхийн сүүдэр саранд тусахыг сар хиртэв гэдэг. Сарыг залгидаг Раах хэмээх амьтан байхгүй.

	— Хүнд өвчин хүрэх нь албин, савдаг, ад чөтгөрийн хорлол биш, ариун цэврийг сахиагүй, алд биеэ арчилж яваагүй, хоол ундаа тохируулаагүйн уршиг. Хүний нүдэнд үл үзэгдэх түмэн зүйл нян хааяагүй оршдог гэхчлэн гайхмаар боловч үнэн мэдлэгийг хүүхдүүд анх удаа багшаасаа дуулж сонслоо.

	Энэ бүгдээс жижиг тугалын бэлчээрээс холдож үзээгүй хүүхдүүдийн өмнө үнэхээр шинэ ертөнц нээгдэв.

	Амаржаргал багш өдөр нь хичээл заадаг, орой нь үсэглэл зохиож унших бичиг олшруулдаг, сурагчдын байранд орж «Оюун түлхүүр», «Багш шавийн үлгэр», «Цагийн жамыг тодруулагч цаасан шувууны үлгэр» зэрэг номоос ярьдаг, заримдаа сурагчидтайгаа хамт шагай шүүрч тоглон хамаг цаг, халамж анхаарлаа ардын үр хүүхдийг сурган хүмүүжүүлэх үйл хэрэгт зориулж тэдний ачит багш, анд нөхөр, халамжит эх болов.

	Сурагчид нь Амаржаргалыг анхандаа «Сургагч» гэдэг байснаа дотно сайн танилцахдаа «Амаржаргал багш» гэх болсоор удалгүй «А багш» гэж хүндэтгэн, нэрийг нь нэрлэхээ цээрлэх болж билээ.

	 


V. УСТАЙ ТОЛГОЙ

	 

	Өвлийн эхэн сар гарч алс уулын оргил дун цагаанаар гялбавч энэ нутгийн нам доор, говирхог газар налгар дулаан өдрүүд бас л үргэлжилсээр байлаа.

	Тийм нэг өдөр танхимын гэрүүдийн дэргэд бужигналдах хүүхдүүдийн зарим нь тэвэг өшиглөж, зарим нь уралдаж байгаа харагдана.

	Зүүн талын гэрээс Амаржаргал багш сурагч Доржийг дагуулан гарч ирээд хошуу тамгын төвийг чиглэн алхахад хүүхдүүдийн нэг нь

	— «А» багш аа! Та хаана очих нь вэ?

	— Би Доржийнд очоод ирнэ.

	— Багш аа! Та түргэн ирээрэй.

	— Би удахгүй ирнэ. Оройн жавраас урьд та нар байрандаа орж хичээлээ давтаарай.

	— За за, тэгнээ.

	Амаржаргал сурагч Доржийг дагуулан явсаар өртөөнд байрлаж байх үедээ танилцсан, галч эмэгтэй Сийжмаагийнд хүрч гэрт нь ороход:

	— «А» багш хүрээд ирэв үү? Яасан сайн юм. Дээшээ суу. Сайн биз дээ?

	— Сайн, та сайн уу?

	— Сайн, манай хүүг юунд дагуулаад ирэв. Томоогүй аашлаа юу?

	— Үгүй, үгүй, Дорж тун томоотой, хичээл номдоо хамгийн сайн хүү байгаа юм. Одоо үсэг холбон уншиж чаддаг болоод байна.

	— Яамай даа. Хүү минь бичиг таньдаг болбол аштай юу.

	— Танай хүү тоо бодохдоо бас сайн шүү.

	— Багш таны л ач буян шүү дээ.

	— Ач буян гэх нь ч юу байх вэ. Эрдмийг хичээлээр, эрлийг сургаар гэдэг үнэн юм. Тэсвэр тэвчээртэй байж хичээлээ давтдаг хүүхэд л сайн сурдаг даа.

	— Манай хүү орой бүр ном шагайж суудаг юм.

	— Тэгвэл тун сайн. Ном бол эрдэм эрдэнийг уудлах түлхүүр юм шүү.

	— Хааяа тэвэг өшиглөх дуртай л байдаг.

	— Харин дээ. Тэвэг өшиглөж тоглох нь биед ямар л болдоо. Уг нь үсэрч харайснаар өсөх бие чийрэгжинэ.

	Сийжмаа Амаржаргалд цай барих зуураа:

	— Мартаагүй дээрээ би танаас нэг юм асууя.

	— Тэг тэг, та юу асуух гээ вэ?

	— Цагаан шалын дэнжид нутагладаг нэг эмгэн хоёр хүүгээ танд одоо шавь оруулбал болох уу? Хожимдоогүй юу? гэж асууж өгөөч гэсэн юм.

	— Бололгүй яах вэ. Хэн гэгч эмгэн бэ?

	— Хөл муутай ядарсан нэг эмгэн бий. Думаа гэдэг юм.

	— Хүүхдээ аваад ир гэж та хэлээрэй.

	— За хэлнээ. Думаа гуай өнөөдөр манайд ирнэ гэсэн. Ингээд ирэх байлгүй.

	— Сийжмаа гуай танаас би нэг юм гуйх гэж ирлээ.

	— Гуйгаад байх юу байх вэ. Юу л байдгаа би хүүгийнхээ багшид өгнө. Жаахан өрөм ааруул базааж байгаа юм сан.

	— Би өрөм, ааруул гуйх гээгүй. Сургууль дээр байрладаг хүүхдүүдэд хөвөнтэй хэдэн хөнжил оёулах гэсэн юм. Хөвөн, даалимбыг нь өгнө.

	— Бололгүй яах вэ. Би чинь бас тэгж байгаад утас зүү барьдаг хүн шүү гэтэл нь гаднаас хүрэн тэрмэн дээлээ өвдөгнөөсөө дээш хөөргөн бүсэлсэн, гадсан шовгор малгайгаа сагалдаргаар нь хүзүүндээ тогтоож ар нуруу руугаа унжуулсан, аль газрынх нь мэдэгдэхгүй, махир хоншоортой, давхар зузаан ултай, цагаан эрээн гуталтай, суунги хамартай, шөвгөр хөх хүн орж ирмэгцээ шууд гэрийн хоймор тийш алхах зуураа:

	— Сайн уу? гэхэд нь:

	— Сайн, та сайн уу? гэсэн хариу сонсогдмогц:

	— Түрүүн дуугарсан хөхөөний хошуу хөлддөг сөн.

	— Хэний маань хошуу хөлдөх гээд байна вэ?

	— Чи чинь яасан урт хошуутай юм.

	— Уртдаа яагаа вэ?

	— Би чиний мэндийг мэдээгүй гэж Сийжмаа тийш зандрангуй дуугараад бурхны өмнө голлон суумагц нь Амаржаргал «Хэн гуай нь орж ирэх нь энэ вэ» гэж гайхан дэргэдээ байсан «Оюун түлхүүр» хэмээх ном авч хуудаснуудыг нь эргүүлэн харж суутал удсан ч үгүй тэр хүн Амаржаргал тийш хандаж:

	— Танхимын даамалтай танилцаж үг солилцох өдөр ирэх нь энэ үү?

	— Сийжмаа гуайтай хуучилж сууна.

	— Надтай ярихгүй гэсэн үг үү?

	— Би тэгж хэлээгүй шүү дээ.

	— Чи чинь багш гэж өргөмжлөгдсөн бүсгүй мөн биз дээ?

	— Хүүхдэд ном зааж байгаа болохоор багш гэх юм.

	— Багш хүн мэндэлдэггүй юм уу?

	— Та юу ярих гээд байна вэ? Би тантай мэндэлсэн шүү дээ. «Сайн» гэхийг минь сонсоогүй юу?

	— Өрөөсөн чихтэй ч гэсэн хүний хэлснийг дуулахтайгаа шүү. Энэ муу Сийжмаа л дуугарахаа болж гуншиж байхад чи дув дуугүй ном шагайж байх чинь билээ гээд тулганы зах руу нусаа нийж, цэрээ хаялан суухад нь Амаржаргал үзэж байсан номоо гартаа хуйлан барьж хариу хэлэх гэтэл тэр хүн:

	— Ном хуйлж баривал хойд насандаа могой болж төрнө гэдгийг багш хүн мэдэхгүй гэж үү? Ийм хүн хүүхдэд яаж ном заах болж байна даа?

	— Тэгвэл, хүрд бүтээдэг лам маш бүдүүн могой болж төрөх нь ээ дээ гэхийн сацуу тэр хүний царай хувьсхийн:

	— Чи надтай ном хаялцах гээд байна уу?

	— Би мэдэхгүйгээ мэдэх гэж танаас асууж л байна.

	— Би чамтай хэрэлдэх гээгүй хэлэлцэх гэж байна. Алс нутагт очоод ахмад томоотой хүнтэй ингэж ёсон бусаар харьцаж байгаарай гэж чамайг явуулсан уу? Ингэж загнаад байвал удахгүй чи дашийг шог болно доо.

	— Хэн маань ёсон бусаар харьцаж байна даа. Та жаахан бодож яриарай.

	— Яаж ярихаа чамаар заалгахад хүрээгүй гэхэд нь Амаржаргал «Алтыг арчих тутам гялалзана, нүүрсийг арчих тутам харлана» гэдэг цэцэн үгийг санаж биеэ барин дуугүй суутал:

	— Надтай ном хаялцах гээд байгаа бол дашийг шог гэж юу гэсэн үг вэ? Мэдэх үү?

	— Юу гэсэн үгийг та мэдэх болоод л хэлж байгаа биз дээ.

	— Багш юм бол чи мэдэх ёстой

	— Би мэдэхгүй.

	— Чи ямар хэлтэй юм бэ?

	— Хүнтэй л адилхан хэлтэй

	— Махан хэлтэй юу? Модон хэлтэй юу? гэж би асуугаагүй.

	— Хэдэн хэлтэй вэ? гэж асууж байна.

	— Тантай адил ганцхан л хэлтэй.

	— Миний ганц хэлтэйг чи яаж мэдэв.

	— Могой л салаа хэлтэй байдаг даа.

	— Чи намайг могой гэх нь үү? Миний бие болбоос аймагт алдартай, хошуунд нэртэй, хэрээ шувууны хэлийг хүртэл мэддэг хүн шүү.

	Намайг пүүзний их данжаад «Эг! Ту эрь»1 гэж дууддаг байсан юм.

	— Тэр юу гэсэн үг болохыг та өөрөө мэдэх үү?

	— Мэдэлгүй яах вэ. Би чамд зааж өгье. Надаар заалгах уу?

	— Заалгая, та зааж аль.

	— Ту эрь гэдэг бол мундаг, том эр гэсэн утгатай үг. Мэдэв үү?

	— Мэдлээ, тийм л байх болтугай гэсэн Амаржаргалын даруу намуухан дууг сонсмогцоо тэр бээр ийш, тийшээ сэрвэлзэн Сийжмаа руу харах нь «Мэдэв үү чи, би ямар хүн байна» гэсэн тэмдэг байлаа. Тэгээд бас үг өдөж:

	— Би чамайг юу гэж дуудах юм бэ? Багш гэх үү. Ту эрь гэх үү?

	— Та өөрөө л болгоох биз. Мухар чихт ч гэвэл гэл дээ.

	— Юу гэнэ ээ. Надаар даажин хийх санаатай байна уу? Ер нь чи яасан цадиггүй эм бэ? Гэндэн миний бие болбоос энэ насан торх руу хэний ч тоглоом тохуу болж яваагүй хүн шүү. Наадах амаа хумхиж явахгүй бол удахгүй дашийг шог болно доо гээд ухасхийн босож гадагш гарав.

	Түүний хөлийн чимээ холдох үед Сийжмаа:

	— Хүн гэж үг солимоор ч амьтан биш дээ гэхэд нь Амаржаргал:

	— Энэ хэн гэдэг хүн бэ?

	— Хулгар Гэндэн гэдэг юм.

	— Хаа байдаг, юу хийдэг, ямар эрдэм чадалтай хүн юм бэ?

	— Баянголын хийдийн хувилгаан багшийнд байдаг гэлцдэг. Эрдмэрхээд чадлархаад байх юм тэр бид хоёрт юу л байна гэж. Хэлээ билүүдэж, хэрүүл өдөж, айл хэсэж, аяга шиншиж явдаг өсөрхөг бүтэлгүй хүн дэг. Танхим бий болно гэсэн сургаар хошуу тамган дээгүүр байн байн үзэгддэг болсон юм. Тэгээд таны ирснээс хойш «Эмээр заалгасан эр өөдлөхгүй» гэж уулзсан бүхэндээ ярьж байхыг нь би сонссон. Өөрөө өөрийгөө магтдаг хүн базаахгүй л этгээд байдаг даа. Өөртөө ашиг, хонжоо олохын хойноос ямар ч балаг тарихаас буцахгүй устай толгой дог. Манай энд түүний үгийг үнэд оруулахыг оролддог, худал үгэнд нь хужир нэмж явдаг хүмүүс бас бий гэж Сийжмаа яриагаа төгсгөв.

	Хулгар Гэндэн Баянголын хийд тийш алхах замдаа хоёр хүүхэд хөтөлсөн доголон эмэгтэйтэй уулзан:

	— Хазгар чи хаа очих нь вэ?

	— Миний хаа очихоор хулгар чи яах нь вэ?

	— Ай гончиг сум. Догшин дүрийг чинь дуудчихав уу? Тэгвэл Думаа гуай гэе, алдаж хэлснээ буцааж авлаа.

	— Агт алдвал барьж болдог, ам алдвал барьж болдоггүй гэдэг сэн.

	— Би түүнийг мэднэ. Би мэдэхгүй болбоос өөр хэн мэдэх вэ?

	— Тэгээд хүний хазгар маазгарт нь хүрэх чинь юу вэ?

	— Бүү уурла, хүлцэж тогт, хоёр хүүгээ хөтлөөд хаа очих нь вэ?

	— Хаа ч очсон яадаг юм, чамд ямар хамаа байна?

	— Арай танхимд өгөх гэж яваа юм биш биз дээ?

	— Өгсөн ч яадаг юм?.

	— Тэр танхим гэдэг чинь хүүхдийг аваад Хүрээ, дараа нь орос газар явуулна. Тэнд очвоос нүдээр нь дуран, өлөн гэдсээр нь үхэр бууны дарь, арьсаар нь мухар тэрэгний дугуй, цусаар нь ганган авхай нарын уруулын будаг хийгээд дашийн шог болгоно шүү дээ.

	— Ийм дэмий үг дэлгэж явааг чинь би сонссон. Цусаар нь будаг хийнэ гэж бас нэмж зохиогоо шив дээ.

	— Та, Думаа гуай сайн бод. Хүнд хувь заяа гэж байдаг юм. Хүүхдүүдийнхээ ямар одонд төрсөн, хэн болох тавилантайг нь үзүүлэх, мэргэлүүлэх хэрэгтэй.

	— Хэнд үзүүлэх юм бэ?

	— Ядахад надаас асуух нь яав даа.

	— Чамаас уу? Чи юу мэддэг юм бэ?

	— Ай чааваас, би чамд сайн санаснаас үнэн юм хэлж байна. Үр хүүхдээ чухам хэний гарт өгөх гэж байгаагаа урьдаар мэдэх хэрэгтэй Тэр танхимын багш гэдэг болбоос шулам шүглэсэн эм байна. Тэр танхим гэгчид бурхан шашнаа мартах буруу ном заана. Түүнд хавьтсан хүүхэд яваандаа далдын юмтай нөхцөж эцэг, эхээ алахаас ч буцахгүй тэрсүүд болно. Ай халаг Учир мэдэхгүйн хар гай ийм байдаг юм даа. Сүүлдээ чи л зовно.

	— Тэгээд чи хүүхдээ танхимд оруулж болохгүй гэж зарлиг буулгаж байна уу?

	— Хүүхдээ танхимд бүү өг гэж хэлээгүй шүү. Харин Гэндэн гуай ингэсэн тэнгэсэн гэж дэмий балай юм чалчаад явав аа, болохгүй шүү. Би сайн санасандаа л чамд үүнийг хэлж байна гээд буруулан одоход Думаа эмгэн нэг үе хийдийн зүг, нөгөө үе танхимын зүг харж удтал тэндээ зогсов.

	— Баянголын хийдийн зүгээс бүрээ, бишгүүрийн дуу хангинана.

	Танхимын зүгээс хүүхдүүдийн баясгалант дуу тодхон сонсогдоно.

	Думаагийн хоёр хүү танхимын зүг нүд салгалгүй ширтэн «Ээжээ! Тэр олон хүүхдүүдийг хараач, тэнд очъё, одоо явъя, энд зогсоод юугаа хийх вэ» гээд ээжээ гараас нь хөтлөв.

	 


VI. УРТ АЯНЫ ЭХЛЭЛ

	 

	Нэг өдөр, хичээл тараад байтал сурагч Лувсангийн эцэг Дамдиндоо өвгөн хүүгээ дагуулан Амаржаргалын байранд орж ирээд амар мэндээ мэдэлцэн сууж байтлаа:

	— Би хүүгээ аваачих гэж ирлээ.

	— Гэрт нь айлчлуулах нь уу?

	— Танхимаас бүр гаргаж...

	— Яах нь тэр вэ? Танай хүү хичээлдээ сайн. Одоо ном уншдаг болоод байгаа шүү дээ.

	— Хүүхдээ номтой хүн болгоно гэсэн маань үнс ухаж нүгэл хурааж суух боллоо. Агаар салхинд хэдэн малаа дагаж явсан нь дээр байгаа даа.

	— Дамдиндоо гуай та жаахан хүлээх юм биш үү? Бид зөвхөн тоо бодлогын хичээлд л үнсэн самбар хэрэглэж байна. Ховд руу цаас, дэвтэр, бийр, янтай аль хэдий нь захисан. Удахгүй үнсэн самбараа орхиж цаасан дээр бичих болно.

	— Эцэг нь хүүгээ мэддэг юм байгаа биз дээ.

	— Мэдэлгүй яах вэ. Гэхдээ үр хүүхдээ эрдэм номтой хүн болгохыг бодох хэрэгтэй шүү дээ.

	Танай хүү билигтэй хүүхэд юм. Эрдэмтэй хүн болно.

	— Үнсэн дотроос ямар эрдэмтэн төрдөг юм.

	— Үнсэн самбар дээр тоо бодсоноос муу болох юм юу байх билээ? Та урьдах хойдохыг сайтар бодоорой. Үетэн нөхөд нь цөм бичиг мэддэг болоод байхад танай хүү тэдний хойно орчихвол ямар сайн байх вэ дээ.

	— Мал маллаад л явна биз. Малчин хүнд юуны бичиг үсэг хэрэгтэй байх вэ.

	— Малчин ард түмэн бүгдээрээ бичигтэн болох цаг ирнэ шүү. Та сайн л бодоорой.

	— Бодохыг бодсон гээд Дамдиндоо «Хийдэд суулгавал ядахдаа мэгзэм уншиж чаддаг болох сон» гэж дотроо бодон суух үе Амаржаргал, сурагч Лувсанд хандаж:

	— Чи тэгээд гэртээ харих гэж байна уу хэмээн асуухад нь эцэг, багш хоёроо ээлжлэн харж дуугүй зогсох хүү тийшээ Дамдиндоо хялалзан харж:

	— Сая чи гэртээ харина гэж над хэлсэн биш билүү, юунд дуугүй байгаа юм гэх үе тогооч Дагва таваг дүүрэн хонины чанасан мах авчирч Дамдиндоогийн өмнө тавиад тулганы дэргэд байсан домбыг авч гадагш гарав.

	— Дамдиндоо гуай та хоол зоогло, замд даарсан биз. Өнөөдөр нэлээд зэврүүн хүйтэн байна гэж Амаржаргалын эелдэг зөөлөн хэлэхэд Дамдиндоо үйсэн иштэй хутгаа сугалан өмнөө байгаа махнаас том томоор огтлон идэж байтлаа хүүдээ нэг хавирга зүсэн өгч:

	— Май, үүнийг ид. Тэгээд хоёулаа мордъё. Ээж нь хүлээж байгаа гэхэд нь Лувсан эцгийнхээ өгсөн хавиргыг хоёр гар тосон авсан боловч явах тухай дуугарсангүйд Дамдиндоо:

	— Чи гэртээ харина биз дээ гэж дахин лавлан асуутал Лувсан бас дуугарсангүй нь гэртээ харих нь сайхан боловч танхимд байх нь илүү сайхан, орой бүр багшийнхаа ярьдаг үлгэрийг сонсож олон нөхөдтэйгөө шагай шүүрэн тоглодог нь санагдан хэлэх үгээ олж ядсан нь илт байлаа.

	Дамдиндоо хонины тарган мах цадталаа идээд гараа хормойдоо арчихыг завдахад нь Амаржаргал шинэхэн цагаан ямбуу алчуур өгөх зуураа:

	— Дамдиндоо гуай та цай уу. Яарах юу байх вэ. Лувсан танхимдаа байх дуртай байх шиг байна. Удахгүй, цагаан сараар гэрт нь хариулъя гэхэд Дамдиндоо:

	— Чи тэгээд одоо явах уу? Аль цагаан сараар гэртээ харих уу?

	— Цагаан сараар гэж Лувсан хариулав.

	Хүүгээ танхимаас гаргаж аваачихаар санаа шулуудан ирээд ганцаараа буцах замдаа Дамдиндоо «Муухан төлөг бууж байна. Тэндээс нь холдуулбал дээр. Гэхдээ аятайхан шалтаг олох хэрэгтэй» гэж Хайдавжамц гэгээний аврал буулгасныг санан «аятайхан шалтаг хэлж чадсангүй юу даа. Хүүгээ үг дуугүй дагуулаад л ирдэг байж уу даа» гэж бодно. Бас «Хүүгээ уйлуулж байж бүү чирээрэй» гэж эхнэрийнхээ захисныг санан «Хамаг муу юм эмсээс л гардаг» гэж өөрийгөө цагаатгана.

	Дамдиндоотой уулзсанаас хойш «Үнсэн дотроос ямар эрдэмтэн төрдөг юм» гэж түүний хэлсэн нь үргэлж санагдаж өөрөө Ховд очиж дэвтэр цаас олж ирдэг юм бил үү? Эзгүйд минь сурагчид тарчихвал яана гэх зэргээр Амаржаргал олныг бодох болж үнсэн самбараа дэвтэр цаасаар даруйхан солихын мөрөөдлөөр хошуу даргад бараалхав.

	Амаржаргалын бараа үзмэгцээ хошуу дарга Данзандорж:

	— За, чи бас юу гэж явна? гэж асуухад нь:

	— Танхимд цөөн Тооны дэвтэр олж өгөх арга юу байна гэж танд ирлээ.

	— Дэвтэр гэв үү? Тэр хайрхан чинь манай энд байдаггүй шүү дээ. Байхгүй юмыг би яаж бий болгох вэ? Чи гэр, гэр гээд байсан. Би өдий төдий гэр барьж өгсөн. Гар бариад бугуй барина гэгчээр арай хэтэрч байгаа юм биш биз.

	— Тэгвэл цаас ч яах вэ.

	— Цаас гэв үү? Цаас, тэгээд бас цаана нь бийр, янтай, бэх гэх нь үү? Бичгийн хэрэгсэл бэлтгэх нь танхимын даамлын үүрэг шүү.

	— Наагуур яривал танай хошууны, цаагуур яривал улсын сургууль шүү дээ.

	— Юу гэнэ ээ. Улсын нэр барьж намайг айлгах нь уу? Над цаас байхгүй, байсан ч өгөхгүй.

	— Байсан ч өгөхгүй гэж та хэлэв үү? Тэгвэл одоо яана гэх вэ гээд Амаржаргалын ухасхийн босож гарахыг завдахад хошуу дарга:

	— Чи байз, бүү уурла, би нэг юм бодъё

	— Гялайлаа.

	— Гялайлгаад байх юм алгаа. Хошуу тамгын газар өөрөө цаасгүй, арай л үнсэн самбар дээр албан хэргээ явуулаагүй байна. Гэвч би өөрийн үзэмжээр бага зэрэг юм бодно гэв.

	Хэд хоногийн дараа хошуу тамгын газрын нярав Данзанпунцаг ирж улаан шугамтай бичиг Амаржаргалд өгөөд:

	— Үүнийг гуунд хийж ил газар өлгөж байх хэрэгтэй гэснийг нь уншвал «Хан уулын хошууны дарга Данзандоржоос харьяа танхимын сурагч багачуудын эрдэм номын хэрэгт зориулан тайлин цаас 40 жин, янтай 4, бийр 20˗ийг шагнан олгов» гэсэн байв.

	Ам цаас алт байсан тэр цагт энэ нь багш, сурагчдад үнэхээр их олз байсан ажээ. Сурагч бүр тайлин цаасаар хийсэн дэвтэртэй болов. Амаржаргал «Анх сурах хүүхдийг удирдан сургах хичээлийн тэргүүн дэвтэр» хэмээх номыг хуулж олшруулан сурагч бүрийг унших номтой болгов.

	Танхим нээгдсэнээс хойш хэдхэн сар өнгөрөхөд сурагчид нь ном үсэглэн уншиж чаддаг болсныг үзэхдээ багшийн сэтгэл нэн баясан. Гэвч энэ бол урт аяны зөвхөн эхлэл болохыг Амаржаргал сайн ойлгож үржилт хөрсөнд суулгасан соёлын үрсийнхээ цэцэглэлтийн төлөө саруул ирээдүйн сайхан үйл хэрэгт цаашид цуцалтгүй хүчин зүтгэв.

	 


VII. ГАЙ ГАЗАР ДООРООС

	 

	Өвлийн богино өдөр амархан өнгөрч оройн наран уулын толгойд туслаа. Харганат хөндийг үдшийн бор нөмрөг хучив. Гэвч харанхуй болоогүй, цагаан гэгээтэй ажээ.

	Танхимын таван гэрийн дэргэд тоглож байсан хүүхдүүд дунгийн дуугаар байрандаа гүйлдэн орцгоох нь харагдана.

	Тэртээх айлуудын хотонд үхэр мөөрөх, хонь майлах сонсогдоно. Морины аргамжааны гадсыг хөлдүү газар шааж буйн цуурай өргөн хөндийн уудмыг даваад алсын ууланд тулж гэдрэг ойно.

	Танхимын өмнөх уяан дээр ирж мориноос буух хүний үнэгэн лоовуузад цан тогтсон нь нэлээд хүйтэн байгаагийн тэмдэг ажээ. Гадаа явж байсан нэг хүүхэд «Багш ирлээ» гэхэд гэр бүрээс сурагчид гарцгааж түүнийг угтан гүйлдэж

	— «А» багш аа, та даарав уу? гэж асуухад:

	— Нэлээд хүйтэн өдөр байлаа. Наран жаргаснаас хойш сүрхий жаварлаж эхлэв. Би ч яах вэ, дулаан хувцаслаж явсан шүү дээ. Харин та нар нүцгэн, нөмгөн гадуур гүйж даарсан биз. Одоо байр байрандаа орцгоож даалгавраа хийцгээ гээд Амаржаргал гэртээ оров. Удалгүй түүний хойноос нярав Сорхолонбаяр орж ирээд тулганы галд гараа ээх зуураа:

	— Та хаагуур яваад ирэв?

	— Баянголын хийд дээгүүр явлаа. Далай данжаадын пүүзээр ч орлоо. Тохиромжтой банз олсонгүй.

	— Манай энэ нутаг мод ховортой говь газар шүү. Харин Ховд орвол...

	— Холын Ховдыг яриад яах вэ? Энэ баруун энгэрт хэдэн банз байна. Түүнийг авчирвал яасан юм бэ?

	— Юу гэнэ ээ. Та түүнд гар хүрээгүй биз дээ.

	— Гар хүрэхээр барахгүй, ганзагалах гэж оролдоод морь үргэх төлөвтэй болоход нь орхиод ирлээ. Та маргааш явж авчир гэхийн нь хамт Сорхолонбаяр:

	— Морь үргэсэн гэнэ үү? Тэгэлгүй яах вэ. Гай газар доороос, гахай модон дотроос гэдгээр гай ч дайрлаа даа. Яадаг билээ гээд ухасхийн босож үүдэнд тулж очсоноо гэдрэг эргэн:

	— Тэр бол хүүр тавьдаг олон хүнхэр гэдэг газар, болдоггүй нутаг, босоо ороолонгийн орон юм. Өдөр тулдаа л гайгүй гарч дээ, шөнө байсан бол, ай мэдэхгүй, юу л болох сон бол гэхэд нь Амаржаргал:

	— Та хаана очих гэж ухасхийв. Наашаа суу. Хоёул зөвлөн ярилцъя. Тэр хэдэн банзыг авчраад аятайхан харуулдаж засаад сурагчдад бичгийн мод хийж өгөхөд яадаг юм гэхэд нь Сорхолонбаяр:

	— Чухам болдоггүй юм чинь тэр дээ. Ай, лам багш минь гэсээр гарч одов.

	Амаржаргал домбоноос цай аягалж уух завсраа «Тэр өдөр танхимын гэр тойруулан гортиг татах гэхэд догшин газрын чулуу хөдөлгөж болохгүй гэсэн, хүүхдийн хөлийг угаалгах гэтэл буян нь барагдана гэсэн. Ер нь энэ хүмүүсийн заавар засаглалаар явахад хүрвэл юу ч хийхгүй, гар хумхин сууна гэсэн үг. Хээр хаягдсан, хэний ч биш, хэдэн банз авахад яадаг юм. Сорхолонбаяр явахгүй бол өөрөө сурагчидтайгаа очоод авчирна» гэж бодно.

	Гэтэл «Ард олны заншлыг хүндэтгэж ахмад хүний үгийг сонсож, дотроо бодолтой дороо суурьтай яваарай» гэж ээжийнхээ захисныг бас санав.

	Мөн «Багш хүнд нэр алдар тун чухал» гэж багш нарынхаа сургадгийг санан «Чөтгөртэй газрын юм гэж сурагчид болон тэд нарын эцэг эх сэжиглэвэл яана? Би буруу юм хийх гэж байна уу? Арай гэж цуглуулсан сурагчдаа алдахад хүрч болох ажил хийхээр завдав уу би?» гэж эргэцүүлэн бодож, эргэлзэн гайхаж суутал нь Сорхолонбаяр Даржаа гэлэнг дагуулан орж ирээд орой дээрээ гарчихсан нүдээр Амаржаргалыг ширтэн, түүний зүг долоовор хуруугаараа зааж:

	— Энэ энэ, та харав уу? Царай зүс нь цайчихад сүнс нь зайлчихсан хүний шинж илт харагдаж байна гэхэд нь Даржаа гэлэн өврийн номынхоо завсраас тунгийн цаасанд боодолтой утлага гарган сан тавьж, ум май хум хэмээн гурван удаа шивнэн уншихад нь Амаржаргал:

	— Та бүхэн яалаа гэж намайг утаж байгаа юм бэ? гэхийн нь хамт Даржаа гэлэн:

	— Ай дүү минь! Олон хүнхэр тун горьгүй догшин газар шүү. Одоо манай энэ танхимд ирээд байгаа, за байз хэн гэдэг билээ, тэр нэг шөвгөр хөх хүүхдийг, за нэрийг нь мартжээ. Түүний эцэг Жанлав ноднин жил хошуу тамган дээрээс тэмээгээр оройхон гараад явсаар байтал нь шөнө болжээ. Гэвч сартай, тунгалаг байсан гэдэг. Тэгээд Олон хүнхэрт ойртож очиход нь хөх гал сүүмэлзэж харагджээ. Чөтгөрийн галыг алгаараа хаахад наана нь харагддаг гэж дуулсан байжээ. Тэгээд нүдээ алгаараа хааж харахад нь алганы нь наад талд хөх дөл сүүмэлзэж байсан гэдэг. Тэр Жанлав барагтай юмнаас айдаггүй, муйхардуу эр байсан тул урагшаа яваад л байжээ. Нэг харахад нь том хар нохой хойноос нь дагаж явах нь үзэгджээ. Эргэж харахад муу юм гэнэ билээ гэж сонссон тул урьдах замаа ширтээд явж л байжээ. Гэнэт тэмээ нь үргэхэд цочин харвал сарны гэгээнд хоёр хүний нүүр ив илхэн харагджээ. Түүнийг лавшруулан ажиглавал эрэгтэй, эмэгтэй хоёр хүн тас гэдрэгээ хараад хэвтэж байх шиг үзэгдэхэд «Хүүе» гэж хашхирсан нь хоёр хохимой толгой өндийгөөд урт гэдгийн хэлхээ ясан гараар далласан гэдэг. Тэгэхэд нь Жанлавын толгойн үс нь хуйхтайгаа хойшоо ярагдан бүх бие нь дагжин чичирч ухаан алджээ. Нэг мэдэхээ айлд хүрсэн байжээ. Айлд орохдоо Жанлавын царай зүс нь хувхай цагаан, үг хэлж чадахаа больсон, хэл нь татчихсан ч юм уу» аль хэлийг нь сугалчихсан ч юм уу, ер нь л сүнс сүлд нь зайлчихсан байжээ. Сүнсгүй хүн хэчнээн уддаг билээ дээ. Удалгүй тэр Жанлав орчлонгоос тонилж сүнс нь чөтгөр болоод Олон хүнхрээр одоо явдаг гэнэ билээ.

	Хүүхээ, сургагч аа! Оллоо гэдэг тэр хөсрийн хэдэн банз чинь далдын дагуултай юм шүү. Хэрэв түүнийг энд авчирвал бид чинь танхимаараа байтугай, бүх хошуу тамгаараа, гал голомтоороо сүйднэ шүү гээд аман дотроо тарни шивнэн уншиж үлээхэд нь Амаржаргал:

	— Чөтгөр үзлээ, харлаа гэдэг дэмий яриа байдаг юм. Чөтгөртэй газар ч байхгүй гээд сурагчдынхаа хичээл давтуулахаар номоо сугавчлан гарч одов.

	Шинэ тутам байгуулагдсан энэ сургуульд ширээ, сандал байсангүй, сурагчид нимгэн тайлин цаас үдэж хийсэн дэвтрийг өвдөг дээрээ тавьж бичих нь эвгүй байснаас сурагч нэг бүрийг бичгийн модтой болгохыг хичээж банз олох гэсэн Амаржаргалын оролдлого энэ удаа ийнхүү бүтсэнгүй.

	Тэр өдрөөс хойш төдий л удалгүй «Олон хүнхрийн юмыг хөдөлгөөд энх мэнд явна гэж яасан ч байхгүй, танхим дээр нэг л юм болно!» гэсэн цуурхал дэгдсэнээр барахгүй хулгар Гэндэн мэтийн зарим этгээд орсон айл, уулзсан хүн бүхэндээ «Танхимын сургагч болбоос босоо ороолонтой нөхөцсөн шулам» гэсэн шинэ сэдэв бүхий цуурхал дэлгэж эхэлсэн билээ.

	 


VIII. ЧӨТГӨР ГЭНДЭН

	 

	Өвлийн дүн гурван есийн хүйтний шөнө байлаа. Тэнгэр цэлмэг, огторгуйн алс мандалд од мичид анивчлан мяралзана. Од гялсхийн харваж тэнгэрийн зүйдлийн наахнуур жирэвхийн өнгөрсний мөр нь туяан зөрөг болон тодровч нүд цавчих мөчид замхарна. Өдөржин үлээсэн хүйтэн салхи шөнө бас үргэлжилж дээврийг дэрвэлзүүлэн, өрхийг өрвөлзүүлж исгэрэн шуугихын дунд аргамжааны морь хааяа үүрсэх нь сонстоно.

	Ойрх уулын хавцлаас улих гууглах холилдсон үл танигдах зэвүүн дуу сонсогдохын сацуу танхимын гал тогооны гэрийг сахиж өл залгадаг өлөгчин нохой ухасхийн босож бачимдуу хуцаж гүйснээ эргэж ирээд ульж эхлэхийг нь хошуу тамгын төвийн айлуудын ноход залган авч шуугилдав.

	Өөхөн дэнгийн гэрэлд бөхийн ном уншиж сууцгаасан хэдэн сурагч хоймрын орон дээр бөөгнөрөн чухам юуг, аль зүгт ноход хөөж байгааг олж мэдэхийг хичээн чих тавин чагнана.

	«Үдшийн цагаан гэгээ тасармагц зүүн урьд зүгээс цав цагаан дээлтэй өндөр нарийхан хүн гэнэт гарч, өртөөний гэрийг нар буруу тойрон танхим руу очихыг нь энэ, тэр үзжээ» гэсэн цуу үг хошууны төвийнхний дунд тарсаар амархан газар авч танхимын сурагчдад хүрсэн байв. Тийм цуу ярианы улмаас зарим сурагчид шөнийн цагт ганц нэгээрээ гадаалахаас айдаг, зарим нь гэртээ харина гэж багшийн сэтгэлийг зовоодог, сав л хийвэл буг чөтгөрийн тухай элдэв яриа дэлгэн суудаг болсон нь энэ шөнө бас үргэлжлэв.

	— Байз, юу харахаараа ингэж энэ ноход шуугдаг билээ. Өнөө цагаан дээлтэй өндөр хүн гэдэг нь ирж яваа юм биш байгаа даа.

	— Хаанаас даа. Алсын юм руу хуцаж байх шив дээ. Чоно л яваа биз.

	— Ай мэдэхгүй. Алд урт хэлтэй, хэлхээ ясан гартай, орой дээрээ ганц нүдтэй ороолон манай энд бий болсон ч гэх шиг, гэрийн тооноор хэлээ унжуулан унтаж байгаа хүүхдийг долоож сүнсийг нь авна ч гэх шиг ярилцах юм.

	— Ай, гончиг сум. Ум ар ба за над бараа сад, чүй сад, дурдаа сад, дүрмүй сад, нин галаа, чид халаа за наншин дармаа пад пад суухаа.

	— Чи юу гэж бувтнаад байгаа юм бэ?

	— Би зүрхэн тарни уншиж байна.

	— Үүнийг хэн чамд зааж өгсөн юм?

	— Аав минь зааж өгсөн. Тэгээд танхимд мордуулахдаа хөнжилдөө ороод уншиж байгаарай. Энэ тарнийг уншиж байвал ханиад томуу хүрдэггүй, далдын юм дарагдан, буг чөтгөр буцаагдаж, хотол олноороо амгалан энх байдаг юм гэж захисан.

	— Тэгвэл чи үүнийгээ бидэнд зааж өг. Бүгдээрээ уншиж байя.

	— Тэр олон үг уншаад яадаг юм˗. Ум, ум, пад, пад, пад суухаа гэвэл л ирж яваа чөтгөр буцаад л харайчихна биз.

	— Тарнийг буруу, дутуу уншвал тус болохгүй, харин алдас болно.

	— Чи өөрөө чад, чад ч гэх шиг, Галаа, Дармаа хоёрыг ч дуудах шиг үглээд байх чинь билээ. Тэр хоёрын нэрийг дуудахад чөтгөр айх юм гэж үү?

	— За, дэмий ярихаа болъё. Буг чөтгөр, шулам хаа ч байдаггүй юм. Хатан зоригтой, хатуужил тэсвэртэй байх хэрэгтэй гэж «А» багш заасан шүү дээ.

	— Урьд шөнө нэг юм миний хөнжлийг хуулаад хөлөөс минь татсан, тэр юу вэ?

	— Чи зүүдлээд л хашхирч байх чинь билээ.

	— Олон хүнхрээс «А» багшийг далдын юм дагуулж ирсэн гэж ярилцах юм.

	— Хэн тэгж ярьж байна вэ?

	— Баянголын хийд дээгүүр л тийм яриа байна.

	— Тэр дэмий үг байхаа.

	— Дэмий ч биш байх шүү. Шөнө болмогц Олон Хүнхрийн зүгээс хөх чоно гүйж ирээд манай танхимын үнсэн дээр гурав хөрвөөж өндөр нарийхан хүн болж хувираад явж байхыг нь Гэндэн гуай олон удаа харсан гэнэ билээ.

	— Хулгар Гэндэн худал залаа биз.

	— Худал ч байж болно. Гэхдээ бас үнэн юм байх шиг байна. Юу гэвэл, ганц нүдтэй хөх бух Сорхолонбаяр гуайн үхэртэй орой бүр хотлоод мичид шингэхийн хамт хүн дүрсэд хувилан манай гал тогооны гэрт орж боорцог идэж байгаад өглөөний нарнаар хар Хэрээ болон хойд уул руу нисдэг гэж хүмүүсийн ярилцахад би нэг өглөө зориуд эртлэн босож Сорхолонбаярын гадуур очиж харахад нээрээ тэдний үхэр дотор хөх бух явж байсан. Тэгээд буцах замдаа хар хэрээ нисэж явахыг би харсан. Энэ юу вэ. Бас худал уу?

	— Байдаг бух байгаа л биз, нисдэг хэрээ нисээ л биз. Энэ бүх яриа цөм худал гэж мундаг Батаагийн хэлэхтэй зэрэг гэрийн гадаа хэн нэгний хөлийн чимээ бүдэгхэн сонсогдов.

	Бөөгнөрөн суусан сурагчид улам бие биедээ ойртон «Юу вэ. Энэ орой хэн...» гэж шивнэлдтэл тэдний нэг нь:

	— Бидний унтсан хойно, гэр хоорондуур нэг юм сэмхэн яваад байдаг болсон. Тэр ирж байгаа юм биш үү?

	— Нээрээ, би ч юм явахыг сонссон.

	— Унтахдаа уясан үүдний уяа өглөө босоход тайлагдчихсан байдаг боллоо. Нэг юм л биднийг эргээд байна.

	— Би ч маргааш гэртээ харина гэж Доржийн шивнэн дуугартал хөлийн чимээ тодорсоор тэдний гэрийн үүдэнд тулж ирээд «Хүүхдүүд ээ, үүдээ тайл» гэхэд нь сурагчид дүрэхийн босож үүд рүү гүйлдэх зуураа «А багш байна шүү дээ», «Яасан сайн юм», «Одоо юунаас айх вэ» гэлцэнэ. Амаржаргал орж ирмэгцээ:

	— Унтаж амрахгүй, шөнө дөл болтол юугаа хийж байгаа юм бэ та нар?

	— Эд нар чинь чөтгөр явна, хүүхдийн багаас нь аваачна гээд байх юм. Би энд унтахаас айж байна гэж Мягмарын хэлэхэд Амаржаргал:

	— Бас л буг чөтгөрийн тухай яриа дэлгэж байгаа бий та нар. Чөтгөр гэдэг хаа ч байдаггүй юм гэж би олон удаа хэлсэн билээ. Аймхай хүний нүдэнд ургаа мод, урьдах зам нь хүртэл янз бүрээр дүрс хувиран харагддаг юм. Аймхай хүнд тохиолдсон инээдэмтэй нэг учралыг би та нарт ярьж өгье. Нэг хүн чөтгөртэй гэгдсэн даваагаар үүрийн бүрэнхийгээр давж, ийш тийш хараачлан их л айж явжээ. Давааны оройд гартал нь яг өмнө нь сэрвийсэн олон гартай, сэрийсэн өндөр юм ухас ухасхийгээд байхад нь түүнтэй ноцолджээ. Тэр нь хүчтэй ч гэдэг нь яах аргагүй, дээл хувцсыг нь өм өм тасчаад л байсан гэдэг. Удалгүй гэгээ ороход өнчин ганц хуурай хайлаас мод ноцож байснаа тэр хүн мэджээ.

	Хэрэв тэр хүн айж яваагүй ахул даваан дээр ургасан хувхай хайлаасыг барин авч ноцохгүй, хажуугаар нь өнгөрөх байсан биз. Энэ нь айж сандарсны гай шүү. Аймхай хүнд аргал хөдлөн харагдана гэдэг үнэн. Өдөр ч, шөнө ч, үргэлж хатан зоригтой, хатуужил тэсвэртэй, айж бачимдахгүй явбал буг, чөтгөр гэгч хэзээ ч, хаана ч дайралдахгүй, орчлон дээр угаас байхгүй юм чинь яалаа гэж дайралдах билээ дээ хэмээн багшийнхаа сурган хэлснийг сонсоод сурагч Батаа:

	— Хүүхдийн унтсан хойно гэр хоорондуур нэг юм үнэхээр яваад байна. Заримдаа унтаж байсан хүүхдийн хөнжлийг хуулж цочоох юм. Чухам тэр юу, вэ?

	— Та нарын эрдэм ном сурахад саад хийх гэсэн хар муу санаатай хүн л тэгж явна уу гэхээс биш өөр юу явах вэ. Бид удахгүй түүний учрыг олно. Одоо унтаж амарцгаа гээд Амаржаргал гарч одов.

	Тэнгэрийн дорно хаяанд цагаан туяа татсанаас хойш удалгүй тал саран газраас сугарах мэт өндийн өндийхөд уулсын бараа сүүдэртэж айлын хот бараалан үзэгдэх болов.

	Нэг хэсэг дуугаа хураасан ноход дахин шуугилдаж эхлэв. Тэдний зарим нь бүдүүн царгиа, зарим нь хонгио нарийхан дуугаар «Бодит аюул энд байна, болдоггүй юм тэнд байна, бариад ав, хазаад ав» гэх шиг зогсоо зайгүй хуцаж санд мэнд гүйлдэх нь саваагүй нохой саранд хуцна гэдгийг санагдуулна.

	Амаржаргал өөхөн дэнгийнхээ голын бадамласан толгойг хайчлан гэрэлтүүлэх чадлыг нь ихэсгээд өвдөг дээрээ бичгийн мод талибан, бийр янтай нийлүүлж байснаа дэрэн доороосоо бяцхан дэвтэр авч нэгдүгээр сарын 19˗ний өдөр бичсэн тэмдэглэлээ уншив. Уул тэмдэглэлд: «Хоймортоо нөмгөн сууж байсан хошуу дарга Данзандорж за, бас юу шаардаж явна вэ» гэж асуув «Хүүхдийн санаа сэтгэлийг алдагдуулж танхимыг тараах зорилгоор дайсагнагч этгээдүүд элдэв хорт явууллага зохиож байгааг танд айлтгахаар ирлээ» гэхэд минь хошуу дарга «Юу гэнэ ээ, хаана байна тэр дайсан чинь, хэн маань дайсан болчихоо вэ» гээд намайг зэмлэнгүй нүдээр ширтэхэд нь би «Танхимыг буг чөтгөр эргэж байна гэсэн цуурхал дэгдээд байна Үүр шөнийн завсраар гэр хоорондуур нэг хүн явж үүд өрх тайлж, унтаж байгаа хүүхдийн хучлагыг хуулдаг, хөл гараас нь татаж чангаадаг боллоо. Үүний улмаас сурагчид сэжиглэн айж зарим нь сууж хонодог, гэртээ харина гэж уйлдаг болоод байна» гэж миний хэлэхийг сонсоод

	Данзандорж «Чи өөрөө Олон хүнхрээс далдын юм дагуулж ирсэн биз. Түүнийг дарах ид шид над байхгүй. Ер нь та нар, та нар ч гэх юу байх вэ, чи хэдэн гэрээ уулын онь чиглүүлж гүйдэлтэй газар барьсан байх чинь билээ.. Хувилгаан багшид айлтгаж арга чарга хийлгэ. Танхимаа нүүлгэ, тэгээд танхимынхаа жасааг хуруул» гээд оновчтой сайн зөвлөгөө өглөө гэсэн байртай ажиг ч үгүй суухад нь би хэтдээ хэрэг болох үг энэ хүнээс олж сонсохгүйгээ мэдээд бодсон санаагаа ч өчилгүй бушуухан гарч одсон билээ» гэж бичсэнээ үзэж буг чөтгөрийн тухай цуу яриаг намжаах төлөвлөгөөгөө биелүүлэхдээ чухам хэн хэнээр туслалцуулахыг бодон суусаар ороо түшин зүүрмэглээд сэрэхэд нь үүрийн цолмон хэдий нь гарсан байж билээ.

	Ингэж хагас дутуу нойртойгоор өнгөрүүлж байсан олон шөнийн нэгэнд тогооч Дагва, сурагч мундаг Батаа, данхар Гэлэг, бөх Дэлэг нарыг авч ус зөөдөг тэргэн доор нуугдав.

	Өвлийн шөнө харанхуй, хүйтэн жавар хонин нэхий дээлийг нэвт жиндүүлнэ. Салхины урсгалд усны модон гангийн амсар нэг үе нарийхнаар исгэрэн, нөгөө үе бүдүүнээр хүнгэнэн «чөтгөрийн» анд гарагсдад элдвийг бодогдуулна.

	Багштайгаа байгаа нь Батаа, Гэлэг, Дэлэг гуравт өмөг түшигтэй ажээ. Харин залуу зандан насандаа ойр, хол жин тээж хал үзэж халуун чулуу долоож явсан боловч «чөтгөр» барьж үзээгүй Дагвад энэ шөнийн ан яггүй төвөгтэй санагдана.

	Орой унтдаг айлын өрх татагдаж улалзах гэрлийн бараа тасрахад Баянголын хийдийн зүгт нохойн дуу гүн худгийн ёроолд хуцаж байгаа мэт бүдэгхэн сонсогдож эхлэв.

	Шөнө дундын үес хошууны төвийн айлуудын ноход гэнэт шуугилдан нэг юмыг даган боргосоор ойртож байснаа чимээгүй болоход «Хүнийг дагаж боргосон ноход айлд ороход нь ингэж дуугаа хураадаг сан» гэж Дагва бодон харанхуйн гүн рүү ширтэн суутал сурагчдын зүүн талын гэрийн хатавчинд хөх дөл сүүмэлзээд агшин зуур алга болмогц Гэлэг:

	— Харав уу тэр гэж шивнэхэд нь Амаржаргал түүний гар руу нудчин «чимээгүй» гэсэн дохио өгөв. Хөх дөл сүүмэлзсэнээс хойш үзэгдэх бараа, сонсогдох аниргүй нэлээд удав. Салхины хүч чангарч, алс баруун зүгт чоно улих зэвүүн дуугаар ноход дахин шуугилдаж эхлэхийн сацуу дунд гэрт нэг хүүхэд гэнэт «ээжээ» гэж хашхирах сонстоод «Юу вэ? Яав, гараад явчихлаа» хэмээн хүүхдүүд шаг шуугиан болов Тэд нарын зарим нь «Багш аа» гэж дуудна, зарим нь дүрва сад, дүрмүй сад, пад суухаа гэж зүрхэн тарниас хагас хугас унших нь илхэн сонстоно.

	Удалгүй сүүтгэнэсэн нэг юм усны тэрэгний дэргэдүүр буруулан өнгөрөхийг завдмагц Дагва «Юу ч байг, үзэлцээд авъя» гэж санаа шулуудан ухасхийн босож түүнийг барин авав.

	Дагвын гарт барвагар үстэй, барьц сайтай юм орсон бөгөөд мундаг Батааг харайж хүрэхэд хэдий нь түүнийг унагаж дарсан байв.

	— Толгойг нь тас цавчих уу? гэж Батаагийн асуухад тэр «чөтгөр»:

	— Хүүхдүүд минь ахаа танихгүй байна уу, морь хараад явж байтал минь барьж ноцохдоо яах нь энэ вэ? Тавь, тавьцгаа гэж хашхиран ноцолдсон боловч Дагва:

	— Наадах дээсээ аль. Янгинатал хүлж орхиод л дараа учрыг олж хужрыг нь тунгаана гээд Батаатай хүч хавсран түүнийг хүлж байхад Данхар Гэлэг "Ямар жигтэй, таних хүн шиг дуугардаг "Чөтгөр" вэ. Ийм гуншаа хэн байдаг билээ" хэмээн бодсоор хүлгийг нь чангалалцав.

	Амаржаргал айж сандран байгаа хүүхдүүдийнхээ гэрт яаран орж дэн асаан

	— Та нарыг хэн айлгаж цочоодгийг одоо бид олж мэднэ гэсээр байтал нь Дагва, Батаа, Гэлэг, Дэлэг нар хохимой толгойтой, гонзгой цагаан юмыг чирч дамжилсаар гэрт оруулах нь өөхөн дэнгийн бүдэг гэрэлд үнэхээр зэвүүн харагдаж хүүхдүүд хоймор руугаа гүйлдэн шахцалдахад Амаржаргал:

	— Бүү ай. Айх юм энд огт алга. Нэхий дээл эргүүлэн өмсөж хохимойн баг толгойдоо угласан хүн л байна шүү дээ. Багийн цаанаас үнэн царай нь харагдана гээд багийг нь мултлан:

	— Харцгаа. Хэн ингэж өнгө, зүсээ хувирган та нарыг үймүүлж явааг үзээч гэхэд нь:

	— Хүүш, та минь. Энэ чинь Гэндэн гуай байх шив, яаж яваа нь энэ вэ? гэж сурагч Мягмар ихэд гайхсан байдалтай дуу алдан өгүүлэв

	Дараагийн өдрийн хичээл эхлэхэд зарим сурагч урьд шөнийн учрал явдлын тухай олон зүйлийг асуув.

	— Багш аа! Гэндэн гуай чөтгөр болох их дуртай хүн юм уу даа. Тэгвэл үхэх нь яасан юм?

	— Хүн үхээд чөтгөр болдоггүй юм. Харин ард олны сэтгэл санааг үймүүлж элдвээр хууран мэхлэх зорилгоор амьдаараа чөтгөр болж явдаг хүмүүс бий. Түүний нэг нь хулгар Гэндэн байсныг бид нүдэн үзсэн шүү дээ.

	— Хулгар Гэндэн чөтгөр болоод яах гэсэн юм бэ?

	— Та нарын эрдэм ном сурахад саад хийх, улмаар танхимыг тараахыг оролдож байгаа нь тэр биз. Бодвол түүнийг энэ бузар хэрэгт тухирдаг этгээдүүд цаана нь байх ёстой. Бид хойшид сэрэмж анхааралтай байж дайсагнагчдын хорт явууллагыг тухай бүр илрүүлж байх болно гээд Амаржаргал хичээлээ заав.

	Тэр шөнөөс хойш хулгар Гэндэнг чөтгөр Гэндэн гэж нэрлэх болсон билээ.

	Хувьсгалын эхний жилүүд, ардын төр балчир байх цаг, алс хязгаарын бөглүү нутагт, гэрэлт соёлын мөнх зул бадруулах ариун үйлст бие сэтгэлээ зориулсан багш Амаржаргалын замд амьдаараа чөтгөр бологсод нэг бус удаа тохиолдож байсан бөлгөө.

	 


IX. УЛААН БҮЧТЭН

	 

	Өвлийн сүүл сарын эцэс болж дов толгодын энгэрийн цас ханзарч эхэлсэн дулаахан нэг өдөр танхимын сурагчид зэрэгцээ таван гэрийнхээ үүдэнд жагсав.

	Сурагч бүхэн хүзүүндээ гал улаан бүч зүүсэн нь салхины аясаар намиран үзэсгэлэнтэй харагдана.

	Жагсаалын эхэнд бүрээ, бөмбөр барьсан хоёр хүүхэд зогсоно. «Ноом˗хон» гэсэн команд сонстон жагсаалын дарга Батаа багш Амаржаргалын өмнө очиж ёслон пионерууд бүрэн жагссаныг илтгэв.

	Удалгүй жагсагчид баруун гар тийшээ эргэн хоёр хоёроороо зэрэгцэж урагш алхахын сацуу бүрээ хангинан, бөмбөр нижигнэж «Бүхий олон багачууд аа, бүрхсэн улаан цэцэрлэгтээ» гэж хэн нэгэн эхэлснийг бүгдээр тосон авч аялга нийлүүлэн дуулж явах нь үнэхээр цог золбоотой сайхан харагдана.

	Энэ нь тэр нутагт цоо шинэ үзэгдэл байв. Хошуу тамгын төвийн айл бүхнээс хүмүүс гарч жагсаалыг сонирхоно. Хошуу дарга Данзандорж хүртэл гаднаа зогсоод саравчлан харж байснаа эрээн угалзтай, ширмэл эсгий үүдийг дээр өргөн гэр рүүгээ бушуухан орох нь чухам юуг бодсоныг нь тааварлахад бэрхтэй.

	Бүрээ хангинан, бөмбөр нижигнэх чимээгээр Баянголын хийдээс хэдэн хувраг гүйлдэн ирцгээв.

	Жагсаал хийдэд ойртох үес хурал хурж байсан лам нар дуганаасаа гарч зарим нь амаа мурийтал ярвайн нүдээ анин харан ажиглана, зарим нь хүзүү сунган, нүдээ бүлтийлгэн ширтэнэ Бага насны хэдэн хувраг жагсаалын өмнө хойно орон дагах зуураа «Яасан хөөрхөн хэнгэрэг вэ!» гэлцэнэ.

	Жагсаал гэдрэг эргэх үес хийдээс нэг лам яаран ирж түүнийг дагаж яваа хуврагуудыг «Явцгаа» хэмээн өндөр дуугаар зандран хөөгөөд аман дотроо «Муу цагийн зөн» гэж өөрөө өөртөө үглэн үе үе модон таягаа өргөж зугтан одох хуврагуудыг заналхийлнэ.

	Ардыг гэгээрүүлэх явдлын яамнаас пионерын бүлэг байгуулах тухай заавар, бүрээ, бөмбөр ирүүлсэнд Амаржаргал улаан бүч оёх, сурагчдадаа пионерын дуу цээжлүүлэх, бүрээ үлээж, бөмбөр цохихыг заах, пионер багачуудын зорилгыг таниулах зэрэг ажил хийж байтал нь аймгийн хувьсгалт залуучуудын эвлэлийн товчлох хорооны төлөөлөгч ирж пионерын бүлэг байгуулсан ажээ. Анхны хурал дээр пионерт элсэх санал асуухад таван хүүхэд нэрээ бичүүлсэн боловч дараагийн өдрүүдэд нэмэгдсээр удалгүй сурагчид бүгдээрээ пионерын гишүүнд элсэж пионерын дууг дуулж чаддаг болоход жагсаал хийж эхэлсэн нь хошуу тамгын төвийнхний сонирхлыг татаж, зарим хүмүүсийн дургүйцлийг төрүүлсэн ажээ.

	Нэг өдөр сурагч Батаа хуйлаастай муутуу цаас авчирч Амаржаргалд өгснийг дэлгэн үзвэл «Бурхан ийн хэмээн зарлиг болов. Цөвийн цаг ирлээ... Хүзүүндээ улаан боолт зангидвал буянаа барахын тэмдэг...

	Бурхны зарлигийг эс дагавал аймшигт муу цаг ирээд хүүр идсэн араатан хаана ч тогтолгүй хэсүүчлэх, замд явах нэгээхэн бээр үл үзэгдэх, хан орныг хар шуламсын аймаг дүүрэх, орчлонг цусан далай бүрхэх болъюу. Энэхүү гамшиг зовлонгоос гэтлэхийн тул лам гурван эрдэнэсийг зул хүжээр тахиж, бурхны номд харш буруу санааны бузар үйлдэл бүхнийг цээрлэгтүн! Үүнд хоёр санаа болон сэжиг бүү санагтун! Бурхны зарлигийг сүсэглэн дагаж буян их үйлдэгтүн!» гэсэн бичиг бөгөөд цаасны өнгө, үг үсгийн найруулгыг нь ажиглавал саявтар зохиосон шинэ лүндэнгийн хэсэг ажээ.

	Эх болсон зургаан зүйл хамаг амьтныг авран тэтгэх лүндэн тэнгэрээс бууж ирэв гэсэн яриа гарсныг Амаржаргал сонссон тул сурагч Гэндэнпил Баянголын хийд дээгүүр явж ирээд «Хүзүүндээ улаан боолт зүүвэл хойд насандаа хялгасан хоолойтой бирд болж төрнө» гэсэн үг тарааж пионерын бүчээ галд шатаагаад «Өлсөж байна, гэрээ санаж байна» хэмээн удаа дараа хашхирсны учир шалтгаан чухам хаанаас уг сурвалжтайг сайн ойлгож сурагчдынхаа гэрээр орой бүр орж хичээлийг нь давтуулах далимдаа:

	— Өлсвөл хоол нэмүүлж болно, гэрээ санавал хариад ирж болно, Тэнгэрээс буусан лүндэн гэгч нь шинэ засаг төрийг яс махнаас үзэн ядагч, хорон санаат этгээдийн зориуд зохиосон бичиг юм. Муу хүмүүсийн үгэнд хууртан эрдэм эрдэнийг өвөрлөх сайхан бололцоог алдаж хэрхэвч болохгүй. Удахгүй манай улсын хошуу бүхэнд танхим нээгдэж бүх хүүхэд сурагч болно. Бага сургуулиас дээд сургууль хүртэл ардын боловсрол яруу сайхан замыг туулна. Та нар танхимын сургуулиа төгсгөөд ном бичиг уншдаг, бичдэг болж улмаар улсын нийслэл Улаанбаатар хотод очиж олон гайхамшгийг үзнэ; дунд дээд сургуульд орж орчлон дэлхийн түмэн нууцыг танин мэднэ; эх орон, ээж аавдаа эрхэм буянтай үйлсийг бүтээх эрдэмтэн мэргэд ч болно. Тийм сайхан саруул ирээдүйтэй золгох хувь тавилантай үед танхимын сурагч болж пионерын гал улаан бүч зүүж явах нь туйлын их аз заяа болохыг ухамсарлах хэрэгтэй гэж ярихын зэрэгцээ Гэндэнпилтэй уулзаж чухам хэн юу гэж хэлсэн, яа гэж заасныг нь тодорхой мэдсэн бөлгөө.

	Улаан бүчтэн өдөр бүр хичээлийн дараа жагсдаг, хийдийн баруун гүвээн дээр гарч хоёр талцан бөмбөг цохидог, пионеруудын жагсах бүрд хуврагууд гүйлдэн ирэх нь үргэлжилсээр байж билээ.

	 


X. ЦАГААН САР

	 

	Айлууд өнгөтэй өөдтэй хувцсаа гарган салхинд сэргээж, өтөг бууцаа ховхлон, ойр хавийн газрыг цэвэрлэж, морьдынхоо сайныг барьж, баян нь ууц, өвчүү чанаж, ядуу нь шар будаан таташ хийж эхлэх нь цагаан сарын шинийн нэгэн ойртсоны тэмдэг байлаа.

	Танхимын сурагчид аав, ээж, ах, эгчдээ золгоно, гэртээ харина гэж битүүдээ бас л бэлтгэж уналга ирэхийг хүлээх болов. Гэр нь алс нүүдэллэсэн сурагчид цагаан сараар очих газар, орох айлгүйгээ мэдэж хаана, хэнийд айлчлахыг харилцан бие биеэс асуулцаж бодол болон сууцгаах нь ажиглагдана. Зарим сурагч Баянголын хийд орж авга ламдаа золгоно, боов олж ирнэ гэх нь сонсогдоно.

	Амаржаргал сурагчдаа тараачихгүй арга сүвэгчилж сар шинийн бэлэг боов боорцог, чихэр бэлтгэн цагаан сарыг танхим дээрээ өргөн тэмдэглэх тухай яриа хийдэг болов.

	Гурав хоноод золгоно гэж байх өдрөөс эхлэн эмээлтэй морь хөтөлсөн хүмүүс танхимын зүг цувах нь олшров Хол гэртэй нэлээд хэдэн сурагч танхим дээрээ үлдэж бусад нь явцгаав. Гэртээ харихаар моринд мордож буй сурагчдыг багш нь үдэх зуураа «Удалгүй ирээрэй, аав ээждээ мэнд хүргээрэй» гээд уяан дээр үлдэхдээ «Хэрэв буцаж ирэхгүй бол яах вэ?» гэж бодохоос сэтгэл нь түгшинэ. Битүүний өглөө айл бүхэн унь тоононыхоо ис, тортгийг гүвж, гэрээ цэвэрлэн, шинэ дэвсгэрээ дэвсэж, дэлгэмэл бурхнаа ханаараа тойруулан өлгөнө. Нар баруунаа хэлбийх үед айл бүхэн хотныхоо хойно хөрзөн овоолон индэр босгоод түүний эргэн тойрныг сайтар шүүрдэн цэвэрлэнэ.

	Нярав Сорхолонбаяр, эмч Даржаа гэлэн хоёр танхимын зүүнтээ нэлээд өндөр дөрвөлжин индэр хүйдэс, чулуугаар босгоод наран шингэж одод түгмэгц гэр бүрийн тотгон дээр гурван хэсэг цас, атга өвс тавихыг Амаржаргал үзэхдээ:

	— Яаж байгаа нь энэ вэ? гэж асуухад Сорхолонбаяр:

	— Эртийн нарнаар эрдэнэ сүлдтэд идээ, будаа өргөж мөргөхийн тул индэр босголоо. Үүрийн гэгээгээр Лхам бурхан хүрэн халзан луусаараа морилон ирнэ. Түүний хүлэгт зориулж ундаа болоод өвс тэжээл бэлтгэж байгаа нь энээ. Эндэх нутгийн эрт цагаас уламжилж ирсэн заншил юм даа. Одоо ингээд бид банш чанаж багш тантай болон үлдсэн хүүхдүүдтэйгээ битүүлнэ. Цаг цагт нэг цаддаг, цагаан сард нэг цаддаг, үе үе нэг цаддаг, үхэр төхөөрөхөд нэг цаддаг гэдэг үнэн үг бий. Өнөө орой сайн цадаад маргааш ахмадаас эхлэн золгоно, тантай ч золгоно, хошуу даргатай ч, хувилгаан багштай ч золгоно гэв.

	Цагаан сарын шинийн нэгний өглөө Амаржаргал ургах нарнаар уралдан босов. Тэнгэр цэлмэг, салхигүй, дулаан ажээ. Ойр хавийн айлуудын тооноор хөх утаа эгц өөдөө суунаглана.

	Гэр бүрээс данхтай цай, тавагтай идээ барьсан хүмүүс гарч түүнийгээ хотынхоо хойно зассан индрийн өмнө тавиад хормойгоо дэвсэн наран мандах зүг рүү харж гурван удаа мөргөөд индрээ гурван удаа тойрон цай, идээний дээжийг зүг зүгт өргөснийхөө дараа гэртээ орцгоох нь харагдана.

	Энэ бүгдийг ажиглан зогсож байгаа Амаржаргалын дэргэд тогооч Дагва ирээд:

	— Та юу сонирхоо вэ?

	— Тэр хүмүүсийг.

	— Эрдэнэ сүлдтэд мөргөж байгаа нь энэ дээ. Одоо ингээд сурагчид тантай золгоно. Би явж бэлтгэсэн бэлгээ танай гэрт оруулъя гээд гал тогооны гэр лүү алхав.

	Уулын толгойд туссан өглөөний нарны улбар шар гэрэл улам улам өргөжсөөр уул, тал, хөндийг бүхэлд нь гийгүүлэв. Гагцхүү Баянголын хийдийн зүүн өмнөх уулын Хар ямаатын хавцал сүүдэртэн харагдана.

	Айлын хот бүхнээс морьтой, явган, өнгө бүрийн дээлтэй хүмүүс гарч зарим нь Баянголын хийд рүү, зарим нь хошуу тамгын зүг цувж эхлэв. Эд нарын морьтой нь богц ганзагалсан, явган нь баадантай юмс барьсан харагдана.

	Тэртээ энгэрийн айлуудаас арваад хүмүүс мордож баян Баажийн хот руу цасан тоос бужигнуулан давхилдах үед нярав Сорхолонбаяр дуу алдан «Хараач, хараач, тэр, Баажийн босоо хээрийг! Эхээс унахдаа дөрвөн хөл дээрээ буусан унага юм даг» гэж түрүүлэн давхих хээр морийг заана.

	Удалгүй тогооч Дагва, нярав Сорхолонбаяр, эмч Даржаа гэлэн танхим дээр үлдсэн сурагчдыг дагуулан ирж Амаржаргалтай золгов. Сурагч бүхэн хадаг барин багшдаа золгоход нь Амаржаргал хүүхэд бүрийн магнай дээр үнсэн «Түвшин шударга, туйлын цэнгэл» гэсэн бяцхан бичиг, ул боов, мөсөн чихэр гардуулж байв.

	Хошуу тамгын төв дээр суудаг сурагчдын аав, ээж нь хүүхдээ дагуулан ирж Амаржаргалд золгосны дараа тогооч Дагва тэд нарт гурилтай шөл аягалан, боов боорцог, домбон чихэр бэлэглэж их л хөгжөөнтэйгөөр цагийг өнгөрөөж байв.

	Үд болохын хэрд танхимын дарга сургагчид золгох хүмүүсийн хөл татарч түүний гэрт тогооч Дагва, галч Сорхолонбаяр, эмч Даржаа гэлэн үлдэв. Нярав Сорхолонбаяр Амаржаргалд хандан:

	— Та одоо хошуу даргад очиж золгох юм биш үү гэхийн сацуу эмч Даржаа гэлэн:

	— Хувилгаан багшид ч золгох хэрэгтэй Өнөөдөр амжихгүй бол шинийн гурванд ч золгож болох юм. Золгохгүй бол алдас болно шүү гэхэд нь нярав Сорхолонбаяр:

	— Хошуу даргад ч заавал золгох учиртай. Танхимдаа юм гуйхад хэрэг болно шүү гэхэд нь тогооч Дагва:

	— Хошуу даргад золгож ч болох л юм. Гэхдээ Данзандорж гуай өдийд яалаа гэж гэртээ байна гэж. Аль эрт эмээлтэй морь нь гаднаа харагдаж байсан. Бодвол одоо баян Баажийнд юм уу, эсвэл хийд дээгүүр шинэлж яваа байлгүй гээд хувилгаан ламын тухай юу ч хэлэлгүй гарч одов. Сорхолонбаяр, Даржаа гэлэн хоёр үлдээд хувилгаан багшид хүн бүхэн золгодог, эрх биш очиж золгох хэрэгтэй гэж Амаржаргалыг ятгав.

	Амаржаргал олныг эргэцүүлэн бодно. «Хошуу даргад ч золгож болох юм. Харин хувилгааныг яах вэ? Золговол хүмүүс юу гэх бол? Буруу номын эм биш, бурхан шашинтай хүн болж хүүхдийн эцэг эхэд харагдах нь хэрэгтэй ч юм болов уу? Энэ тухай Дагва гуай юу гэдэг бол?» гэх зэргээр бодно.

	Цагаан сарын шинийн нэгний өдөр, өглөө нар мандахаас эхлэн орой нар жаргатал хөгшин залуугүй, морин дэл дээгүүр давхилдан хотноос хотонд, айлаас айлд бууж мордоно. Ялангуяа баян Баажийн уяан дээр эмээлтэй морь өдөржин тасарсангүй. Баян Баажий зүүн хойд хоймортоо завилан суугаад түүнд золгосон хүн бүхэнд дугуй боов бэлэглэнэ. Баажийнд орсон бүхэн архи, баншаар зочлуулаад тэндээс мордмогцоо мориныхоо ташаанд ташуур буулган хотны ноходтой уралдан давхилдана.

	Сийжмаа эмгэн бусдаас дутахгүйг хичээж хоол, цай, бэлэг чадлынхаа хэрээр бэлтгэсэн боловч тэднийд Амаржаргал, Дагва, хэдэн пионер сурагчаас өөр зочин орсонгүйгээр өдөр өнгөрөв.

	Цагаан сарын шинийн гуравны өглөө Амаржаргал, Дагва хоёр Баянголын хийд орохоор мордов.

	— Ер нь цагаан сарыг хүрээ хийдэд яаж өнгөрөөдгийг үзвэл сонирхолтой байж болох юм. Лам нар, баячууд их гараар хөдөлдөг шүү. Харин ядуучуудад цагаан сар нь гарз ихтэй, цагаан биш, хар сар болох нь олонтоо үзэгддэг гэх зэргээр Дагва ярьсаар явтал хийдийн бараа харагдав.

	Баянголын хийдийн баруун хойд талын шавар хашааны үүдэнд лам, хар, эрэгтэй, эмэгтэй олон хүн үймэлдэн орон гарна. Хоорондоо нэлээд зайтай зоосон хоёр баганыг холбон татсан уяаны тал бүрд эмээлтэй морьд багшран харагдана. Хашааны гол дунд чулуу өрж өндөрлөсөн буйран дээр барьсан мөөрөн шалтай том цагаан гэрийн хас тэмдэгтэй ширмэл эсгий үүдийг нэг лам орох, гарах хүмүүст өргөж өгөх бөгөөд сайтар ажиглавал зарим хүмүүс үүд өргүүлэн дотогш орно, зарим нь энэ гэрийн тотгоноос адис аваад гэдрэг эргэнэ.

	— Ямар нь орж, ямар нь орохгүй буцаж байгаа юм бэ? Биднийг оруулахгүй юм биш биз гэж Амаржаргалын асуусны хариуд Дагва

	— Ардын засгийн нүүрээр бид хоёр орж явчих байлгүй. Хуучин цагт бол мань мэт нь тотгоноос нь адис аваад л буцахаас өөр замгүй байлаа гээд морио хантарч чөдөрлөн, Амаржаргалын морийг өөрийн морины хүзүүнээс уяад:

	— Шуудхан орж явчихна шүү. Та бол танхимын дарга˗сургагч, ардын засгийн төлөөлөгч шүү дээ гээд зоримог байдалтай алхана.

	Хашааны үүдээр сүлжилдэх хүмүүс Амаржаргалыг үзэхдээ «Бурхангүй эм гэлцдэг биш билүү, юунд энд ирж байгаа юм бол?» гэж авир шивэр ярилцана.

	Дагва, Амаржаргалыг дагуулан хувилгааны гэрийн үүдэнд тулан очиж хэт хутгаа буулгахад сахиул лам түүнийг сүрхий бишүүрхэнгүй нүдээр харсан боловч Амаржаргалыг үзэхдээ цочсон байдалтай хүнд эсгий үүдийг даруй өргөв.

	Гэрийн хоймрын шилэн нүүртэй гүнгэрваа дотор улаан сахиус, ямандага, балданлхам, бурхдын алтадмал суугаа дүрийг зэрэгцүүлэн тавьсан нь том том мөнгөн тахилуудад бадраасан олон зулын гэрэлд туяаран гялалзана.

	Гүнгэрваагийн дээрээс шүхэр жанцан, хоёр хажууд нь салбан жанцан, өмнө нүүр рүү нь чимаапрэн хэмээх алтан шар бөмбөлгүүд унжсаны доор улаан эрээн угалз хээтэй өндөр ширээн дээр том гэдгийн гуулин цартай мандал, түүний баруун талд давхарлан өрсөн ул боов, зүүн талд нь тарган хонины ууц тавьжээ. Дөрвөн хөлд нь арван хоёр жилийн амьтны дүр товойлгон суулгасан том тулгыг тойруулан хивс дэвсжээ. Шар хоргойгоор луун хээ оёсон өндөр түшлэг бүхий олбогуудыг гэрийн ханыг тойруулан зассаны зүүн хойд хоймрынх дээр хувилгаан лам, түүнээс доошоо хошуу дарга Данзандорж, Бүрүлгүү гэгээн, баруун талд хятад пүүзний данжаад Далай, Данигай гавж, До маарамба нар дараалан лам, хар олон хүн сууцгаах бөгөөд тэд нар Амаржаргал, Дагва нарыг харахтайгаа зэрэг гэнэт дуугаа хураан, барьж байсан хөх эрээн шаазан хундагатай архиа тавьцгаах нь цочиж хэрдхийсэн байдалтай ажээ.

	Дагва бөхөсхийн «Бүгдийн амрыг айлтгая» гээд гэрийн зүүн хатавчинд цомцойн суув. Амаржаргал, Дагвын дэргэд зогсон холилдсон ус, сүү хоёрыг ч төлөөгүй ялгаж чаддаг, хойд урд төрлийг ч эндэлгүй мэдэж хэлдэг, мянган ид шидтэй гэж алдаршсан хувилгааныг ажиглана.

	Улаан хамартай, улцан жийтгар нүдтэй, дугуй цагаан царайтай, урт эрүүтэй, тавиад насны тарган лам, хар хилэн жишүү энгэртэй, булган нударгатай, шар торгон дээл нөмрөн суух бөгөөд «Энэ чинь юу ороод ирэв» гэж гайхсан байдалтай хүзүү сунган, нүдээ онилзуулан Амаржаргалыг толгойноос нь хөл хүртэл ажиглан ширтэнэ.

	Баянголын хийдэд хувилгаан багш, хөдөө нутагт догшин Чойжин, зарим газар ачит оточ гэж өргөмжлөгдсөн энэ лам зуны дэлгэр цагт айл хэсүүчлэн архи эргүүлж, аврал буулгаж явдаг, өвлийн цагт хийдийн дулаан байранд, дуганы жавданд тавлаж ариун санваартан ч болдог, дүр хувирамтгай дүрсгүй зальхай этгээд ажээ.

	Навчин хээтэй ногоон торгоор гадарласан, хурган дотортой дээл дээр хул шар дурдан бүс бүсэлж хар сортой үнэгэн лоовууз бүчилсэн, залуу бүсгүй зальхай ламын онигор нүдэнд чухамхүү цагаан, ногоон Дархи гэгч нь ийм байдаг болов уу гэмээр ер бус үзэсгэлэнтэй харагдаж сэтгэлийн сармагчныг нь хөдөлгөснөөс үг сольж, сорьж сонжмоор санагдан:

	— Танхимын даамал бүсгүй орж ирэх нь энэ үү? Та дээшээ морилж суу.

	— Зүгээр, зүгээр.

	— Зүгээр гээд зогсох юу байх вэ. Наашаа суу.

	— Би энд сууя

	— Дарга, даамал хүнийг хатавчинд суулгавал алдас болно.

	— Зүгээр, бид ингээд удахгүй явна.

	— Шинэлж яваа биз дээ. Тавлаж суу. Идээ барь. Сар шинийн өдөр байна гээд Дагва тийш харж:

	— Энэ чинь хэн гэгч гуай нь вэ? гэхийн сацуу Бүрүлгүү гэгээн:

	— Өглөгийн эзэн Дагва, одоо Танхим гэгч юмны тогооч гэж шивнэв.

	Мэглүү архинд нэлээд мансуурч угийн жийтгар нүд нь улам ч онийсон хувилгаан, Амаржаргалаас үг алдуулах санаагаар бас ам нээж:

	— Дарга˗сургагч танд би нэг зүйлийг хэлэх, танхимын цаашдын үйл хэрэгт тус болох гэсэн юм. Энэ завшаанд одоо хэлбэл болох уу гэхэд Амаржаргал «Бололгүй яах вэ» гэв.

	Хувилгаан амаа мурийлган ярвайж дээш, доошоо хялалзан, толгойгоо зүүн, баруунаа эргүүлэн маяглаж байснаа өнө холын юмыг мартсанаа гэнэт санасан мэт:

	— Танхимын бууц тал бүрээс муу зэтгэр дайрах газар шүү. Намжилвандан бурхныг бүтээж дөрөлж бүхэнд залахгүй бол тун удахгүй гай гамшиг ирнэ. Үүнийг та ч анхаарах биз гээд хошуу дарга руу эргэн түүний юу хэлэхийг хүлээж байгаа дүр үзүүлсэн боловч хулгай нүд нь Амаржаргалд тусна.

	— Бурхан бүтээлгүйгээр буг чөтгөрийг тонилгож болох байлгүй. Саяхан бид нэг «чөтгөрийг» барьсан. Амьдаар чөтгөр болж ардын сургуулийг түйвээх хорт санаа агуулсан хүн төдий л олонгүй байх гэхийн сацуу Амаржаргалын үгийг таслан хошуу дарга Данзандорж:

	— Хувилгаан багш сайн санаагаар айлдаж байхад чи юу гэж цэцэрхээд байгаа юм? Урьдах, хойнохыг бодож хэл. Бид бурхан бүтээх үйлст санхүүгээс мөнгө хөрөнгө ч гаргаж болно, гаргах ч ёстой гэхэд нь:

	— Та тэр мөнгөөрөө танхимд бичгийн цаас, бийр янтай авч өгвөл дээргүй юү гэж Амаржаргал хэлээд босож явахыг завдах үе Данзандорж хувилгаан лам тийш:

	— Харав уу? Шинэ цагийнхан ийм л эх захаа мэдэхээ больжээ. Эдний хойд үе ямар болдог бол булгийн эх булингартай бол адаг нь булингартай гэдэг үг бий гэхэд нь Амаржаргал:

	— Булгийн эхний булингарыг арилгах хүмүүс ардын танхимаас төрнө гээд гадагш гарахаар эргэтэл үүд сөхөгдөж гэр лүү толгойгоо цухуйлгасан атал гэнэт буцаж царайгаа буруулан цааш одох хүнийг урьд үзсэн мэт санагдан «Хэн билээ» гэж таньж ядсаар мориныхоо дэргэд хүрэх үе Дагва «Өнөөх чөтгөр Гэндэн байх шив. Та танив уу?» гээд Амаржаргалын морины жолоог тайлж хоёр гар дээрээ өргөн барив.

	Тэр хоёр цогчин дуганы үүдэнд хүрч морины ам татан эрээн угалзат асар дэлгэсэн бурхны том хөргийг сонирхож харилцан ярилцах бөгөөд Амаржаргал асууж Дагва тайлбарлана.

	— Энэ ямар бурхны хөрөг вэ?

	— Цагаан сарын шинийн нэгэнд Лхам бурхан орчлонг эргэдэг гэдэг юм. Иймээс энэ нутагт цагаан сараар Лхамын хөргийг ийнхүү гол дуганы үүдэнд дэлгэдэг заншилтай.

	— Энэ морь ямар учиртай юм бэ?

	— Орчлонг эргэх Лхамын хүлгийг бэлтгэсэн нь энэ биз. Эмээлийн өмнөд бүүрэг нь мангасын толгойг, хойд бүүрэг нь мангасын эрүүг дуурайлгасан, гөлөм нь хүний арьсан хэлбэртэй байгааг харав уу?

	— Нэлээд уран хийж шүү.

	— Тийм ээ. Энд урчууд олон бий. Ухаан зарж урлаж бүтээдэг нь ядуу хуврагууд, ууталж баяжиж, ууж наргидаг нь хутагт, хувилгаад л байдаг юм даа.

	— Тэр үнэн. За явъя гээд Амаржаргал мориныхоо амыг хошуу тамгын зүг залав. Хийдээс нэлээд холдох үе Дагва:

	— Танхим руу хэн чөтгөр илгээдгийг та мэдэж авсан биз дээ.

	— Мэдлээ. Бид өнөөдөр ашигтай аян хийлээ шүү...

	— Үнэхээр ашигтай. Энэ хавиас л хамаг хэрэг гарч байгаа болов уу гэж би боддог.

	— Би ч тэгж боддог.

	— Хулгар Гэндэн эндээс л шүншиг хүртдэг байх шүү гээд Дагва морио гуядан шогшуулав.

	 


XI. НҮҮДЭЛ

	 

	Ханбаатар, Хайрхан Сутайн ноён оргилууд, Алтайн цээжин биеийн салбар хөвчин нурууд цан хүүрэг, цасан буданд хучигдаж үүл, уул золголдон харагдах нь тэнгэр зангаа хувиргахын тэмдэг байлаа.

	Орой цоорхой бол орохын шинж гэдэг ортой үг байжээ. Үүрийн цагаан гэгээ татах үес хормой нь бараан, зулай нь гэгээн байсан тэнгэрийн царай амархан өөрчлөгдөж өндөр огторгуй дорогшлон, өнгө нь сааралтсан боловч нүүхээр завдаж нэгэнтээ гэрээ буулгачихсан хошууны төвийнхөн ачаалахыг л яарна.

	Бүстэйчүүд нь тэмээдээ хэвтүүлж хана, унь, дээвэр, туургаа ачаална. Зарим тэмээ сөг гэхийн зоргоор хэвтэхгүй орилно, сэвсээ тургина, зарим нь ч сүрхий дуулгавартай хэвтэж өгнө. Бүсгүйчүүд нь гал тогооны хэрэгсэл аяга, шанагаа боож баглан ачихад бэлэн болгоно. Хүүхдүүд нь гэрийн буурин дээгүүр гүйлдэн энэхэн, тэрхнийг цуглуулахад аав, ээж нь тэдэнд хандан «Шагайнуудаа аваарай, орхивол гурав дахин өндийж хойноос хардаг юм шүү» гэх нь сонстоно. Айлууд ачаалж гүйцээд бууцаа цэвэрлэн, гал голомтоо шалгана.

	Нүүдлийн түрүүч өргөн хөндийг уруудан хөдөлмөгц цасан ширхэг салхины аясаар эрвэн, дэрвэн ганц нэгээр хаялж эхлэв.

	Хошуу дарга, төлөөлөгч, бичээч зэрэг албаны хүмүүс морь унаж тэмээ хөсгийг дагана. Зарим тэмээнд хос араг тэнцүүлэн ачиж дотор нь хүүхэд суулгасны толгой нь цухалзан харагдана. Хэдэн тэмээнд алтан харгана ачсан нь сүрхий бараатай сэрийж үзэгдэнэ. Дэргэр үстэй эхнэрүүдийн унаж яваа тэмээний хажуугаар сүүлээ агссан ноход бутны ёроол шиншлэн өөд уруугаа гүйлдэнэ, хааяа оцойн сууж алсыг ширтэнэ.

	Танхимын хөсөг хамгийн сүүлд хөдлөв. Амаржаргалд овоо сайн тохоштой ат сурагчдад тохоштой, тохошгүй тором, тайлаг, ингэн тэмээ ноогдсон бөгөөд тэд хос хосоороо зэрэгцэн жагсаж явна.

	Тэмээн жагсаалын түрүүнд танхимын туг жавхлантай сайхан намилзана. Улаан шороотын дөрөлжөөр давах үе цасан шуурга тавьж эхэлсэн боловч нүүдэлчид торж тогтолгүй явсаар Хулан дэлийн булаг дээр хүрч буудаллав.

	Өртөөчид, төвийн айлууд «Малын идэх юм ойр хавьд алга боллоо, аргамжааны морь зогсон хонож байна, нүүлгүй горьгүй» гэж удаа дараа шаардсанаас ийнхүү хошуу тамга нүүсэн ажээ.

	Шинэ бууцанд бууснаас хойш гурван өдөр, гурван шөнө тасралтгүй үргэлжлэн цас орж нүүр нүдгүй шуурга тавин тэнгэр газар нийлэх мэт битүү байснаас болж ардуудаас танхимд аргал буулгах нь саатав. Нүүдлээр авчирсан хэдэн тэмээ харганаараа цай, хоол буцалгаж, сурагчдын гэрийг бүлээцүүлэх төдийгөөр аргацаан шуургатай хоногуудыг өнгөрүүлэх завсар хэдэн хүүхэд ханиад хүрсэн нь муу юм мухар улаатай гэдгээр хол, ойрд амархан сонсогдохдоо «Танхим дээр халдварт халуун хижиг гарав» гэсэн цуурхал болон тархаж сурагчдын эцэг, эх эмээлтэй морь хөтлөн ирэх нь цөөнгүй үзэгдэх болов.

	Тэнгэр цэлмэж наран гийсэн сайхан өдөр болоход Амаржаргалын сэтгэл уужран «Өмнө талын багууд заг буулгана, та нар загийн галын илчинд халууцаж суух болно» гэж хошуу даргын хэлснийг санан санан гэрээс гарах бүрдээ өмнө зүг рүү ширтэн өдрийг өнжин хүлээж байтал нь тогооч Дагва бачимдуу орж ирээд «Өнөөх Цэдэв гайхал оргожээ. Мөрийг нь ажиглахад өглөө эрт гарсан бололтой» хэмээн мэдэгдэхэд нь Амаржаргал өртөөчнөөс морь бэлтгүүлэн сурагч Батаагийн эцэг Доосүрэнгийн хамт яаран мордож оргож гүйсэн Цэдэвийн мөрийг мөшгөн явсаар харанхуй болгов.

	Шөнө дундын үес тэд нар Элгэн хадны энгэрийн айлуудад хүрч, хээр газар бутны «ёроолд нуугдан хэвтэж байсан хүүхдийг замын хүн олж аваад хошуу тамгын төв рүү хүргэсэн тухай сураг сонсож тэр шөнөдөө эргэн үүрийн цагаан гэгээгээр танхим дээрээ ирэхэд нь малчин Чойндон, оргож явсан хүүхдийг олж авчирсан байв.

	Сурагч Цэдэвийг анх танхимд явуулахдаа эцэг нь «Багийн даргын албадлагаар л чамайг танхимд өглөө Ийм тийм юм болбол, өлсөж даарвал оргоод ирээрэй» гэж захисан байжээ.

	Хуучин бууцанд танхимын байх үед сурагч Цэдэв нэг удаа оргож нэлээд хол яваад байтал нь аян замын хүн тааралдаж «Ганцаараа ингэж явахад чоно нохой аюултай, буц, би энэ удаа багшид чинь хэлэхгүй» гээд мориндоо сундалдан танхимд нь хүргэж өгсөн байжээ. Түүнээс хойш өдөр оргож болохгүй нь гэдгийг Цэдэв мэдээд шөнө буюу үүрээр оргохоор бэлтгэж байсан ажээ. Тэгээд танхим түлшээр дутагдаж, даарч хөрснөөс зарим хүүхэд ханиад хүрч, халуурсан нь аавынхаа захисныг биелүүлэх аятай шалтаг болж цасан шуурга зогссон өдөр, үүрийн цолмон гармагц оргосон боловч бас замын хүнд баригдан буцаж ирсэн ажээ.

	Гэмт хүн гэлбэлзэнэ гэдгээр өмнө нь дуу шуугүй, уруу царайлан зогсох сурагч Цэдэвт Амаржаргал «Гэрээ санасан бол над хэлээд унаа морь олоод явж болох байсан. Ганцаараа үүр цүүрээр явах аюултай. Энэ нутагт чоно элбэг байдаг. Миний дүү! Үүнээс хойш ингэж болдоггүй юм» гэж сургамжлан, томоохон мөсөн чихэр өгөхөд нь лав л загнуулна, зодуулж ч магадгүй хэмээн айж байсан Цэдэв «Үнэхээр сайн багш юм» гэж бодсоор гарч одсон бөлгөө.

	Ойрын багаас нэлээд аргал буулгаж сурагчдын байр овоо дулаан байдаг болсон авч ханиадтай хүүхдийн тоо нэмэгдсээр байв.

	Баянголын хийдийн Дандар маарамбыг залж өвчтэй сурагчдадаа эм уулган, халуун ихтэйг нь шөнө сахин, өдөр эргэж гүйсээр байтлаа Амаржаргал өөрөө гэнэт халуурч хэвтэрт оров.

	 


XII. МУХАР ТЭРЭГ

	 

	Өрхийг нь битүүлж харанхуйлсан гэрийн голомтыг тойрон өдий төдий хүмүүс сууцгааж оргойгоо сэгсрэн ойж буух Долгор удганы үгийг танхимын нярав Сорхолонбаярын эхнэр хэлмэрчилж "Эргийн ганц модонд эрээн дээсээр боож үхсэн билээ. Эргэж буцах учир ч бий, эндээс хөтлөх хүн ч бий" гэж байна шүү, яадаг билээ та минь гэхийн хамт гэнэт газар донслох шиг нижигнэсэн дуу сонсогдож уяан дээрх морьд хамраа дуугарган дэвхцэн цовхчиж зарим нь цулбуураа таслан ухасхийх нь харагдана.

	Удганы дуудлагыг сонсож тулга тойрон суугчид санд мэнд босоцгоон үүд рүү шахцалдан тэмүүлэх үед удганы хэлмэрч «Гадаад далайг долгилуулж, газар усыг цалгилуулж ирлээ» гэж байна шүү дээ гэснийг нь хэн ч хайхарсангүй, хүмүүс цөм гадагш гарав.

	Гэрийн дэргэд ирж зогсох мухар тэрэгнээс дугуй хээтэй хөх цэнхэр торгон дээлтэй, хувин чинээ том минжин малгайтай, намхан бор хүн гарч ирээд хүмүүсийн амар мэндийг асуун лавлах үе "Зүүн зүгийн эзэн зүрхэн хар тэнгэр, улаан голыг догдлуулан, ухаан санааг балартуулан ирэв" гээд толгойгоо тулга руу дүрж аргалын цог амандаа хийж бутарган, цагаан хөөс савируулан дүрэмдэж байсан удганы дуу тасалдав.

	Аянчин жинчин хөсгөө зогсоож, албан хаагчид ажлаа завсарлан, ойр хавийнхан цөм цугларав. Барагтай юманд хөл хөдөлгөдөггүй хошуу дарга Данзандорж санд мэнд гэрээс гарч саравчлан харж байтлаа яаран буцаж орох нь ямар нэг чухал зүйлийг мартсан бололтой. Бодвол тамгынхаа хайрцгийг цоожлоогүйгээ гэнэт санасан ч байж мэднэ.

	Өртөө газраас мухар тэргийг дагаж гүйсэн сүрэг адуу танхимын гэрүүдийг бүрхэн ирж хамар хоолойгоо татан сэрвэлзэн зогссоноо гэнэт халби үсрэн ханаран давхилдана.

	Тэртээ Чандманийн говьд тайван бэлчээрлэж явсан сүрэг хулан үймэн займж хошуу төвийн өмнөх довцог дээр зогтусан толгой өргөж нэг хэсэг ажигласнаа "Гаж буруу гайхал байна, түргэхэн холдвол аминд ашигтай" гэсэн шиг гэдрэг эргэн цасан тоос манаруулсаар бараа тасарна.

	Далдыг мэддэг, далан шидтэй гэж алдаршсан удган ч оргойгоо тайлж онгорхой гэцээ орхиод гарч ирэв.

	Өвчтэй, халуунтай байсан сурагчид гадагш гарахыг завдахад тогооч Дагва:

	— Та нарт мухар тэрэг байтугай нисэх тэрэг үзэх цаг удахгүй ирнэ. Үзээд зогсохгүй, өөрсдөө хөдөлгөөд, жолоодоод ертөнцийг тойрох ч цаг ирнэ. Эм ууж байгаад салхинд цохиулж болохгүй гээд гэрийн үүдийг гаднаас нь уясан боловч тэд нар ханын нүдээр шар эсгий туурганд хуруу багтам нүх хийж мухар тэргийг харцгааж байв.

	Хан уулын хошуунд зургаан зүйлийн компанийн ажлыг зааварлах, шинэ тулгар байгуулагдсан бага сургуулийг эргэх зэрэг давхар давхар даалгавартайгаар Ардыг гэгээрүүлэх яамны эрхэлсэн түшмэл Найгалжав модон хигээстэй жижигхэн дугуйтай, дэнжгэр хар мухар тэргээр ирсэн нь энэ байжээ.

	Амьдралдаа анх удаа мухар тэрэг үзэж, түүнийг чирч хөдөлгөдөг морь шарыг нь олж харахыг хүссэн байдалтай үймэлдэх сониуч олны дундаас тогооч Дагва ам нээж:

	— Түшмэл гуай! Бид чинь хэцүүдэж байна. Түлээ түлшээр дутаж орон гэр хүйтэн байсны уршгаар арваад хүүхэд ханиад хүрч хэвтрийн байна. Танхимын даамал багш өвчтэй сурагчдаа арчилж өдөржин, шөнөжин гүйсээр өөрөө өвчилж халуун ихтэй, хүнд байна. Ийм үед та морилж ирсэн нь тун сайн байна. Үүнийг л би айлтгах гэсэн билээ гэхэд нь Найгалжав:

	— Орон гэр хүйтэн байснаас хүүхэд өвдлөө гэв үү? Яагаад түлшээр тасардаг билээ? Хошуу дарга хаа байна? гэж асуумагц мухар тэрэгний мотороос савсах уурыг ажиглаж «Нээрээ л мухар юм даа» гэж бодон зогсож байсан Данзандорж:

	— За, түшмэл гуай, би энд байна гээд Найгалжавын зүг алхах зуураа Дагва тийш нүд үзүүрлэн «Түрүүн дуугарсан хөхөөний хэл хөлддөг гэдгийг чи ч үзнэ дээ» хэмээн аман дотроо шивнэхийг нь хүн сонсоогүй боловч хилэн нь бадарч, хэтдээ хорсол агуулсныг нь түүний баргар царайнаас ажиглаж тухайлсан хүмүүс мэр сэр байв.

	 


XIII. АВРАЛЫН ДАЛАЙ

	 

	Хаврын зэрэглээнд Сангийн хэрэм уул мэт, цаадах уул нь үүл мэт өндийж, алсын ханан улаан байцтай харгаж сүндэрлэхдээ огторгуйд тогтсон орд харш шиг онцгой сонин үзэгдэл болон харагдана.

	Ойртсон нарны илч, ургамал бодисын хөгжлийг тэтгэж хөгшин улиасны нахиа нойрноос сэрсэн цаг байв.

	«Халуун бууз байна» гэж дуу аялах мэт урт бөгөөд чанга хашхиран дуудах тэр зүг ажиглан харвал эрээн мяраан элдэв өнгийн хувцастай хүмүүс гоолиг хэдэн модны сүүдэрт цугларан арилжаа, наймаа гүйлгэнэ.

	Ховдын гудамжны хоёр талын таримал улиасны үндсийг ундаалж «хавар ирлээ, хавар боллоо» гэх шиг хоржигнон урсах нарийхан горхины эргээр түрүүчийн цэцэг дэлгэрч, эхний ногоо цухуйжээ.

	Баахан шавар хэрмийн баруун булан дахь, өмнөө хоёр цонхтой, үүдэн дээрээ «докторын эмнэлэг» гэсэн хаягтай намхан цагаан байшин дотроос хэн нэгний хашхирах дуу сонсогдмогц хажуудах гэрээс нь цагаан халаадтай, өндөр хүн гүйн гарч тэрхүү байшинд яаран орох нь харагдана.

	Жижигхэн боловч цэвэрхэн өрөөний гол дунд тавьсан модон орон дээр хэвтэж байгаа залуу эмэгтэй:

	— Би одоо Чойнхор биш, Амаржаргал гэж өөрөө өөртэйгөө ярьж байтлаа цагаан халаадтай хүний ойртон очиход:

	— Аав аа, та яасан удаан болов гээд босон харайхад цагаан халаадтай хүн:

	— Амаржаргал аа! Чи зүүдэлж байх шиг байна. Бие чинь өдөр ирэх бүр сайжирч байгаа шүү дээ Удахгүй бүр сайн болно гэж эелдэг дуугаар ятган толгойг нь илж дэргэд нь суух зуураа «Халуун ихтэй байхдаа өдөр бүр ааваа гэж дууддаг сан. Хаа нэг газар, алс хол очсон ааваа мөрөөдөн хүлээсэн хүний шинжтэй юм. Чухам энэ багш хэн байх нь вэ?» хэмээн гайхаж нууцыг нь мэдэхийг бодох ажээ.

	Амаржаргал нэг хэсэг дуугүй хэвтсэнээ гэнэт ам нээж:

	— Доктор гуай! Надтай хамт ирсэн сурагчид яасан бэ?

	— Тэд нар цөм эдгээд буцсан. Та нарыг авчирсан түшмэл Найгалжав их сайн хүн байсан шүү. Тэр хүн танай хошуунд сар шахам байхдаа машинаа хэд дахин энд ирүүлж эм аваачсан. Саяхан бас машинаа ирүүлэхэд нь эдгэсэн сурагчдыг суулгаад явуулсан. Бодвол тэд нар одоо сургуульдаа ороод номоо үзэж байгаа биз.

	— Тэнд үлдсэн өвчтэй хүүхдүүд яасан бол?

	— Цөм эдгэсэн. Би хоёр дахин танай хошуунд очсон шүү.

	— Аа тийм үү. За, яамай даа.

	— Чи анх энд ирээд их халуунтай байхдаа над руу "Багшлахаа урьдал болго, баашлахаа хойш тат, хэмжээт түлшийг хэзээ буулгахаа би мэднэ, хэмнэж хэрэглэхийг чи мэд" гэж олон удаа ярьдаг байсан. Тэр ямар учиртай юм бэ?

	— Танхимд түлш буулгаж өгөхийг гуйхад минь хошуу дарга надад тэгж хэлсэн юм. Түүнийг нь л би дэмийрч ярьж байсан хэрэг биз.

	— Аа, одоо учрыг нь ойлголоо. Чи бас ааваа үргэлж дурсах юм. Аав чинь хаа очсон юм бэ?

	— Хаана ч очоогүй.

	— Аавын чинь нэр хэн гэдэг юм.

	— Өлзийсайхан

	— Одоо хаана байна вэ?

	— Мэдэхгүй.

	— Яагаад?

	— Бароны цэрэг барьж аваад хар гэрт хааснаас нь хойш уулзаагүй гээд Амаржаргал мэлмэрэн ирэх нүднийхээ нулимсыг арчихад докторын нүдэн дээгүүр мөн нулимс бүрхэн ирэв.

	— Та юунд уйлж байгаа юм бэ?

	— Би чамайг олон жилийн турш эрж байгаа хүн. Ингэж уулзана гэж огт санасангүй.

	— Та юунд намайг эрэх болсон юм бэ?

	— Миний нэр одоо Козлов боловч уг нэр минь Лопатин гээд тэр жил Өлзийсайханы майхандаа буцаж очоогүйн шалтгааныг эхнээс нь аваад адаг хүртэл нэгд нэгэнгүй ярьж өгөхийг сонсмогцоо Амаржаргал:

	— Та аавыг минь авраад бас намайг аварлаа. Би таны ачийг хэзээ ч мартахгүй гэхэд нь Лопатин:

	— Зүгээр, зүгээр бид та нарт тусална. Танай улсад ч тусална.

	— Аав минь яасан бол?

	— Аав чинь Бароны гяндангаас оргосон тухай лавтай мэдээг би олж сонссон. "Амьд явбал алтан аяганаас ууна" гэж танай монголчууд хэлдэг байхаа. Эрт орой аль нэг цагт чамайг аавтайгаа уулзана гэдэгт би итгэж байна.

	— Аав минь одоо хаана байгаа бол доо?

	— Хаана явааг нь одоо хэлэхэд хэцүү байна. Тэр үедээ Сүхбаатар жанжны цэрэгт нийлсэн болов уу гэж бодож байна.

	— Та хэзээ яагаад энд ирсэн юм бэ?

	— Барон унгернийхэн намайг баривчлахаар эрж байсныг нь мэдэхдээ бусад нөхдийнхөө хамт Хүрээнээс зугтан гарч ноён ууланд бүгж байгаад Сүхбаатар жанжны цэрэгтэй нийлж улмаар Ардын журамт цэргийн баруун ангийнхантай хамт явж байгаад энд үлдэж одоо хүртэл эмчээр ажиллаж байгаа минь энэ дээ гэв.

	Гашуудлын биш, баярын нулимс асгаруулан ийнхүү танилцсан орос доктор, монгол багш хоёр байн байн уулзаж өнгөрсөн ирээдүйн тухай удтал хүүрнэлдэн, асуугаагүй орхисноо ахин лавлан, хэлээгүй мартсанаа нэмэн ярилцсаар байтал нь өдөр хоног амархан өнгөрч Амаржаргал илаарьшин эмнэлгээс гарлаа.

	Ховдын босго өртөөн дээрээс Амаржаргалыг үдэн мордуулахдаа доктор Лопатин:

	— Би хэдэн ширхэг харандаа олж ирлээ. Үүнийг сурагчдын чинь эрдэм ном сурахад нэмэр болох болтугай гэж хувиас бэлэглэж байгаа юм. Энэ бол тун өчүүхэн зүйл, далайд дусал гэсэн үг, гэхдээ дусал нэмэгдэн нэмэгдсээр их далай болдог. За, дүү минь! Замдаа сайн яваарай, «до свидания» гээд магнай дээр нь үнсэхэд Амаржаргал:

	— Гялайлаа, авралын далай ачит доктор минь, баяртай гээд мордов.

	Амьдын жаргалыг эцэг, үр хоёрт хайрласан ачит эмч Лопатины сайн санааны хишиг нь тэр цагт, алс хязгаар нутгийн танхимд үнэхээр эрдэнэ байлаа. Эрдэм эрдэнийн нэгэн түлхүүрийг ийнхүү өвөрлөсөн Амаржаргал байн байн өврөө дарж түүнийгээ байгаа эсэхийг батлан шалгасаар холдохдоо «Баяртай» гэж бас хэд дахин хэлэх нь сонстов.

	Хаврын төгсгөл, зуны эхэн энэ өдөр намуухан, дулаахан, эргэн тойрон хөх униар татаад, жирвэлзэх зэрэглээнд холын бараа долгиолон, ууланд ус цэнхэрлэж, талд уулс сүндэрлэх мэт харагдана.

	"Модон овоо"˗гийн давааг давж уруудахад хөх яргуй нүдэлж, цагаан цэцгээр довын орой хучигдсан байв.

	Угтан ирж хацрыг урьхнаа илбэх зөөлөн салхины урсгалаар шинэхэн ногооны тааламжит үнэр анхилж сэтгэл тэнийм сайхан.

	Цагаан жигүүрт болжмор агаарт дэрвэн тогтож эгшиглэн жиргэхэд, эрээн хүзүүт эвэрт жиргэмэл өмнө зурайх замыг дагаж нисэн, буун унасан навчис, хатсан үрс цуглуулах нь соньхон.

	Будан хөшгийн тэртээ алсад дүнсийх, буурал Хангайн цаст оргил дээгүүр, тэнгэрийн өндрөөс газрын уудмыг, түүний дунд шоволзон сүүтгэнэх морьтой хоёр хүнийг "Хэзээ, хаанаас гараад хэнтэй уулзахаар аль газар зорьсныг нь мэдэхийг хүссэн мэт" ширтэн ширтэн, сайн цагийн эхийг магтан дуулж гангар гунгар донгодон зэл татан ирэх галуу шувуу Хар ус нуурын цэнхэр мандлыг чиглэхэд жигүүртэй болж гэм орчлон дэлхийг эргэн, ачит бүхнээ харах сан гэх мөрөөдөлд Амаржаргал автагдаж яаралгүй явна.

	— Явсхийх юм биш үү гэж улаачийн хэлэхийг элч сонссонгүй юм уу, эсхүл сонсовч хурдлахыг хүссэнгүй, морины алхаагаар л сажилна.

	Хэтэрхий сажилбал хэрэгтэй газраа цаг алдаж хүрэхийг сайн мэдэх учир:

	— Элч гуай! Ядахад хатируулах юм биш үү? Алба залгуулдаг надад ар тал тийшээ яарах учир байна гэж улаач хүүгийн дахин хэлэхэд сая морины ташаанд тэнзэн ташуур тас буулгаж өндөр уулс, өргөн хөндий, намхан гүвээг зүсэн наран ургах зүгийг чиглэн зурайх элсэрхэг улаан замаар цагаан, бараан морьтой хоёр хүн давхилдан одов.

	 


XIV. «О», «Я»

	 

	Хулан дэлийн булгийн эхний ногоон зүлгэн дээр хүүхдүүд тарвагацан тоглож байгаа нь харагдана.

	Зарим нь бурхи, шар хацар, зарим нь хотол, мөндөл болж ичээнээс зусаал руу гүйх замд нь чоно болж нуугдсан хүүхэд тэднийг барихаар хажуу талаас нь дайрна. Хурдан гүйж чаддаггүй хүүхэд хэрэв чоно болбол тарвагыг гүйцэхгүй, ядрахын туйлыг амсана.

	Нэлээд хурдан нэг хүүхэд чоно болж тоглосон атлаа ээтэн гутлынхаа ханзарсан улыг дээсээр багласандаа тээртэд нэг ч тарвагыг гүйцэн барилгүй удлаа. Гутлынхаа уяаг засаж байтал нь нэг «мөндөл» нүхнээс гарч гүйгээд түүнд баригдав. Мөндөл болж гүйсэн тэр хүүхэд даруй чоно болж тарвага хөөх байснаа гэнэт уйлагнан суумагц нь нөхөд нь түүнийг хүрээлэн ирж:

	— Яав, юу болов гэж асуухад:

	— Шархтай гарыг минь хөндчихлөө гээд зүүн гарынхаа алгыг дэлгэхийг үзвэл эдгэрч байсан хуучин шархнаас нь цус дааварлах ажээ.

	— Чи О. Я˗д хэд шугамдуулсан юм бэ?

	— Эхлээд арван тав, дараа нь бас...

	— Би ч арван тав шугамдуулсан шүү дээ. Гарын алга минь бас л шархалж, өвдөж байгаа боловч уйлахгүй, тэсээд байна гэж нэг хүүхэд алгаа дэлгэн харуулах нь эр хүн зоригтой, тэсвэртэй байх хэрэгтэй, бүү уйл, шугамдуулсан нь чи ганцаараа биш гэсэн утга хадгалжээ.

	— Удахгүй «А» багш маань ирэх гэнэ билээ

	— Нээрээ юу? Чи хэнээс дуулав? Ойрдоо босохгүй гэж О. Я хэлсэн биш билүү гэж хэдэн хүүхэд зэрэг асуув.

	Айлын хонь хэдийн холын бэлчээрт хүрсэн хойно ямаан дунгийн дуу сонсогдмогц тэдгээр хүүхдүүд санд мэнд гүйлдэн хичээлийнхээ гэрт орцгоож, хуйлж хураасан тус тусын дэвсгэрийг сандайлан номоо дэлгэснээс хойш нэлээд удсаны дараа улаан торгон дээл дээр шар хантааз давхцаж саравчтай малгай хазайлган тавьсан шөвгөр хөх хүн орж ирэхэд сурагчид бүгдээрээ босож зогсоцгоов. Тэр хүн:

	— Номоо цээжилсэн үү?

	— Цээжилсэн... гэж хэдэн сурагч сулхан хариулмагц зүрх алдсан байдалтай, бусдын ард хоргодон зогсох нэг сурагчийн зүг махир хумстай долоовор хуруу чичлэн «чи» гэж заав. Тэр сурагч гарчгийг нь хэлэлгүйгээр ямар нэг түвд ном уншиж байтлаа гэнэт түгдрэхэд:

	— За тэгээд... цааш нь.. хэл чинь татчихав уу... Яасан ой муутай, олиггүй амьтан бэ? Ухаанд чинь ухна ишиг үхчхэв үү?... Бушуул, дараах нь юу билээ гэж зай завсаргүй асуулт тавин зандрах дууг сонсохдоо мөнхүү сурагч улам сандарч нүдэн дээгүүрээ нулимс гүйлгэнүүлэн зогсоно.

	Түүний мартсан үгийг сануулахын тул шөвгөр хөх хүн:

	— Миний нэр хэн гэдэг билээ гэж асуухад нь тэр сурагч:

	— Сэнгэ гээд дараах үгийг санаж ядан "Сэнгэ, Сэнгэ" гэж дахин дахин үглэн зогсоход:

	— Намхайсэнгэ гэхгүй юү, ой муут аа! Ядахдаа минийхээ нэрийг мартах нь уу, монголчилбол юу болдог билээ гэхэд нь мөнхүү сурагч бас л хэлэх үгээ олж ядан толгойгоо барьж зогсох үе хажуу дахь хүүхэд нь "Омогтой ямаа" гэж шивнэхийг нь даган тэр сурагч "Омогтой ямаа" гэж дуугарснаа гэнэт "Юу билээ" гэж эргэлзэн үг маг зогссон боловч "агт алдвал барьж болдог, ам алдвал барьж болдоггүй" гэдгээр нэгэнт хэлчихсэн үгийг буцаан залгих аргагүй, дэмий л уруу харан зогсож байв.

	Өөрийнхөө нэрийг омогтой ямаа гэж орчуулахыг сонссон Намхайсэнгийн царай барсхийн хувирч:

	— Аа тийм үү? Юу гэнэ ээ? Өөдгүй хожгор чинь яах нь вэ? Наашаа гараад ир гээд дэргэдэх шугамаа шүүрэн авав.

	Огторгуйн арсланг омогтой ямаа болгон орчуулсан тэр хүүхдийг Намхайсэнгэ 15 шугамдаж гэсгээснийхээ дараа баруун гартаа атгасан урт, дөрвөлжин шугамыг далайн, хэн нэгний толгой руу буулгах гэж байгаа дүр үзүүлж:

	— За, мэгзэм эхлээд гэхэд нь сурагчид мэгзмээс нэгэн шад торолгүй уншив.

	Өглөөний уншлагыг ийнхүү мэгзмээр төгсгөсний дараа хууль цаазын бичгээс хуулуулах хичээл эхлэв.

	Гурван хүний дунд нэг номтой учир зарим сурагч хажуу дахь нөхрийнхөөс харж бичихийг оролдон, ийш тийшээ өндөлзөнө. Намхайсэнгэ тэдний зүг хялалзан, тулганы дэргэдэх араг сандайлан сууж байтлаа бийрээ амандаа зуусан нэг хүүхдийг үзмэгцээ:

	— Ам чинь загатнаад байна уу? Хэлээд байхад тоодоггүйг гэсгээдэг, заагаад байхад засардаггүйг залдаг арга бийг та нар сайн мэднэ шүү дээ. Чи муу дэлдэн наашаа босоод ир гэхэд нь мөнхүү сурагч бийрээ амнаасаа бушуухан авч машид гэмшсэн байдалтай, дув дуугүй босож зогсов.

	Намхайсэнгэ ханын толгойноос хонины хавирганы яс авч тэр хүүхдийн аманд үмхүүлэн хоёр үзүүрээс нь хойш нь утсаар татаж ар шилд нь уяад:

	— За, ингээд бийрээ хэмлэж яваарай, суу гэж зандрав.

	Энэхүү Намхайсэнгэ Амаржаргалын эзгүйд багшаар түр томилогдон ажилласнаас хойш мэгзэм цээжлүүлэх, ном хуулуулах төдийгөөр хичээлийг хязгаарлах болж сав л хийвэл сурагчдыг 5˗аас 15 хүртэл шугамдах, хоёр гарыг нь алдлуулан номхон зогсоох, өдрийн хоолыг нь хасах, нүцгэлж бургасаар ороолгох зэргээр шийтгэдэг шинэ горим тогтоосон ажээ.

	Мөн тэрээр хүүхдийг сэгсгэр, онигор, нусгай, жартгай гэж доромжлон хочилж дуудах атлаа өөрийгөө «НА» багш гэж өргөмжлүүлэх дуртай бөгөөд «Намхайсэнгэ гэдэг бол огторгуйн арслан гэсэн үг юм. Арсланг төвөдөөр Сэнгэ гэнэ. Араатны хаан арслан цаст цагаан ууланд оршиж оргилоос оргилд дүүлэн харайхдаа газар тэнгэрийг донсолтол хүрхэрнэ. Цаст цагаан уулын цагаан арслан нь огторгуйн арслан лугаа сацуу болъюу» гэж уулзсан бүхэндээ улиглан, хичээл бүрийн эхэнд давтан ярьдаг байлаа. Түүнийг нь сонссон зарим чавганц «Ай хөөрхий, тэр үнэн байлгүй, Намхайсэнгэ бичээч монгол, түвд номд нэвтэрхий хүн юм даа» гэж онгирооно. Намхай сэнгийн биеэ матамтгай, омголон, дээрэнгүй, хэрцгий балмад зан авирыг сурагчид үзэн ядаж өөр хоорондоо ярилцахдаа «О, Я» гэж нэрлэдэг байв.

	О, Я гэсэн нь омогтой ямаа гэсэн үгсийн товчлол байв. Гэтэл Намхайсэнгэ О, Я гэхийг нь огторгуйн арслан гэхийн товчлол «О, А» гэж хүндэтгэн нэрлэж байгаагаар сонсон сэтгэл хангалуун явдаг байжээ. Гэтэл тэр нэг сурагч омогтой ямаа гэж үг алдсанаас мань хүн сэжиг авч чухам юу гэж байна «О, А» «О, Я»˗гийн алиныг нь хэлэх нь вэ? Хэрэв О, Я˗гаар дуудахад хүрвэл арсланг ямаагаар сольсон аягүй шившигт хэрэг болно гэж чих тавин ажиглах болсноос гадна сурагчдад үдийн цайн дээр өгдөг боорцгийг хасав. Хүүхдүүд «Боорцог яачхав» гэж нэхэмжлэхэд «ямаа идчихсэн» гэх хариулт сонсогдсоноос үзвэл түүний нэрийг омогтой ямаа болгон орчуулсны шийтгэл ирж байна гэдгийг танхимынхан сайн ойлгов.

	Нэгэн өдөр хоолны цагаас хожимдож ирсэн хэдэн сурагчийн хүзүүнд хонины нурууны яс зүүлгэж гэсгээв.

	Танхимын зэрэгцээ гэрүүдийн өмнө тэвэг өшиглөн тоглох сурагчдын дунд хүзүүндээ ясан зангиатай хүүхэд үзэгдэнэ.

	Наран уулын толгойд хүрэх үес Хулан дэлийн булгийн баруун хөтөл дээгүүр морьтой хоёр хүн гарахыг үзмэгцээ сурагч Батаа:

	— Хүүе, та нар хараач! «А» багш ирлээ Морин дээр суух байдал нь яг мөн байна гээд жаргах нарны туяаны эсрэг саравчлан харж зогсоход ачит багшаа өдөр цаг тоолон хүлээж байсан хүүхдүүд хатируулсаар ойртох морьтой хоёр хүний өөдөөс баяр хөөр болон гүйлдэв.

	Амаржаргалын мориноос буумагц сурагчид, галч тогооч нар нь түүнийг тойрон зогсож:

	— Аянд алжаалгүй явав уу?

	— Таны бие сайн болсон уу?

	— Бид таныг их хүлээсэн гэх зэргээр баярласан сэтгэлээ илчилнэ.

	Амаржаргал хүн бүрийн амар мэндийг асуун лавлаж байтлаа хавирга зууж, яс зүүсэн хоёр сурагчийг олж хармагцаа:

	— Наадах чинь юу вэ? Бушуу тайлж хол хаяцгаа гэв.

	Багш сурагчид амар мэнд уулзаж хүн бүхний баярын магнай тэнийв. Сурагч бүр багшдаа хэлэх зүйлээ бодно. Зарим нь оргож гэртээ харьсан хүүхдийн тухай, зарим нь өлсөж байснаа, зарим нь О, Я˗д шугамдуулснаа ярихыг яарна.

	Энэ орой Амаржаргал сурагчдаа цуглуулан Ховдоос авчирсан сүүдэр зургийн аппаратаараа эрт галавын үлэг гүрвэлүүдийн зураг гаргаж үзүүлснийхээ дараа хүүхэд тус бүрд нэжгээд харандаа бэлэглэхдээ:

	— Эцэг, багш, шавь гурван үеийг аварсан орос доктор Лопатин бэлэглэсэн юм. Ачит эмчийн ариун сэтгэлийн хайр хишгийг хаяж гээгдүүлэхгүйгээр ариг гамтай хэрэглэж яваарай. Үнсэн самбар үүгээр халагдав. Өсөх үеийн хийморь цог заль сэргэн мандах өргөн зам нээгдэж байна. Та нар тэр замаар авралын далай доктор Лопатин шиг ачтай хүмүүстэй үргэлж хамт явж эрдэм чадалтай, эр зоригтой хүмүүс болцгоож, эх сайхан орныхоо мандан бадралд гар бие оролцон гавьяат үйлсийг бүтээнэ гэдэгт би бүрэн итгэж байна гэхэд нь хүүхэд бүрийн царайд баярын гэгээ татаж:

	— Гялайлаа багш аа! гэж баярласан сэтгэлээ нэгэн зэрэг илэрхийлэв.

	 


XV. ХАЧИН ЮМ

	 

	Танхимын багш жигтэй сонин, сүүдэр зураг гаргаж байна гэсэн дуулиан ойр холгүй амархан тархаж хошуу тамгын төвийнхөн, үдшийн цагаар сургууль дээр ирж «Сүүдэр зургаа» үзүүлнэ үү гэдэг болов.

	Гэрийн хойморт татсан дөрвөлжин цагаан ямбуу дээр Юрийн галавын диплодок, стегозавр, плезиозавр зэрэг үлэг гүрвэлүүдийн дүрс тодрон гарахыг цугларагсад харахдаа:

	— Бие нь асар том атлаа толгой нь яасан жижигхэн юм бэ?

	— Юу иддэг, яаж цаддаг байсан бол?

	— Одоо эдгээр амьтад байдаг болов уу? Байвал хаана оршдог бол?

	— Ийм амьтан тэмээн дотор явж байвал яана?

	— Зүүдэнд ормоор зэвүүн амьтан байна хэмээлцэн шуугилдана.

	Амаржаргал амьтан бүрийн тухай тайлбарлан ярьсныхаа эцэст:

	— Олон зуун сая жилийн өмнө дэлхий дээр амьд бодис үүсэж хөгжсөн түүхийн нууцыг хүн алхам алхмаар тайлан мэддэг болсон юм.

	Дэлхийн бөмбөрцөг бүрэлдэн тогтсон алс холын тэр цагаас хойш газрын гадаргуу, ургамал, амьтан нэг янзаар байгаагүй, үргэлж хувьсан өөрчлөгдөж ирсэн гэдэг. Манай монголын говь нутгийг далай бүрхэж байсан үе ч бий. Тэр үед улирал дулаан, ус нь бүлээн, тэнгис далайн эргээр ургасан зөөлөн, шүүслэг ургамлын шигүү ой дотор олон зүйлийн мөлхөгчид амьдарч байв. Тэдгээрийн ул мөр, чулуужсан яс говь нутгаас олддог. Түүнийг зарим газар Лууны яс гэдэг.

	Юрийн галавын аварга гүрвэлүүдийн зарим нь өндрөөрөө 8˗9 метр, уртаараа 20˗30 метрт хүрдэг байжээ хэмээн үгээ төгсгөмөгц хошуу дарга Данзандорж:

	— Галав гэв үү? Галав юүлэхэд л энэ амьтад сөнөсөн байх нь уу гэж асуухад нь Амаржаргал:

	— Байнга хувьсаж ирсэн байгалийн нөхцөлд зохилдлого олсон амьтан амьдран үлдэж, зохилдлого олж чадаагүй нь сөнөсөн түүхтэй юм.

	Газрын хөрс болон амьд бодисын хөгжиж ирсэн үе шатыг галав гэж нэрлэдэг. Иймээс галав гэдэг тодорхой хугацааны тухай ойлголт юм. Галав юүлэх гэж шинжлэх ухаанд байхгүй гэж тайлбарлав.

	Сүүдэр зураг нь тэр цагт, тэр нутагт үнэхээр гайхамшигт "хачин юм" байжээ.

	Олон цөөн хүнд орой бүр сүүдэр зураг үзүүлсээр байтал нь гэрэл гаргагч бодис нь дуусаж аппаратыг ажиллуулах нөхцөлгүй болоход Амаржаргал сурагчдаараа дуу дуулуулах, шүлэг уншуулах, богино үзэгдэлт жүжиг тоглуулах зэргээр танхимд ирэгсдийг сонирхуулдаг болсон билээ.

	Нэг орой хошуу тамгын төвийнхнийг урьж "Харанхуй халагдаж бурангуй бутрав" гэсэн дуулалт жүжиг үзүүлэв. Энэ жүжгийн нэгдүгээр үзэгдэлд баян айлын бэр залуу бүсгүй Мядагмаа хадам эцэг эхдээ хавчигдаж, нөхөртөө зодуулж, эрх мэдэлгүй, эрийн боол, гэрийн зарц болсон байдал болон баян гэрийн эзэн гүзээн Дармаа, түүний эхнэр уцаар Чалчимаа, хүү сагсуу Дамбид нарын хатуу, харгис авир, ховдог шунахайг урнаар дүрсэлсэн байв.

	Залуу бэр Мядагмаа тулганы үнс авч суух зуураа халамжлан тэтгэж өсгөсөн хан буурал ааваа, элэг хөмрөн бойжуулсан, энэрлийн далай ээжээ мөрөөдөн:

	 

	Адуугаа хүсэн үүрсэнэ.

	Алаг бяцхан зүрх минь

	Ааваа санан хайлна.

	 

	Аргамаг хүлэг морь минь

	 

	Холч хангал морь минь

	Ижлээ хүсэн янцгаана.

	Хонгор жаахан бие минь

	Ээжээ санан гиюүрнэ.

	 

	Элгэн булгийн эхнээс

	Эмээлт морио усална даа.

	Эмтэн буурал ээжийгээ

	Эргэж золгохоор мордоно доо.

	 

	Харз булгийн рашаанаас

	Хазаарт морио усална даа.

	Хайртай буурал аавдаа

	Харьж очихоор мордоно доо

	 

	гэсэн дуу аялахыг нь хатавчинд чагнаж байсан сагсуу Дамбил сонсмогцоо гэнэт орж ирээд:

	— Чи юу гэж гиншээд байгаа юм. Үүний урьд оргож гүйсний чинь шан багадсан уу? Бас зуугдах санаа өвөрлөв үү гээд тулганы цогоос улайсан илүүр шүүрэн авч Мядагмаагийн хөлийн хурууг хайраад:

	— За ингээд заяа муут чи оргож яваарай, мөн ч хол гүйнэ биз гээд уйлан мэгширч, ухаан алдан унаж буй залуу бүсгүйн толгой руу өшиглөхийг үзэхдээ хошуу дарга Данзандорж:

	— Арай хэтрүүлж зохиосон юм биш үү гэхэд нь намын үүрийн дарга Буяндэлгэр:

	— Дүрээрээ л гарч байна. Ийм ч явдал мэр сэр байсан юм гэв.

	Жүжгийн хоёрдугаар үзэгдэлд Мядагмаа дээс барин доголсоор гарч ирээд хайлаас модны дэргэд зогсож:

	 

	Буурал хангайн оройгоос

	Будан сарнихаа байлаа.

	Булбарай миний зүрхнээс

	Бухимдал салахаа байлаа.

	 

	Төрөл арилжихаас нааш

	Төрсөн нутгаа буцахгүй нь

	Арилж дуусахаас нааш

	Амар заяа үзэхгүй нь.

	 

	Инж хүлэг морь минь

	Ижилдээ буцаж нийлээсэй.

	Энэлэлт багахан бие минь

	Эргэж гэртээ төрөөсэй.

	 

	Хатсан ясыг минь харж

	Харийн хүү ханаг дээ.

	Хөсрийн ясыг минь үзэж

	Хүний хүү амраг даа.

	 

	гэж дуулан эргийн ганц хайлаасанд эрээн дээс уяж байтал нь улаан бүчит хоёр охин гарч ирээд:

	— Эгч ээ! Та яаж байгаа нь энэ вэ? Тэмцэх хэрэгтэй. Тэмцвэл ялна. Ялалтыг тэмцлээр, гагцхүү тэмцлээр олж авна гэж ардын нам сургасан. Ардын гэгээн засаг мандаж Монгол орон даяар эрх чөлөөний улаан туг хийслээ. Хүн хүнээ дарлах ёс үүрд устгагдав. Эмэгтэй, эрэгтэй, ард бүхэн эрх тэгш аж төрөн амьдрах саруул сайхан цаг хэдий нь ирсэн шүү. Та нааш ир. Бидэнтэй хамт яв. Хамтын хүчээр харгис бурангуй эс, дарлал мөлжлийн үндсийг тасалж бид чадна гээд Мядагмааг дагуулан явав.

	Жүжгийн гуравдугаар үзэгдэлд Улаанбаатар хотод бичиг үсгийн түр курст суралцаад нутагтаа буцаж улаан гэрийн эрхлэгч болсон Мядагмаагийн амийг хорлохоор сагсуу Дамбил гэтэж байтлаа энгэр дээрээ улаан таван хошуу тэмдэг зүүсэн хүмүүст баригдаж өчиг мэдүүлэг өгч байгааг үзүүлжээ. Сагсуу Дамбил Мядагмааг хорлохоор завдахдаа ганцаараа биш, хорон санаат хань хамсаатантай байсныг нь аятайхан харуулсан учир үзэгчид «Ёстой л дайснууд юм даа» гэж ярилцсаар тархав.

	 


XVI. БҮРЭЭН ДУУГААР

	 

	Танхим нээгдэх ээлжит өдөр, 9 дүгээр сарын нэгэн, алтан намрын нарлаг өглөө бүрээн дуу уянгалан хангинамагц зэрэгцээ арван хоёр гэрийн өмнөх талбайд бүх сурагчид жагсав. Мөн энд хошуу тамгын төвийнхөн цугларсны зарим нь зогсож зарим нь сууж байгаа харагдана. Жагсаалын баруун жигүүрээс улаан бүчит хүүхэд урагш хэд алхан, ардын хувьсгалт намын үүрийн дарга Буяндэлгэр, хошуу дарга Данзандорж, захирал багш Амаржаргал нарын өмнө очиж ёслон сурагчид бүрэн жагссаныг илтгэсний дараа Амаржаргал:

	— Хүндэт нөхөд өө! Ноднин тавхан сурагчтайгаар нээгдэж байсан манай танхим өнөөдөр тавин сурагчтайгаар хичээлийнхээ хоёр дахь жилийг эхэлж байна. Удахгүй танай хошууны бичиг үсэг мэддэг хүмүүсийн тоо хэд дахин өснө Он жил улирах тутам үсэг бичиг мэдэгчдийн тоо улам улам нэмэгдсээр удахгүй мөдхөн ойроор хэлбэл энэ хошууныхан бүгдээрээ, алсаар яривал нийт монголчууд цөмөөрөө, бичигтэн болохоор үл барам, эгэл малчны үр хүүхдүүдээс эрдэмтэн, мэргэд тодорч, төр улсаа жолоодно.

	Хоцрогдсон монгол дэвшилт монгол болж алтан соёмбот тугийг маань дэлхийн улс бүхэн таних цаг ирнэ гэх зэргээр товчхон үг хэлээд танхимын хоёр дахь хичээлийн жил нээгдсэнийг мэдэгдэхийн сацуу бүрээ хангинан, бөмбөр нижигнэж пионерууд хоолой нийлүүлэн «Алсын их улирлыг авцгаах багачууд мөн өө бид» гэж дуулах, дууны цуураа нь өөдөө өндөр тэнгэрт, хажуу тийшээ хангай дэлхийд харван хүрэх мэт санагдана.

	Хан уулын хошууны нутагт энэ зун ган болж булаг шанд хатсанаас хошуу тамга болон танхим худаг түшиж Баянголын хийдийн дэргэд буусан байлаа. Намрын наранд нуруугаа ээж гэрийнхээ гадна сууж байсан хувилгаан лам пионерын бүрээ хангинахыг сонсоод:

	— Цаана чинь Ландарма чарлаж байна гэхэд дэргэд нь байсан лам Гэлэгравжаа:

	— Танхимын бүрээний дуу хангинаж байна гэхэд хувилгаан:

	— Тэр бүрээ гэдэг чинь ёстой Ландарма болж байна. Түүний чарлахад манай зарим хуврагууд гүйлдэж очоод буцаж ирэхээ байлаа.

	Тэрс номын Амаржаргал гэгч намайг муу хэлэхээр үл барам бурхны номлолыг хоосон чанарын сургаал гэж лам, хуврагуудад таниулдаг гэнэ. Түүний үгэнд орж нэлээд хуврагууд хийдээс хөндийрлөө. Ингэж шашинд дайсагнаж байгаа этгээдийг зүгээр хараад сууж болохгүй.

	— Шинэ цаг ирж байгааг хувилгаан ламтан та харж байгаа биз дээ. Хүүхэд багачууд танхимд сууж үндэсний бичиг үсэг сурах нь тэдэнд ч, улс оронд ч хэрэгтэй биш үү?

	— Аа тийм үү? Гэлэгравжаа чи чинь буруу таширлан бас л хар болох гэж байгаа хүн шив дээ. Сахил санваараа орхивол сайнаа үзэхгүй шүү гээд хувилгаан ухасхийн босож өргөөнийхөө зүг алхах зуураа үзэн ядсан ширүүн харцаа өөдлөн дэвших тавилантай бүхэнд тусгана. Түүний ширвэн харах нүдний буланд алтан харгана үхэрт тэгнэн яваа хүмүүс үзэгдэхэд бүр ч цухалдаж:

	— Догшин газрыг хөндөж болдоггүй л сан. Юу л болдог бол доо гэхэд Гэлэгравжаа:

	— Танхимын даамал харгана тарьж байгаа гэнэ билээ.

	— Юуны дарга даамал байх вэ. Тэр чинь ёстой л шарын шашны дайсан Ландарма биеэрээ мөн дөө. Түүний нүглийн сав нь дүүрэх цаг мөдхөн ирнэ дээ гэсээр хувилгаан лам гэртээ оров.

	Танхимын хоёр дахь хичээлийн жилийн нээлтийн цуглаанд оролцогчид сурагчдын дуулах, жагсан явахыг сонирхон харж зогсох зуураа:

	— Энэ танхим гэдэг чинь өргөжиж өөдлөх төлөвтэй байх шив.

	— Танхимын хүүхдүүд сүрхий хийморьтой, золбоотой харагдаж байна шүү.

	— Миний охин ном сайн уншдаг, бичиг бичдэг болсон байна.

	— Танхим гэдэг ер нь сайн сайхан юм гарч ирэх нь дээ.

	— Энэ Амаржаргал тун сүрхий, ухаалаг, ажилсаг, хүүхдэд халамжтай бүсгүй юм. Багш хүн ийм л байх ёстой гэх зэргээр ярилцана.

	Багш нарыг бэлтгэх сургууль төгсгөөд дагавар багшаар томилогдон ирсэн Лхажавт нэгдүгээр ангийг даалган, хоёрдугаар ангийг Амаржаргал өөрөө хариуцсан байв.

	Энэ хоёр багш сурагчдаа ор дэртэй, хөвөнтэй хөнжилтэй болгох, гэрүүдэд зуух барих санал гаргасныг нь Хан уулын хошуун дахь намын үүрийн дарга Буяндэлгэр сайшаан угтаж хошуу төвийн эмэгтэйчүүдээр хөвөнтэй хөнжил оёулж, Ховд хотоос банз авчруулан сурагчдыг модон ортой болгов. Эвдэрсэн суварган туйпуу авч зуух барих гэхэд нь хийдийн хувилгаан лам «Эх болсон зургаан зүйл хамаг амьтны тусын тулд бие, хэл, сэтгэлээ зориулсан санваартан бид ариун шүтээнийг нүгэлтний хөлд гишгүүлэхгүй» гэж уурласан бөгөөд намын үүрийн дарга Буяндэлгэр «Олны шүтлэгтэй холбоотой юманд болгоомжтой хандах хэрэгтэй» гэсэн учир гэр бүхнийг зуухтай болгох гэсэн хүсэлт нь энэ удаа биелсэнгүй.

	Танхим хийдийн дэргэд суурьшсаны улмаас зарим хүүхдүүд ахындаа, авгындаа очно гээд хийд дээгүүр хэсүүчлэн хуврагуудтай зодолдож үг ярианд орох зэрэг бэрхшээл гардаг байсан боловч өсөх үеийг эрдмийн орд руу уриалан дуудагч бүрээн дуугаар нийт сурагчид хичээлдээ цугларч «Ариун улаан цусандаа ардынхаа хувьсгалыг шингээж, ариун уураг тархиндаа ардын боловсролыг хөгжүүлье, бэлхэн ээ» гэж дуулах пионер багачуудын дууны цуурай Баянголын хөндийгөөс хальж өрнө, дорнын уулсыг даван одсоор л байв.

	XVII. ОЧИР ГҮЙЛГЭСЭН НЬ

	 

	Аймгийн хувьсгалт залуучуудын эвлэлийн товчлох хорооноос насанд хүрэгсдийг бичиг үсэгт сургах курсийг танхимын дэргэд нээж дагавар багш Лхажаваар бичиг үсгийн хичээл заалгаж эхэлснээс хойш арваад хоногийн дараа курсийн даамлаар урьд зайсан Пунцагдаш гэгдэж явсан, богинохон шодгор гэзэгтэй хар хүн томилогдон ирж курсийнхнийг байн байн хуралдуулдаг болов. Хичээлийн дараа эхэлсэн хурал нь шөнө дунд болтол үргэлжилдэг байв. Чухам юу хэлэлцэж ийнхүү удтал хуралддагийг нь Амаржаргал сонирхон:

	— Та бүхэн өчигдөр яасан удаан хуралдсан бэ?Ямар асуудал хэлэлцэв дээ гэж асуухад нь Пунцагдаш:

	— Люмпен борлитарын тухай эд нарт би илтгэл тавьсан юм. Люмпен гэдэг хөл нүцгэн гэсэн үг гэж хариулав.

	— Хөл нүцгэн явуулах гэж байгаа юм биш биз дээ?

	— Явуулсан ч яадаг юм. Люмпен борлитар нар хувьдаа өмчлөх юу ч үгүй байх ёстой. Гэтэл хүүхнүүд торгон дээл, угалзтай ээтэн гутал өмсөөд алтан бөлзөг зүүж, гоёж ирсэн байна. Энэ болбоос Марксын сургаалын нүдэнд шороо хаяж байгаа хэрэг.

	— Та арай эндүүрч байх шиг байна Би эндүүрэхдээ яагаа вэ?

	— Люмпен пролетари гэдэг үгээгүй ядуу боловч зохион байгуулалттай улс төрийн тэмцэл хийж чадахгүй, хэрмэл, тэнэмэл амьдралтай хүмүүсийг хэлдэг гэж би сонссон. Энэ үгийг курсийнхэнд хэрэглэж болохгүй байх шүү.

	— Чи болбоос багш хүн, багш багшдаа танхимын дарга даамал хүн. Гэтэл мөрдөх сургаалаа мэдэхгүй байдаг чинь тун ч харамсалтай байна.

	— Люмпен пролетари болгож байна гээд хүнийг хөл нүцгэн явуулбал Пунцагдаш гуай, та улс төрийн алдаа хийх болно шүү.

	— Юу хийхээ би мэднэ. Чамаар заалгаж засаглуулдаг нь биш гэж Пунцагдаш сүрхий уурлан догшин дүр үзүүлэв.

	Тэгээд курсийнхнийг хуралдуулах бүрдээ Пунцагдаш:

	— Та нар бол жинхэнэ хол нүцгэн борлитар нар учир бүх хөрөнгө хогшлоо нэгтгэж нийлүүлээд улсын сангаас хооллож, хувцаслаж, өөртөө өмчилсөн юу ч үгүй байх ёстой гэж номлон алтан бөлзөг, сувд даруулга бүхий хүнийг:

	— Чи болбоос ёстой л нударган баян, устгавал зохих ангийн төлөөлөгч биеэрээ мөн байна гэж зандардаг байв.

	Энэ мэтээр түүний аашлан авирлахаас төвөгшөөж курсийнхэн бушуухан л нутаг буцах арга замыг сүвэгчлэхийн зэрэгцээгээр бөлзөг, ээмэг зэрэг үнэт эдлэлээ нуун далдалж, өнгөтэй өөдтэй хувцсаа хүртэл өмсөхгүй, үс гэзгээ засахгүй, үргэлж айж байх болов.

	Курсийнхний санал сэтгэлийг алдагдуулсан буруу ажил ийнхүү үүсгэгдэж байгаа тухай намын үүрийн даргад Амаржаргал захидал бичиж явуулаад байтал нь курсийн сонсогч Цэрмаа сандрангуй орж ирээд:

	— Алтан бөлзгийг минь хулгайлчихлаа гэхэд нь:

	— Хэн хулгайлчихаа вэ?

	— Танай танхимын хүүхэд л авсан байлгүй.

	— Хэзээ, хаанаас алдав?

	— Өчигдөр орой үгүйллээ. Дэрэн доороо хадгалдаг байсан юм.

	— Хүүхэд авсан гэдгийг та яаж мэдсэн юм?

	— Өөр хэн авах вэ. Хүүхэд л авсан биз. Хулгайч хүүхэд байна.

	— Хулгайч хүүхэд байна гэж та яаж мэдсэн юм бэ?

	— Танай танхимын сурагчдаас хэн нэг нь хулгайлсан байхаас зайлахгүй.

	— Манай сурагчид та нарын гэрээр ордог байсан уу? Орж, гарч байхыг нь та харсан уу? Ямар ч эд мөрийн баримтгүйгээр хүүхдийг гүтгэж болох уу? гэж Амаржаргалын асуухад тэр бүсгүй хариу хэлэх үгээ олохгүй уйлагнан сууж байгаад гарч одмогц тэд нарын яриаг сонсож суусан галч Гонгор Амаржаргалд ойртон ирж:

	— Дарга сургагч аа! Хулгайчийг тун амархан олж болно шүү гэж шивгэнэв.

	— Яаж олох юм бэ?

	— Очир гүйлгээд олчихно.

	— Хэн очир гүйлгэх юм

	— Би ч гүйлгэж чадна. Гагцхүү очир барих хүнийг олох хэрэгтэй гээд түүний гарч одсоны дараа Амаржаргал, Лхажав нар очир гүйлгэнэ гэдэг чухам ямар заль мэх байдгийг туршиж үзэхээр ярилцав.

	Ингэж ярилцсаны дараа өдрийн өглөө Амаржаргалын гэрт галч Гонгор, тогооч Дагва, багш Лхажав, Гонгорын эхнэр Чанцал, Цэрмаа нар цугларсан байлаа. Галч Гонгор:

	— Очир гүйлгээд л алдагдсан бөлзгийг хаа л байгаа газраас нь олно, амархан олно, биедээ авч байвал хулгайч нь ч баригдана, гагцхүү очрыг гахай жилтэй хүн барих номтой. Гахай газарч гэдэг шүү дээ гэхэд нь Лхажав:

	— Би гахай жилтэй, би барья гээд босон зогсоход Гонгор:

	— Сайн бариарай. Алдаж тун болохгүй шүү гээд Лхажавын баруун гарт хонхны очир атгуулаад өврийн ном гарган аман дотроо уншиж хааяа «яв», «олж ир» гэж зандравч Лхажав огт хөдлөх янзгүй байхад Гонгор:

	— Лхажавын нас, жил, төрсөн од гариг нь огт тохирохгүй байна, гахай жилтэй ч хүн биш бололтой, өөр хүнээр бариулаад үзье гэв Лхажав хонин жилтэй атлаа гахай жилтэй гэж зориуд худал хэлснээ санаж үнэхээр гахай жилтэй хүн баривал гүйдэг байх нь уу? Хачин юм даа гэж нэг үе эргэлзэн гайхавч үүнд ямар нэг мэх, гох байх нь зайлшгүй, нарийн учрыг олох нь чухал хэмээн бодно.

	Танхимын сурагчид, курсийн эмэгтэйчүүдийн дотор гахай жилтэй хүн байлгүй яах вэ. Үнэхээр гахай жилтэй хүнийг олоод очрыг нь бариулбал Гонгорын гууль нь бүр ч ил цухуйх биз ээ гэж бодоод Амаржаргал:

	— Гонгор гуай аа! Гахай жилтэй хүнийг олж авчрах уу? гэхэд нь Гонгор:

	— Манай эхнэр Чанцал гахай жилтэй юм. Түүний барьсан очир амархан гүйдэг. Ноднин жил хэд хэдэн хулгайг илрүүлсэн юм даг. Чанцалаар бариулаад үзье гээд хонхны очрыг эхнэртээ бариулан зогсоогоод уншлагаа уншив. Чанцал нэлээд удаан хөдлөлгүй зогсож байснаа гэнэт салганан чичирч, очиртой гартаа хөтлөгдсөн байдалтай урагш ухасхийн гадагш гарч гүйсээр хийдийн хойд гүвээн дээрх суварган хүрч бөхөлзөхөд нь алаг нүдээ анин харан монгол, төвд нь үл мэдэгдэх үгсийг аман дотроо бувтнаж байсан Гонгор суваргын зүг нүд салгалгүй ширтэж:

	— Тэнд нэг учир ургалаа. Нуусан юмыг олсон байж магад гэв. Удалгүй Чанцал буцаж ирээд алтан бөлзөг үзүүлэн:

	— Энэ мөн үү гэхэд нь Цэрмаа:

	— Мөн. Миний бөлзөг яг мөн гэв. Түүнээс хойш «Гонгор галч далдын юмыг мэддэг далан шидтэй, мэргэн хүн, хүүхэд гаргадаггүй эмэгтэйчүүд Гонгороор гэдсээ илүүлбэл тэр даруйдаа хүүхэд олдог» гэх зэрэг цуу яриа дэлгэрэхэд Амаржаргал сурагчдаа хуралдуулан:

	— Алдагдсан бөлзгийг суварган дээрээс оллоо гээд Чанцалыг ирмэгц бид тэнд нь очиж үзсэн бөгөөд суваргын эргэн тойронд түүний шинэ мөрөөс өөр ойрдоо хүн явсан мөр ул огт байгаагүй. Иймээс бөлзгийн хулгайч Гонгор өөрөө байсан нь мэдэгдсэн юм. Гонгорт ямар ч ид шид байхгүй. Өөрийгөө мэргэн гэж цуурхуулан ашиг хонжоо олох зорилгоор эхнэртэйгээ хуйвалдан энэ хэргийг үүсгэжээ.

	Энэ мэтээр ард түмнийг хууран мэхэлж мэргэн цэцэн гэсэн нэр олдог зальт этгээдүүд байдаг гэж Амаржаргалын ярихад сурагчид:

	— Гонгор галч чөтгөр Гэндэний өрөөсөн бөөр байжээ гэсээр тархав.

	 


XVIII. ҮҮРИЙН ЦОЛМОН МИШИЛЗЭНЭ

	 

	Говь газрын зуны орой өвөрмөц онцлогтой байдаг. Өндөр дээрээс төөнөн халгах үдийн нарны халуун илч буурч бүгчим агаар сэрүүн урсгалаар шинэчлэгдэнэ. Эргэн тойрны гүвээ толгодыг бүрхэн хучиж нүүгэлтэн долгиолсон цэнхэр будан замхарч тэнгэрийн хормой холдон орчлон дэлхий уудам болон тэлэх мэт санагдана. Алтан харганын хумбан навчсыг үл мэдэг эрвэлзүүлэх үдшийн зөөлөн салхи хэдийн цэцэглэн дэлгэрсэн таана хөмүүлийн таатай сайхан үнэрийг авчрахын сацуу бадарганы ёроолд нөмрөг донгодож эхлэв. Бяцхан энэ шавж бие бялдар хэдий ялихгүй боловч нэгэн нь нөгөөтэй дуугаа авалцан хоёроос дөрөв, дөрвөөс найм болсоор түг түмээрээ хөг нийлүүлэн дөрвөн зүг найман зовхис бүхэнд шаагин исгэрэх чимээ нь өргөн талыг бүрхэн цуурайтна. Элсэн өнгөт чогчиго үүгээр түүгээр нисэн буун саваагүйтэх зуураа чиг чиг шуухирч алаг сүүлээрээ даллах нь «Сэрүү татлаа босоцгоо» гэсэн дохио боллоо.

	Өдрийн ичээнд амсхийсэн амьтан бүхэн нойрноос сэрсэн боловч говийн амьдрал идэвхжих энэ цаг удсангүй. Жаргах нарны гал улаан, алтан шар, хүрэн ягаан, шингэн саарал олон өнгийн туяан сүүл эргэлдэн хөврөлдөн мушгирсаар өрнө уулын цаагуур далд орсноос хойш удалгүй огторгуйн алсад од гялалзан түгэв. Дараа нь саран гарав.

	Мандсан сарны гэгээн туяанд Дөргөн нуурын усны мандал аяархан бөгөөд намуухан яралзах нь түмэн жилийн давлагаа долгионд цохигдсон зовлонт эргээ энэ нэгэн орой амраахыг хүссэн мэт. Өдрийн цагт үймэн займж дуу шуугиан болж байдаг усны шувууд ч анир чимээ алга. Бодвол, нуурын гүнд холын од мичид тусаж талд түлсэн мянган түүдэг шиг гялалзахыг тэд сонирхон харж хос хосоороо шивнэлдэн хүүрнэлдэж суугаа бололтой.

	Хот айлын тэргэн дээгүүр хааяа сарьсан багваахай эрвэсхийн өнгөрөх боловч жигүүрийн шуугих чимээ үл сонсогдох нь усанд загас гүйхийн адил. Ер орчин тойронд нам гүм, зуны сэрүүхэн, намуухан, тунгалаг шөнө байв.

	Сүүдэртэйгээ зэрэгцэж сүүмэлзэн бууралтах бут сондуул жирийсэн Хуурай шалын дэнжээр зөрөг зам тодхон зурайвч түүгээр зорчих юмны бараа алга. Гэвч тэр чигт хээрийн тогоруу дарруу дарруу гэж аялан, эгшин зуур анир тасрах нь замаар явсан хэн нэгэн тэд нарын шөнийн тайван байдлыг алдагдуулав бололтой. Удалгүй хотны нохой хуцаж морины төвөргөөн сонсогдон халуун цагт сэрүүг хүсэж өндөр дэнжийн оройд буусан айлын гадаа бараавтар морьтой нэгэн хүн ирэв.

	Зочныг угтан гарсан охин Чимэг мөдхөн эргэж:

	— «А» багш аа. Тантай хүн уулзъя гэж байна?

	— Хэн бэ?

	— Зоригт ах л байна.

	— Зоригтыг ор, айраг уу гэхгүй яагаа вэ гэж гэрийн эзэн Жамбалын хэлэхэд:

	— Багштай уулзах хэрэгтэй гээд орж өгөхгүй юм байна шүү гэж Чимэг хариу хэлэв. Зоригт гэхийг сонсмогц Амаржаргалын хацар дээр ягаан толбо үүсэж бушуухан гарч одов.

	— Зоригт ч уул нь зүгээр л хүүхэд юм сан гэж Жамбал эмгэн тийш дуугарахад:

	— Овооны найраас хойш үүгээр үргэлж ирээд байдаг боллоо шүү дээ гэх хариу сонсогдоно.

	Жамбалын охин Чимэг багшийнхаа хойноос гарахыг завдахад «Байг хүүхээ, хүний ярилцахад саад бүү хий» гэж ээж нь хориглов. Тугалын хашаа түшин зогсох хоёр хүн шөнийн тунгалагт тодхон харагдана.

	— Би эртхэн ирэхийг хичээсэн боловч морио барих гэж адуугаа эрсээр оройтлоо.

	— Овооны найран түрүүлдэг морио бариа юу?

	— Үгүй, өөр морь барьсан.

	— Морь барьж юманд явах нь уу?

	— Үгүй гээд Зоригт мартсан юмыг санаж ядах мэт түгдрэн зогсохыг Амаржаргал ажиглаж, асууж сурмаар юм санагдсан боловч хойш тавихаар шийдвэрлэн:

	— Сайхан шөнө байна шүү гэв.

	— Тийм ээ үнэхээр сайхан, өдөр шиг саруулхан, энэ насандаа ийм сайхан шөнийг үзээгүй юм шиг санагдана. Намуухан, сэрүүхэн, тунгалаг, холын бараа илхэн. тэртээ айлын хот алган дээр шиг тодхон харагдаж байна.

	— Тийм ээ, би ч ийм сайхан шөнийг анх л үзэж байгаа юм шиг санагдана.

	— Амаржаргал аа! Зүүн хотонд хүүхдийн үс авсны найр болох юм гэсэн. Хоёулаа очих юм биш үү?

	— Жамбал гуай юу гэх бол? Морио тавьж орхио биз дээ.

	— Чи өөрөө Жамбал гуайд хэлбэл хаанаас дургүйцэх вэ дээ. Морь эмээллээд өгнө шүү дээ.

	— Харин л дээ, орой болчхов уу даа. Би маргааш буцах санаатай байна. Сургууль эхлэх цаг ойртлоо. Энэ жил сурагчдын тоо далан тав хүрнэ. Хөөцөлдөх ажил их бий.

	— Өнөөдрийн найрт олон хүн цугларах ёстой. Чиний сурагладаг Дэмчигийнхийг ч мэдэх хүн дайралдаж магадгүй шүү дээ.

	— Морь нь ойр байгаа юм болов уу даа гээд Амаржаргал явах эсэхийг шийдвэрлэж ядсан байртай дуугүй болов.

	Зоригт Амаржаргалын мөрөн дээр гараа аяархан тавьж түүний дотоод бодлыг чагнахыг хүссэн мэт бөхийсхийн хоёр залуу нүүр нүүрээ ширтэлцэн нэгэн хэсэг бодлогошрон зогсов. Амаржаргалын идрийн жавхаа царайд жаргалт амьдрал, итгэлт сэтгэлийн туяа цацарч түүний усгал хархан нүдэнд сарны гэрэл тусав. Үгээр биш боловч үнэн сэтгэлийн харцаараа «Хоёул мордъё. Насны залууд найрын дуу сонсъё. Сарны тунгалагт цоморлог дэлгэхийг харъя. Хэлтийсэн сэтгэлийг минь хөсөр унагалгүй хэзээд элгэндээ хадгалж яваарай» гэхийг нь Зоригт бүрэн ойлгосноос булгилан тэмүүлэх идэр зүрхнийхээ цохилтыг морины төвөргөөн гэж сэрдхийн эргэв. Гэтэл шөнийн нам гүм эевэргүү сайхан хэвээр, хос залууг мөнгөн сар нүд салгалгүй ширтэнэ. Харин тэдний дэргэд биш тэртээ алсад морин төвөргөөн үнэхээр сонсогдож «Арван тавны сар нь ай хө агаар тэнгэртээ дэнлүү дээ ай хө» гэх баясгалант залуучуудын цээлхэн хоолой баяр хөгжилтэй цуурай татан хангинаж Дөргөн нуурын дорнод өндөрлөгт галын оч гялсхийв. Тэнд дэгжих үеийн найр, дэвших залуусын наадам эхэлжээ.

	Удалгүй Жамбалынхны хотноос хоёр хүн мордож хатируулан явсаар харганат хөндийг туулж саран дор сүүдэртэх шовх толгойн ар хөтөл дээр гарахад нь их нуурын мандал арчсан толь мэт цэв цэлийн замаг амтагдаж чийг даасан зөөлөн салхи тэдний нүүрийг илбэн угтав. Нуурын хөвөө дагаж хөвсийх хөөсөн цагаан эмжээр тана мэт гялалзах бөгөөд хааяа мяралзан чичирхийлэх нь ус долгилсныг мэдэгдэх тэмдэг болно.

	Эргийн зөөлөн элсэн дээр амарч хэвтсэн галуу шувуу морьтой хүнээс зайлж сэмхэн ус руу орох нь харагдана. Зэгсэн дотроос цочин ниссэн бөднө, зорчигчдын өмнүүр дүүлэн агаарт шумбаж майлан бархирахаас морьд хажуу тийш холби үсрэхэд арайхан эмээл дээрээ тогтсон Амаржаргал мориныхоо амыг татаж суудлаа засах зуур:

	— Яасан муухай дуутай шувуу вэ? гэхэд

	— Манай энд үүнийг Майлагч бор гэдэг юм. Бас бөднө гэж нэрлэдэг ч газар бий байх аа Намагтай газар байдаг. Голдуу үдшийн бүрийгээр нисэж хонь шиг майлдаг хачин шувуу шүү гээд олом чинь чанга байгаа даа гэж Зоригтын асуухад:

	— Зүгээр зүгээр, чанга байна гэж Амаржаргал хариу хэлээд сургуульд байхдаа янз бүрийн шувууны нэр сонссон боловч тэдний олонхыг нүдээр үзээгүйг санаж, нутгийн хүмүүсээс эндэхийн жигүүртний нэрийг мэдэж авахын чухлыг сэтгэлдээ тэмдэглэж явтал нь:

	— Чи энэ шувууг урьд үзсэн үү? гэж Зоригт асуув.

	— Манай түмэн бодисын багш бөднө шувууны өнгө, орших газрын хөрстэй ижил байдаг гэж заадаг сан. Ингэж нэрийг нь дуулснаас биш энэ шувууг үзээгүй гэж Амаржаргал хариулав.

	— Сургуульд шувууны тухай юунд заадаг юм бэ? гэж Зоригтын гайхан асуухад:

	— Зөвхөн шувууны тухай биш, ер нь газар дэлхийн бүхий л адгуусан амьтан, жигүүртэн шувууд, ургамал бодисын амьдрах ёс, тухайлбал үржих өсөх, амьсгалах, хооллох зэргийг түмэн бодисын хичээлд үздэг юм гэж Амаржаргал тайлбарлав.

	— Би сургуульд орж эрдэм ном сурах юм сан гэж бодох л юм. Гэтэл яах учраа олохгүй байсаар сар жилийг өнгөрүүлж байна гэж Зоригт Амаржаргал тийш харж түүний юу хэлэхийг хүлээв Хүсэл байвал зориг гарна. Зорьсондоо заавал хүрэх хэрэгтэй. Хийе гэснээ хийж, бүтээе гэснээ бүтээж, санаснаа заавал биелүүлдэг хатуужил зоригтой хүн ямар ч бэрхшээлийг давж чаддаг юм. Сургуульд явах нь зүйтэй. Идэр насандаа эрдэм сурахаас илүү сайхан юм юу байх вэ гэж Амаржаргалын хэлэхийг Зоригт сонсохдоо сургуульд орох сон гэх түүний хүсэл нь ч улам нэмэгдэв.

	Тэр нэгэн орой овоо тахилгын найрын дараа «Бядан явагч бялзуухай» өгүүллэгийг Амаржаргал сонин дээрээс уншиж өгснийг санаж, «Бичиг мэддэг бол юутай сайхан билээ гэж Зоригт бодлогошрон явна. Бас танхимын багш эрдэмтэй бичигтэй хүний дэргэд А үсэг гаргахгүй, арвын тоо танихгүй байх нь ичгүүртэй санагдана. Гэвч эрдэм сурах туйлын хүслээ хэрхэн биелүүлэх арга замыг мэдэхгүй тулгамдах ажээ.

	Зоригтын бодлыг тааварлан мэдсэн шиг Амаржаргал түүн тийш хандаж:

	— Сургуульд явахыг үнэхээр хүсвэл олныг бодож сэтгэлээ хоёрдуулах хэрэггүй, Есдүгээр сарын нэгний өдөр Улаанбаатар хот орох хэрэгтэй гэхэд нь:

	— Заавал Улаанбаатар орох уу? Хошуу тамгын танхимд орвол яасан юм бэ гэж Зоригт асуув.

	— Хошууны бага сургуульд энэ жил арваас доош насны хүүхдийг элсүүлнэ шүү дээ гээд Амаржаргал жолоогоо татасхийн ташуураа өргөхөд унасан морь нь урагш ухасхийн алхаагаа хурдасгав.

	— Танхимд орж жинхэнэ сурагч бололгүйгээр таны зав чөлөөг харгалзан бичиг заалгаад байж болохгүй юу гэсээр Зоригт морио ташуурдан зэрэгцэн ирэхэд Амаржаргал хариу хэлэх үгээ олохгүй тулгамдаж нэг хэсэг дуугүй явав.

	Багш Амаржаргал сургуулийн завсарлагаагаар сурагч Чимгийнд ирж хэд хоног амрах зуураа овоо тахилгад явж Зоригттой танилцсан юм. Түүнээс хойш Жамбалын хотоор Зоригт хэд дахин ирж Амаржаргалтай уулзсан боловч тэдний яриа адуу мал ус бэлчээрийн төдийхнөөс хэтэрсэнгүй билээ.

	Харин Амаржаргал Зоригтыг хүсэн хүлээх мэт алс зурайх замаар давхин яваа хүний зүг саравчлан харж «Морь нь мөн үү, биш үү» гэж таньж ядан зогсдог болсон ажээ. Байн байн уулзахыг залуу хос харилцан хүсэх болсон авч, бичиг заалгаж байя гэсэн асуултад санамсаргүй тулгамдаж «Үгүй» гэх үү? «За» гэх үү? Чухам юу гэж хариулах нь хэцүү байв.

	Амаржаргалын дув дуугүй болчиход болчимгүй юм дуугарчхав уу даа? гэж Зоригт ч сэтгэл зовон явтал:

	— Би өөрөө сургуульд явах санаатай, удахгүй нутаг буцах байх аа гэж Амаржаргал ам нээв.

	— Танай нутаг хаана юм бэ? гэж Зоригтыг асуухад:

	— Миний нутаг ч хол доо. Хэрэв сургуульд явбал Улаанбаатарт очно. Улмаар Москва ч юу магад гэхийг Зоригт сонсмогц «Хамт явъя» гэмээр санагдсан боловч хэлтийсэн сэтгэлээ хэтэрхий шууд илчлэхээс болгоомжлон тойруу замаар тодотгохыг хичээж:

	— Танай аав ээж Улаанбаатарт байдаг уу? гэхэд нь:

	— Ээж минь буй. Аавыгаа хаа байгааг мэдэхгүй гээд Амаржаргал сүүрс алдаж дуугүй болох нь дахин үүнийг бүү дурд гэсэн дохио мөнийг Зоригт тааварлан ойлгож:

	— Таны сураглаад байдаг Дэмчигийнх чухам таны юу болох вэ?

	— Тэднийд миний охин байгаа юм Тэр нь... гээд үргэлжлүүлэх гэсэн үгийг нь тасалж:

	— Та чинь тэгвэл гэр бүл болсон юм шив дээ гэж Зоригт гэнэт асууж орхиод, яаран ам нээв үү дээ гэж гэмшин даруй дуугүй болж Амаржаргалын цааш юу ярихыг хүлээв.

	Зоригтын асуулт чухам хаашаа хандаж байгааг Амаржаргал ухамсарлаж ус үзээгүй байж гутал тайлна гэдгээр танихгүй шахам байж хамаг явдлаа хэлэх нь дэмий гэж бодон яриаг өөр сэдэв рүү хандуулахаар:

	— Дэмчиг өвгөний тухай ямар нэгэн сураг сонсов уу? гэж асуухад:

	— Хэдэн жилийн өмнө тийм айл энд нутаглаж байгаад Богдын хүрээ нүүсэн. Сүүлийн жилүүдэд энэ нутагт үзэгдээгүй. Харин Нарванчин хийдийн орчмоор саявтар сураг гарч байна гэж манай аав ярьж байсан гэж Зоригт хариулав.

	Хос залуу энэ мэтчилэн хол ойрын явдлыг харилцан ярилцсаар хот айлд ойртон ирэхэд хэдэн том хар ноход тэднийг угтан боргов. Амаржаргалд хандаж хэлмээр үг, түүнээс асуумаар юм бишгүй олон байх шиг Зоригтод санагдавч хоёулхнаа учрах энэ өдрийн цаг дуусаж наргиж бужигнасан олон залуучуудын дунд тэд нар оров.

	Гийчид зочид гэр дүүрэн, хүн бүхний царайд хөөр баярын гэрэлтэй, хундага дүүрэн сархад цалгилуулж хул дүүрэн айраг бялхалзуулж дуу хуур болно. Уртын дуу уянгалуулан аялахад олон бүгд угтан авч түрнэ. Хөдөө нутгийн эгэл гэрийн наадам найрыг Амаржаргал анх үзэж сонирхов. Нутгийн залуучууд ч эмэгтэй хүн эрдэм ном эзэмшиж хошуу танхимын багш болоод явааг харахдаа үлэмж гайхна.

	Дуу дуулах ээлж ирэхэд Амаржаргал өөрийн зохиосон «Соёлын оч» гэдэг шүлгээс хэдэн бадаг уншсаны гол утга нь нарны эрт, насны идэрт эрдэм номд шамдаж эх орныхоо эрхэм үйлсэд зүтгэцгээе гэсэн байв. Энэ шүлэг хөгшин, залуу хүн бүхний сэтгэлд таалагдав. Найрын залуучууд Амаржаргалыг үдшийн турш нүд салгалгүй ширтэж хөдөлгөөн бүхнийг нь ажиглах нь Зоригтын санаанд төдийлөн таалагдсангүй. Амаржаргал энэ жил арван есөн нас хүрч хармагийн шүүс түрхсэн мэт бумбагар улаан хацартай, хаданд ургасан мойлны адил усгал хархан нүдтэй, Хан уулын энгэр мэт тэнүүн цэлмэг магнайтай, хал мэргэний өд адил гил хар үстэй, үнэхээр сэтгэл булаам сайхан бүсгүй болсон ажээ.

	Шөнө дунд өнгөрөөж найрынхан тарав. «Дэмчиг өвгөнийд хүүхэд минь бий» гэж Амаржаргал чухам юу хэлснийг буцах замдаа дахин лавлан асууна гэж Зоригт бодож байсан боловч тэдэнтэй хамт хэдэн залуус мордож Жамбалын хот хүртэл явснаас Зоригт ам нээж асууж чадсангүй билээ. Гагцхүү "Намар хошуу тамган дээр очиж уулзана" гээд морины ташаанд ташуур буулган давхин одов. Нуурын эргийн зөөлөн хөрсөн дээр морин төвөргөөн бүдэг боловч удтал сонсогдохыг чагнаж гэрийн үүдийг түшин зогсох залуу охины өмнө үүрийн цолмон мишилзэнэ.

	 


XIX. ХИЧЭЭЛИЙН ДАРАА

	 

	Хан уулын хошуу танхим гурав дахь хичээлийн жилээ эхлээд сар хагас болсон үе байлаа Хөвчин Алтайн ноён оргилууд цэл бууралтан харагдах нь хүйтэн өвөл хаяанд тулсныг сануулах боловч Баянголын хөндийд налгар намар үргэлжилж, ботууль өвсний толгой дөнгөж шаргалтаж байсан ажээ. Говийн урт намрын нэг өдөр өнгөрч үдшийн бүрий уул талыг нөмрөн нөмөрсөөр үргэлж дуугүй дүнсийх буурал уулсын цаадах номин тэнгэрийн хязгааргүйн гүнд үдшийн цолмон мишилзэв. Эхлээд нэг, дараа нь хоёр, гурав болон тодорсоор түг түмэн одод огторгуйн мандалд түгж, зарим нь тодхон гялалзаж, зарим нь бүдэгхэн сүүмэлзэхийг ажиглан зогссон хэдэн сурагч «Тэр долоон бурхан», «Энэ алтан гадас» гэх зэргээр умар зүгийг яаж тодорхойлох тухай ярилцаж байгаад гэртээ орцгоов.

	Гэр бүхний тооноор гэрэл үзэгдэнэ. Хүүхдүүдийн тасралтгүй хүүрнэлдэх, хааяа инээлдэх сонсогдоно. Хамгийн зүүн захын гэрт нэлээд олон сурагч цугларан модон оруудыг сандайлан сууцгааж хичээлээ давтана.

	— Өнөөдөр Лхажав багш өдөр шөнө болохын учрыг тайлбарласан.

	— Чи тэгээд юу гэж ойлгов доо?

	— Дэлхийн эргэлдэхэд наран туссан талд нь өдөр, сүүдэр талд нь шөнө байдгийг бөмбөрцөг зураг дэнгийн дэргэд эргэлдүүлэн үзүүлж заахад нь өдөр шөнө болдог учрыг би сайн ойлгосон.

	— Тэр бөмбөрцөг зургийг манай нэгдүгээр ангийн багш Нямбуу авчирсан юм шүү. Бас Ленин багшийн хөрөг, олон сайхан зураг, өнгийн харандаа авчирсан.

	— Ленин биш ээ, Ленин. Бүх дэлхийн үгээгүй нарын аугаа их багш Ленин. Ленин багшийн заасан замаар бид явах болно. Ойлгов уу?

	— За, ойлголоо. Батаа ч толгойтой л эр юм даа.

	— Би «А» багшийн хэлснийг л ярьж байна.

	— Манай ангийн багш Нямбуу Ленин багшийн тухай өөрийнхөө зохиосон магтаалыг бидэнд уншиж өгсөн.

	— Чи тэгээд тэр магтаалыг нь бидэнд хэлж өгөөч.

	— Би цээжилж чадаагүй. Та нар Нямбуу багшийг гуйж өөрөөр нь уншуулаарай.

	— Нямбуу багш өөрөө зохиосон юм уу?

	— Өөрөө зохиосон байлгүй. Нямбуу багшийг Улаанбаатар хотын багш нарын сургууль төгссөн, эрдэм номтой хүн гэж «А» багш ярьж байсан шүү дээ.

	— Нямбуу багшийг жүжгийн зохиол бичиж байгаа гэж дуулсан, тэр үнэн үү?

	— Нямбуу багшийн зохиосон «Ачит багш» гэдэг хоёр үзэгдэлт жүжиг удахгүй гарна.

	— «А» багшийн тухай юм уу?

	— Ленин багшийн тухай. Ачит багш Ленин монголын төлөөлөгчидтэй 1921 онд уулзсан тухай жүжиг юм.

	— Хэн Ленин болж тоглох юм бэ?

	— Толгойтойгоороо Батаа л биз.

	— Толгойтой, молгойтой гэж дооглоод ч юугаа хийх вэ. Намайг Ленин багш болж тогло гэж «А» багш хэлсэн. Тэгээд би хэдэн удаа сургуулилсан.

	— Сургуулилсан бол чи одоо бидэнд тоглож үзүүлээч дээ гэж сурагч бүхэн дуу нийлүүлэн хүсэхэд нь 3 дугаар ангийн онц сурлагатан Батаа босож ийш тийшээ хэд алхан «Эрхэм нөхөд өө! Танай монгол одоо эрдэм, соёлын явдалд боловсрохыг нэн хичээвэл зохино» гэж бүдүүн дуугаар хэлээд:

	— Үүнийг л цээжилж байгаа. Энэ нь Ленин багшийн хэлсэн үг юм. Ардын нам засаг Ленин багшийн энэ сургаалыг мөрдлөг болгон ардын хүүхдийг эрдэмд сургах танхимуудыг газар бүр байгуулж байна гэж «А» багш заасан билээ. Иймээс бид Ленин багшийн ач буянаар танхимд суралцан бичиг соёлын боловсрол олж байна шүү дээ.

	— Нямбуу багш зохиолч хүн байх нь ээ?

	— Зохиолч, хөгжимч, зураач, Ханын сонины зургийг Нямбуу багш зурдаг шүү дээ. Бас сайхан дуулдаг юм байна билээ. Дууны бүлгэмийг удирддагийг нь та нар мэднэ шүү дээ.

	— Сүрхий багш юм даа. Тэгээд бас чих мушгидаг гэл үү.

	— Томоогүй аашилбал Лхажав багш ч чихдэж мэднэ шүү.

	— Чи чихдүүлсэн юм уу?

	— Үгүй ч. Би томоотой байдаг л даа.

	— Ай мэдэхгүй. Чи нэгдүгээр ангид байхдаа О, Я˗гийн ясан тэвх зүүж явсан биш бил үү?

	— Наадах хэлээ татаарай.

	— Үнэн юм чинь.

	— Хэлний богино нь, аргамжны урт нь дээр гэж «А» багш сургадгийг мартаа юу.

	— Та нар аяархан ярь. «А» багшийнх гэрэлтэй байна. Бидний цээж бичгийн дэвтрийг шалгаж суугаа байхаа.

	— Би феодал гэсэн үгийг буруу бичсэн шиг санагдаж байна.

	— Ганц үг алдсан бол гайгүй. Тахир гурвыг л тавиулна биз.

	— Түрүүчийн цээж бичгийн хичээлд дөрөв авсан л даа.

	— Дэвтэр дээр чинь хэдэргэнийн шүд шиг тоо харагдах нь билээ.

	— Тэр чинь бүр хуучин юм гэх зэргээр ярилцаж байтал нь нэгдүгээр ангийн сурагч Хорлоо орж ирээд:

	— Нөхөд өө! Жаргах нарнаар зүгийн муу зүгт нэг юм исгэрээд байдаг боллоо гэхэд нь Батаа:

	— Бидний нэгдүгээр ангид байхад ганц нүдтэй цагаан ботго буйлдаг болов гэсэн цуу үг дэгдсэн нь алтан харганын хальс ишнээсээ хөндийрсний сүвээр салхи үлээхэд гууглах мэт дуу сонсогддог байсныг «А» багш олж бидэнд үзүүлсэн шүү дээ. Тиймэрхүү л юмны дуу биз. Эсвэл ангийн дайсны зориуд гаргаж байгаа цуурхал биз.

	— Ангийн дайсан гэж чи хэнийг хэлдэг юм бэ? Чөтгөрийг үү?

	— Танхимын дэргэдүүр буг, чөтгөр явна гэсэн цуурхал дэгдээгчид, чөтгөр Гэндэн, тэдний хань хамсаатан ёстой дайснууд юм.

	— Зул сард танхимын хүүхдүүдэд пай гамшиг тохиолдоно гэж хувилгаан лам айлдсаныг нь би олж сонссон. Энэ бас худал уу?

	— Худал, ёстой худал. Энэ бол бидний эрдэм ном сурахыг саатуулах зорилгоор ангийн дайснуудаас зориуд зохион гаргаж байгаа цуурхал юм.

	Манай хошуунд танхим нээгдэх анхны өдрөөс эхлэн тэр хувилгаан «Танхим гүйдэлтэй газар буулаа», «Танхимыг буг чөтгөр эргэж байна» «Танхимынханд гай гамшиг, гал усны аюул ирнэ» гэх зэрэг элдэв цуурхал дэгдээсэн боловч танхим маань өдөр ирэх бүр улам сайхан болж байгааг та нар харж байна. Хоёрхон жилийн өмнө ганц гэрт тавхан сурагчтай нээгдэж байсан танхим одоо хорин гэртэй, гурван ангитай, далан таван сурагчтай, улаан булан, биеийн тамирын талбайтай болоод байна. Цаашдаа улам хөгжинө, улам олон сурагч, багштай болно, удахгүй гэрэлт сайхан байртай ч болно.

	Ардын нам Ленин багшийн сургаалыг сүсэглэн дагаж түүний заасан замаар улсаа жолоодон хөтөлж баг бүрд бичиг үсгийн дугуйлантай, хошуу бүхэнд танхимтай болгоно. Жижиг тугалын бэлчээрээс холдож үзээгүй монгол хүн, монголын үр сад Ленин багшийн өргөөнд очиж эрдэм ухаан, оньсон техникийг эзэмшин монгол гэсэн нэрийг дэлхий дахин дурсуулах цаг ирнэ гэхэд нь:

	— Батаа ч нээрээ л «Толгойтой» хүн юм даа«А» багшийн бичүүлснийг үг үсэг алдалгүй цээжилчихсэн байна шүү.

	— Цээжлэлгүй яах вэ. Хувьсгалын зорилго, намын суртлыг бидэнд ойлгуулах, ухамсарлуулах гэж ярьдаг, бичүүлдэг шүү дээ гэхэд нь 3 дугаар ангийн сурагч Мягмар босож:

	— Нөхөд өө! Сар хэлтийлээ, явж унтацгаая, мундаг Батаатай цэц булаалдаад бид урд нь орохгүй гэснээр тэд нар гадагш шуугилдан гарахыг Амаржаргал сонсоод:

	— Ийм орой болсон хойно эд нар юунд шуугилдав гэхэд нь Лхажав:

	— Голдуу гуравдугаар ангийн сурагчид шөнө орой болтол сууж дэмий балай юм ярилцдаг, үг булаалдан маргадаг боллоо. Тэгж цадиггүй аашилдгийг нь тас цохиж зогсоох хэрэгтэй. Би маргааш эд нарт зэмлэл хүртээе, байз гэхэд нь Амаржаргал:

	— Тас цохиж, зэмлэл хүлээлгэх тун амархан. Гэхдээ хүүхдийг оюун ухаанаа тэлэхэд нь тустай зүйлийг тас цохиж болохгүй. Хүн гэдэг цор ганцаараа амьдарч чадахгүй. Бусадтай харилцаатай байх нь хүний баясал юм. Ялангуяа хүүхэд хамт суралцдаг нөхөдтэйгөө өдөр бүр уулзаж, бие биеэ харж, барилдаж, ноцолдож, маргаж, заримдаа баярлаж, заримдаа гомдож байж өсөж өндийдөг, амьдралыг танин мэдэж хүний зэрэгтэй хүн болдог жам 'ёстой гэж над багш нар минь ч заадаг, одоо багш минь болж байгаа ном судар ч тэгж сургадаг гэж Лхажавт анхааруулан ярив.

	 


ХХ. СЭТГЭЛД ӨНДИЙСӨН ҮҮЛ САРНИВ

	 

	Баруун хойдох ханын толгойд өглөө туссан нарны туяа, үхэр сүрэг хотны зүг буцах үе зүүн өмнөх ханын толгойд хүрсээр өдөр өнгөрөн шөнө болж, шөнийн дараа дахин өдөр ээлжлэн, мөнхөд эргэх хорвоогийн урсгал заримдаа цэнэг бөгөөд дөлгөөн, заримдаа булингартай бөгөөд ширүүн, хүний сэтгэлд хааяа баясал, хааяа гунигийг төрүүлнэ.

	Танхимын хаврын шалгалт эхлээд хэд хонож байтал хошуу тамгын босго өртөөний улаач ирж элэгдэж хиртсэнээс хаяг нь бараг танигдахгүй болсон нэг дугтуйтай бичгийг Амаржаргалд өгөв. Амаржаргал түүнийг ээжээсээ ирсэн гэдэг итгэлээр задалбал: «Журмын нөхөр Амаржаргал таны амрыг эрж мэхийн ёслов. Алд биеийн тань амар мэндийг асуун лавлах юун, наран саран мэт гийж, навчин цэцэг мэт дэлгэрч буй за хэмээн бат итгэн суумай.

	Ардын цэргийн албанд татагдаж, ахархан хугацаанд мордсоноос, эрхэм тантайгаа эргэж уулзахаар болзсон өдрөө хошуу тамгын газраар хуранхан зуур ч дайран гарч чадаагүй минь түмэн үнэн билээ. Энэ хэр өчүүхэн миний бие Улаанбаатар хотноо улсын цэргийн албанаа ижил олон анд нөхдийн хамт эсэн мэнд, сайн сайхан байна.

	Үнэн сэтгэлийн үгийг өөрийн гараар бичихийг хичээж өнгөрсөн жилийн турш үндэсний бичгийг шамдан суралцсаар хэлэх үгээ хэрчим цаасанд мурий тахир мутарлаж чадах болсондоо туйлаас баяртай байгаа боловч товлож бичих юмаа олохгүй, тохиолдож учрах цагийг мэдэхгүй, сэтгэлийн зовлон болон суунам.

	Хан уулын хошуунаас ноднин зун энд ирсэн цэргийн залуусаас сураглаж, эрхмийн бие эрүүл саруул бөгөөд танхимаа өргөжүүлэн өөд татаж байгааг сонсоод үнэхээр баярласан билээ.

	Би танай ээжтэй танилцлаа. Сургуульд галчийн алба хаагаад сайн л байна. Таны бичсэн захидлыг надаар хоёр дахин уншуулаад нандигнан эвхэж өвөртлөв. Бодвол таныг ихэд хүлээж байгаа бололтой. Мөн Завхан голоор нутаглаж байсан Дэмчигийнх гэдэг айл Улаанбаатарт нүүж ирсэн гэж сонслоо. Таны сурагладаг айл мөн байж магад.

	Удахгүй хар шар феодалуудын хөрөнгийг хурааж үгээгүй ядуу ардуудад өгөх сурагтай. Хот хөдөөгүй зургаан зүйлийн кампанийн ажил өрнөх гэнэ. Нийслэл хотоос сонин болгон бичмээр энэ мэт зүйл энэ хэр нэлээд байвч бичих миний чадвар мөхөст халаглана.

	Өчүүхэн миний бие тантай даруй учран золгох мөрөөдөлд автагдаж наран жаргах өрнө зүгийг ширтэн хүлээсээр л байна, 

	Давхар баярын өдөр даруй түргэн золгохын бэлэгт ерөөлийг талибан хичээнгүйлэн ёсолсон Зоригт» гэсэн байв˗

	Удалгүй хан уулын хошуу танхимын гурав дахь хичээлийн жил завсарлав˗

	Амаржаргал улаан шугамтай бичиг дэлгэн:

	«Үүнийг үзүүлэгч Амаржаргал болбоос Улаанбаатар хотноо одох тул өртөө тутмаас эмээлтэй морь, морьтой улаач нэжгээдийг хоногийн хүнсний хамт хэрэглүүлэх нэг сарын хугацааны зар бичиг шийтгэн олгов. Замд тохиолдох өртөөд учрыг мэдэж уналга зүйлийг шударгаар нийлүүлэн саадгүй өнгөрүүлэх ажаамуу. Хошуу дарга Данзандорж, эрхэлсэн түшмэл Чөлөө» гэсэн улааны зар уншин ээжтэйгээ уулзана, гадаадын сургуульд ч явж юу магад. Зоригт өдийд ямар хүн болсон бол гэх зэрэг олныг бодож хэдхэн хоноод мордохоор сэтгэл шулуудан маш баяртай суутал нь хошуу тамгын зарлага ирж дугтуй дээр нь «Энэхүү нэгэн шаваастай бичгийг цаг мөчийн төдий ч алгуурлан саатуулалгүйгээр Хан уулын хошууны танхимын дарга˗сургагч Амаржаргалд хүргэхийг дайралдах өртөөдийн даамлуудад чангалан тушаав» гэсэн гарчигтай, дөрвөн булан дээр нь морин туурай зураад «нис, нис» гэсэн үг бүхий дөрвөн өнцгийг нь лацадсан нэгэн дугтуйтай бичгийг Амаржаргалд гардуулав. Түүнийг задлан үзвэл: «Хан уулын хошууны танхимын дарга˗сургагч Амаржаргалд тушаах нь: Танай танхимд дөрвөн өрөө байшин бариулах төсөв батлуулан хошуу тамгын санхүүд хүргүүлэв. Уг ажлыг энэ зун өөрийн биеэр хариуцан гүйцэтгэсүгэй. Үүний тулд тушаав» гэсэн Ардыг гэгээрүүлэх яамны тэргүүн сайдын тушаал байв.

	Шөнө оройн цаг тосон дэнгийн гэрэлд Амаржаргалын царай бүдэгхэн харагдана. Ажиглавал цаас дэлгэж харандаа барьсан боловч бичиж эхлээгүй, чухам юу бичихээ олж ядсан мэт суух зуураа саяхан, шөнө турш үргэлжилсэн хурал дээр Пунцагдаш, Намхайсэнгэ нар «Амаржаргал болбоос хөл нүцгэн борлитари нарын ашиг тусыг огтхон ч боддоггүй этгээд байгаа юм. Үүний баримт нь: торгон дээл өмсөөд, үс гэзгэндээ өмхий ус шүршээд овоо тахилгад оролцож, баячуудын найр хуримаар хэсүүчилж явсныг нь хүн бүхэн мэднэ. Үүнээс үзвэл гишүүн Амаржаргал туйлын зальхай эм юм. Мөн очир гүйлгэж ардын хүүхдийг мунхруулж байсан ч удаа бий. Түүгээр ч үл барам хар шар феодал нартай эвлэршгүй тэмцэхийн оронд тэдэнд бууж өгч суваргын туйпуу лам нараас гуйж гувшиж явсан байна. Энэ бүх байдлыг нь дүгнэн үзвэл ангийн тэмцэл явуулахыг эсэргүүцдэг, гарцаагүй товойсон баруунтан мөн. Ер нь Амаржаргал болбоос удам судраараа ч хэн болох нь эргэлзээтэй.

	Танхимын сурагчид ханиад хүрээд байхад нь шавдан эмчлүүлэхгүй, харин Долгор удганыг залж бөөлүүлж байсан ганц баримт түүний чухам аль ангийн, хэн болохыг тодорхой харуулсан юм.

	Хувьсгалч хүнд хэрхэвч байж болохгүй ийм жигшүүрт хэрэг үйлдсэн этгээдийг яавал зохихыг олон гишүүд та бүхэн сайн мэдэх тул нуршихыг болъё.

	Хувьсгалт залуучуудын эвлэлийн улаан хүрээлэнд шургалан орсон энэ мэт этгээдийг шүүрдэн зайлуулахгүй болбоос дэлхийн хувьсгалын үйлст хор хохирол учирна» гэж шүүмжилсэн нь санагдав.

	Дэнгийн дээгүүр нь удган эрвээхэйнүүд эрвэн дэрвэн ниснэ. Үргэлж гал руу тэмүүлэгч тэр бяцхан амьтдыг байн байн дөлнөөс зайлуулан суугаа Амаржаргалын нүдэнд сэтгэл зовниж, урьд хойдхыг эргэцүүлэн бодсон шинж илэрхий бөгөөд ойр холын олон зүйл сэтгэлд нь буух ажээ. Захидал хэнд бичих вэ? Нэг жилийн дараа ээжээ авчирна гэснээ биелүүлсэнгүй. Өдий чинээ жил болоход ааваас минь сураг гаргахгүйг бодвол уулзахын ерөөлгүй байж дээ. Лопатин доктор «Аав чинь амьд мэнд яваа байхаа» гэсэн сэн. Нэг цагт хүрээд ирдэг ч болов уу? Энэ жил Цолмон есөн нас хүрнэ. Хөөрхөн охин болсон байгаа даа. Гэгээрүүлэн боловсруулах яамнаас ирж танхимын ажилтай танилцаад өчигдөр буцсан байцаагч Дарамшир «Ардын хүүхдийг улаан хувьсгалч болгон хүмүүжүүлэх үүрэгтэй багш атлаа сум гүйлгэж феодалын сурталд автагдаж байна. Энэ хэргийг энгийн өнгөрүүлэхгүй. Багшийн ажилд байлгах эсэхийг жич шийдвэрлэнэ» гээд явлаа. Юу болдог бол? Энгийн өнгөрүүлэхгүй гэсэн нь яахыг хэлсэн үг вэ?

	Намайг эндээс халж Намхайсэнгийг ирүүлэх сураг гарсан нь үнэн болов уу? гэх зэргээр бодлогошрон шөнө дөлийн цаг болтол суув.

	Амаржаргал ургаа цэцгийг ч таслахаа хайрлаж, өсөг өндийг гэдэг, эрээн эрвээхэйг ч энэрэн үзэж нисэг, амьдраг гэдэг хүний гэмийг бодохоос урьдаар өөрийн гэмийг эрдэг, хүнд тус болохыг л хичээдэг, итгэмтгий, цайлган цагаан сэтгэлтэй бүсгүй ажээ.

	Тосон Д31Н ширгэж гэрийн дотор баргар сүүдэр тусав. Шөнийн тэн өнгөрчээ.

	Амаржаргал суудлаасаа босож дэнгийн бадамласан голийг хайчлан бадрах дөлөн дээр өөхөн тос шаржигнатал нэмээд дэрэн доороос нэлээд дэвтэр гарган эргэж суув. Цээж бичгийн хичээлд хоёрхон сурагч цөөхөн алдаж, тоо бодлогоо бүгдээрээ алдаагүй бодсон нь Амаржаргалын сэтгэлд өндийж ирсэн өтгөн хар үүлийг сарниулав. Сурагчийн нь сурлага сайн байвал багшийн баярын магнай тэнийдэг билээ.

	 


XXI. АЛТАН ШАР ЗАМ

	 

	Шөнө турш бороо шивэрсэн боловч өглөө тэнгэр цэлмэсэн байлаа.

	Ургах нартай уралдан босож өвсний толгойд усан дусал сувд мэт бөнжгөнөхийг сонирхон, урьхнаа үлээх чийглэг эевэргүү салхийг сөрөн явсаар биеийн тамирынхаа талбайд хүрч багш Лхажав, Нямбуу нарын өвлийн турш урлан хийсэн модон морь, савлуур, дүүжинг ажиглах зуураа Амаржаргал дулаан цагийн араас гэзэг даран ирэх хүйтний улиралд хэрэгцээтэй бүхнийг бэлтгэж чадсан, эсэхээ сэтгэлдээ шалган, овоолсон аргал, хураасан харганыг нүдээрээ хэмжинэ. Үлдэх багш нарт хэлэх зүйл, захих үгээ бодно.

	Морин төвөргөөн сонсогдож, удалгүй арав гаруй хүүхэд танхимын уяан дээр буух нь харагдана. Гэрээс мориор хичээлд явдаг сурагчид хаврын шалгалт эхлэх өдөр эртийн нарнаар яаран ирцгээж байгаа нь энэ ажээ.

	Хан уулын хошуу танхимын дөрөв дэх хичээлийн жил Урьдах гурван жилийн нийлбэрээс ч урт мэт Амаржаргалд санагдаж Улаанбаатар хот өдөр бүр сэтгэлд буудаг байсан боловч өн цагийн үржилт хөрсөнд тарьсан үрээс арвин ургац гарч, алтан залаа нь намилзан долгиолохыг нүдэн үзэж, хөдөлмөрийнхөө үр шимийг аймсахыг тариаланч бүхэн эрмэлздэгчлэн, анхнаас нь эхлэн дааж сургасан ангийнхаа сурагчдын сургуулиа төгсгөж, үүр дэх хал мэргэний өндөг, өд жигүүр нь гүйцэхэд өндөр огторгуйн уудамд халин дүүлэн нисэхийн адил, сайхан эх орныхоо саруул ирээдүйн үйлст санаа нэгтэй, зориг төгс, хүлгийн жолоо залах баярт өдрийг нь хүлээсэн билээ˗

	Амаржаргалын ангийнхан хоёр дахь төгсөлтийн шалгалтад өнгөрсөн жил төгсөгчдийн адил амжилттай дүн үзүүлж, багш нарыг бэлтгэх сургуульд элсэн «А» багшийнхаа мэргэжил эзэмших хүсэлтээ илэрхийлэв.

	Хошуу даргын даалгавраар Амаржаргал, хошуу тамгын газрын жилийн тайланг өдөржин, шөнөжин хуулан бичиж дуусгаад нийслэл хот орохоор мордохынхоо урьд орой багш Лхажав. Нямбуу, тогооч Дагва нартай уулзан ярилцав.

	— Би Ардыг гэгээрүүлэн боловсруулах яамны эрхэлсэн түшмэлтэй нүүр учран танхимдаа хичээлийн үзүүлэн таниулах болон бичгийн хэрэгсэл олж авахыг бодно. Бас золгох, сураглах хүн ч бий. Ээжтэйгээ хамт төрсөн нутгаа очих санаатай. Хичээл эхлэхээс өмнө ирж амжихгүй ч байж мэднэ. Миний оронд өөр багш ч ирж юу магад. Алин боловч намар хичээл эхлэхэд бүх зүйл бэлхэн болсон байх хэрэгтэй.

	Өвлийг өнгөрөөж хүрэлцэхүйц түлш дулаан цагт амжиж бэлтгэх, сурагчдад хөвөнтэй дээл оёулах, гэрийн дутуу давхаргыг гүйцээхээс эхлэн цаг алдалгүй хийх ажил нэлээд байгааг та бүхэн юунд андах билээ. Мөн шинэ сурагчид эл˗ сүүлэхийг одоогоос эхлэх нь чухал. Ангийн дайснууд танхимын нэр хүндийг гутаах явууллагаа улам идэвхжүүлж байгаа одоо үед багш хүн хүүхдэд энэрэл, элбэрлийн далай болсон эх, эцэгтэй нь ижилхэн хайр халамж ямагт үзүүлж итгэлийг нь авах, танхимдаа сонирхолтой бол˗ гох нь маш чухал байна.

	Үсэг бичиг мэддэг болох хүсэл сурагч бүхэнд байдаг. Тэр хүсэл эрмэлзлийг нь үл тоом˗ сорлох байдлаар угтаж болохгүй.

	Хүүхэд зориуд, санаатайгаар дэвтрээ урах, харандаагаа хаях зэрэг муу юм үйлддэггүй юм. Хүүхдийн эндэж хийсэн гэмийг юуны урьд олны өмнө зарлан шуугиулж зэмлэх нь буруу гэж би боддог. Хүүхэд үнэн биш зүйлд зэмлэгдвэл санаа сэтгэлээр унаж багшдаа итгэхээ больдог юм. Багш хүн шавь нартаа итгэл алдвал өөрөө ч хүндгүй, үг сургаал нь ч тоомсорлогдохгүй болно.

	Багш хүнд нэр хүнд маш чухал. Нэр хүндээ нандигнан хадгалж явах хэрэгтэй. Багш Нямбуу сурагч Сэдэдийн чих мушгиснаас «Чих багш» гэж хочлох сонсогдох боллоо. Бурууг үйлдсэн хүүхдийг ч заавал хатуу ширүүн зэмлэж, догшин дүр үзүүлэхгүйгээр засан залруулж болдог. Өнгөрсөн өвөл оргож гүйсэн хүүхэд зодуулна гэж айн сандарч байхад нь эелдэг хандаж, хэдэн ширхэг мөсөн чихэр өгч гаргасныг Дагва гуай сайн мэднэ.

	Тэр хүүхэд мөсөн чихрээ ээждээ өгөхөөр гэртээ харин харьтлаа хадгалж байгаад «Багшийн хайрласан юм» гэж ээждээ аваачиж өгсөн гэнэ билээ. Одоо тэрээр манай хамгийн сайн сурлагатай сурагчийн нэг болоод байна.

	Багш хүн зөвхөн үсэг бичиг таниулагч биш цоо шинэ хүмүүсийг боловсруулан хүмүүжүүлэгч үнэнхүү багш байх ёстой. Манай ардын за˗ сагт хувьсгалч хүмүүс хэрэгтэй. Хувьсгалыг туйлд нь хүргэхэд амь бие хайргүй зүтгэх, ардын төрийн үйл хэрэг ялан мандахад үнэн сэтгэлээс итгэж үнэмшсэн хүмүүсийг хүмүүжүүлэх нь бидний ариун үүрэг болохыг ямагт санаж ажиллах хэрэгтэй.

	Цагийн байдал одоо төвөгтэй байна. Аливаад болгоомжтой сэрэмжтэй байх явдал чухал болж байна. Баажий баяны адуучин Бүргэд тун сэжигтэйгээр ор сураггүй боллоо. Түүний охин Бүжмаа хувилгаан ламд гарчигласан дугтуйтай бичиг над авчирч өгсөн. Дугтуйг нь задалж үзэхэд хоосон цаас байлаа. Тэр цаасанд бичиг байгаа эсэхийг шалгаж дэнгийн гэрэлд эргүүлэн харж байтал дөлөнд халсан хэсэгт нь үсэг тодров.

	Сүүгээр бичсэн бичгийг галд халааж тодруулдаг гэж би сонссон юм. Тэгээд тэр цаасыг галд халаагаад үзсэнд бичиг гарсныг уншвал битүү утгатай боловч ардын хувьсгалд дайсагнасан этгээдийн нууц даалгавар (болох ань илэрхий байлаа. Миний бодоход хар> шар феодалууд ардын засгийн эсрэг хорт ажил явууллага үйлдэхээр завдаж байх шиг байна. Иймд бид маш сонор соргог хараатай, сэрэмж анхааралтай байх цаг боллоо гэж би бодож байна гэж Амаржаргалын хэлэхэд тогооч Дагва:

	— Багш таны захиа даалгаврыг бид биелүүлнэ. Харин цагийн байдал ийм төвөгтэй байхад тэр хол газар та ганцаараа явдаг нь зөв үү? Би хувьдаа таныг ганцаарын явуулмааргүй байна.

	— Би өртөө дамжих учир ганцаараа биш, үргэлж улаачтай явна шүү дээ. Тэгээд Цагаан˗Олом дээрээс машинд сууна гэж итгэж байна˗

	— Улаач ч яах вэ дээ, улаач л биз. Бидний нэг нь Цагаан˗Олом хүртэл таныг хүргэж өгвөл яасан юм бэ? Саявтар лам хар нь үл танигдах нэг хүн Бүргэдийн охин Бүжмааг сураглаж манай үүгээр явсан гэнэ билээ. Энэ бичгийг хайж яваа юм биш биз дээ.

	— Бүжмааг энд нь л байлгах хэрэгтэй шүү гэж Амаржаргалын хэлэхэд багш Нямбуу;

	— Энэ тухай хошуу даргад мэдэгдвэл яасан юм бэ гэхэд нь Лхажав:

	— Хошуу дарга их л бол «Тайван байцгаа» гээд л өнгөрнө шүү дээ Харин тэр бичгийг төлөөлөгчид буюу намын үүрийн дарга Буяндэлгэр гуайд өгвөл нэг учир болох бий гэхэд нь Амаржаргал:

	— Тэр хоёр нийслэл хот ороод ирээгүй байна. Мөд ирэхгүй төлөвтэй. Иймээс би Улаанбаатар хот яаралтай орох нь чухал байна. Та нарын хэн нэгэн нь намайг дагаж ажлаа алдаад яах вэ. Би өдөр өнжихгүй, шөнө тогтохгүй явна гэв.

	Амаржаргалыг мордоход багш, ажилчид, зарим сурагчид, эцэг эх цугларч алс замд амар мэнд явахын ерөөл дэвшүүлэн үдэв.

	Тогооч Дагва алтан шар зам нь өлзийтэй байхыг ерөөж Хан уулс, хангай дэлхийд сүү өргөн «Буянт багш минь бушуухан ирээрэй» гэж амандаа шивнэн түүний далд орон ортол хойноос нь нүд салгалгүй харж зогсов.

	Алсын замд дөрөө сунгасан Амаржаргалын өмнөөс угтан золгох алтан шар зам тэмээн чулууны ар нахис дээгүүр давжээ.

	Морины алхаа ширүүсэхэд зөөлөн салхи сэвэлзэн агь таанын сайхан үнэр анхилна.

	Замын гялаан дээр хурж хэвтсэн ногтруу шувуухайнууд дүрсхийн нисэж толгой дээгүүр хэд эргэн жиб, жиб, жүр, жүр дуугаралцан Зэгст нуурын зүг зэл татан бараа тасрах нь «жигүүртэй болж гэм сарыг өдрөөр, өдрийг цагаар товчлон зорьсон газраа хүрэх сэн» гэх сэтгэл төрүүлнэ.

	Даваан дээр гарахад тэртээ тэнгэрийн хаяанд дүнсийх цаст уулын мөнгөн оргил, цайдам цагаан нуурын усны гүнд тонгорон буусан нь соньхон харагдана. Хан уулын хошуу танхимын жижигхэн цагаан байшин» эгнээ олон гэрүүд, таримал алтан харгана, биеийн тамирын талбай нь зэрэглээтэн, нэг үе газарт, нөгөө үе агаар мандалд жирвэгэнэн сүндэрлэж үзэгдэнэ.

	Амаржаргалын бүтээж байгуулсан бүхэн нь ийнхүү тэнгэр, газрын алинд ч сүр сүлд төгс бөгөөд өсөх үеийг эрдэм эрдэнийн гэгээн гэрэл рүү уриалан даллана.

	Хувьсгалын өмнө бичиг мэдэх хүн өдрийн од шиг цөөхөн байсан энэ хошуунд соёлыг түгээж, шинийг бүтээгч ардын багшийн ач ивээлээр эх орны бахархал болох тавилан заяагдсан зуу шахам идэрчүүд бичигтэн болсны хорь гаруй нь Улаанбаатар хотноо багш нарыг бэлтгэх болон дунд сургуульд суралцаж байгаа ажээ˗

	Холын бөглүү нутаг, хоцрогдлын гинжинд хүлэгдэж байсан энэ газар олон юм хувьсан шинэчлэгджээ. Шинэчлэлтийн их үйлст бие сэтгэлээ зориулж саяын нэгэн зул анх энд бадраасандаа Амаржаргал бахархана.

	Тэмээн чулууны ар нахисныг давахад цаана нь бас нэг даваа, Зээргэнэтэйн хөндийг гатлахад цаана нь Зээгтийн тал цэлийж, Янгиртын шилийг өнгөрөхөд Аргалантын уулс сүндэрлэн угтах түмний газрын, цагийн байдлаас бартаатай ч, барцадтай ч байж мэдэх, морин туурайн тоостойд өдөр хоног олныг өнгөрөөж, сая зорьсон газрын барааг үзэх урт замд ардын сургуулийн анхны багш Амаржаргал санаа шулуудан оров.

	 


XXII. ХААЛГАНЫ ХОНХ ДАХИН ЖИНГЭНЭВ

	 

	Баянголын хийдийн лам нар сор залж, хүрээ даяар хүн олон, хөл үймээн их байсан зуны нэг өдөр өнгөрч шавар хашааны үүдээр өдөржин уяатай зогссон морьд эздээ үүрсэн угтах нь харагдана. Гагцхүү баруун хойд захын нэг хашаанаас гарах хүн үзэгдсэнгүй, түүний үүдэнд уяатай өнжсөн хоёр морь байж ядан ийш тийшээ холхин, эмээлээ сэгсрэн шилгээнэ.

	Огторгуйн алс мандалд од мичид хэдий нь түгсэн хойно мөнхүү хашааны дундах том гэрт гэрэл гарч намхан ширээг тойрон суух гурван хүний царай өөхөн дэнтийн гэрэлд бүдэг харагдах болов.

	Муутуу цаасан дээр бийрээр таталсан бичиг үзэж гэрэл рүү бөхийн суусан нэгэн нь:

	— Намхайсэнгэ та уншина уу даа гэхэд нь хоймор талд суугаа ширвээ хар сахалтай хүн:

	— Гэндэн чи өөрөө уншиж чадах1гүй юм уу?

	— Чадах нь ч чадна л даа.

	— Тэгвэл өөрөө унших нь яасан юм?

	— . Бүдэг гэрэлд харахгүй байна.

	— Нэрэлхээд юугаа хийх вэ. Мэдэхгүй л гэхгүй юү.

	— Тэгвэл, Намхайсэнгэ бичээч та унш гэв.

	Тэр бичгийг Намхайсэнгэ авч «Эрхмийн дээд нөхөр Буяндэлгэр таны буянтай түмэн амгаланг эрэхийн ялдамд өгүүлэх минь; юун хэмээвээс, бидний санаа нэгтэн эсэн мэнд бөгөөд ирээдүйн их хэргийн төлөө морь нохой мэт хүчин зүтгэж л байна. Таны лагшин тунгалаг алба урагштай, үйлс бүтэмжтэй байгааг асуун лавлах юун, шууд итгэн сууваас зохино.

	Тун саяхан эрхмийн мэдээж, алс газар одсон нэгнээс шагнан ирүүлсэн нууц захидалд үнэхээр Сухаваадийн орныг энэ төрөлдөө үзэж, жаргалын далайд умбаж байгаагаа дурдаад эрхэм танд мэнд хүргэж, итгэмжилсэн бүхнийг хурдавчлан биелүүлэхийг захисан байна.

	Уул захидалд онцгойлон өгүүлсэн нь:

	Наадмын морь уралдах замд өргөст харганын өндөр нь саад болохыг та юухнаа андах билээ хэмээжээ. Энэ учрыг эрхэм Буяндэлгэр танд мэдтүгэй хэмээн уламжилж мэхийн ёсолсон Хөхөө нарс» гэж уншихад нь ширвээ хар сахалт:

	— Үүнийг Намхайсэнгэ та хуулан бичээд нөгөөдхийн гарт оруулах арга бодох хэрэгтэй гэхийн нь хамт чөтгөр Гэндэн:

	— Ийм захидал хаанаас ирсэн юм бэ?

	— Ойлгож ядаад байх юу байх вэ Тэр Сухаваадийн орон гэгчээс ирснийг нь Богдын хүрээнээс манайхан дамжуулсан байж болно биз дээ.

	— Аа, одоо ойлголоо. Тэгээд нөгөө дэх гэж хэнийг хэлж байна вэ?

	— Ай, чааваас, ойлгосон чинь энэ үү? Ухаанд чинь ухна үхжээ, Гэндэн минь. Юуны урьд нам гэнэ үү, мам гэнэ үү, мам л байж таарна даа. тэр мамын толгойлогчдыг нь өөрсдөөр нь өөрсдийг нь... За одоо Наадах хавчиг толгойд чинь нэг юм оров уу?

	— Орлоо, та тун мэргэн ухаан зарсан байна.

	— Мэргэн цэцэн, энэ тэр гэж бие биеэ магтаад ч яах вэ. Та нарын л тусын тулд юм. Энэ захидал төлөөлөгч гэгчийн гарт орсон цагт нэг учир ургах бий.

	’— Үүнийг хэн зохиож бичсэн юм бэ?

	— Хэнээр нь яах нь вэ. Нэг л хүн бичээ л биз.

	— Миний бичгийг таньчих юм биш байгаа даа.

	— Танигдахгүйгээр, үсгийн хэлбэрээ өөрчлөн бичихгүй юү.

	— Яаж төлөөлөгчийн гарт оруулах вэ?

	— Өртөөнийхөн гээснийг нь хэн нэгэн олсон болгож найдвартай хүнээр өгүүлж болно. Эсхүл хүний өврөөс унасан байдалтайгаар түүний явах зам дээр тавьж ч ˗болно. Дугтуй нь хуучирч хиртсэн. Хүрээнээс энэ газар хүртэл өртөө дамжин өвөртлөгдөж урт зам туулсан байдалтай харагдах ёстой. Гэхдээ ямар гариг, ямар цагт өгвөл үйлс маань сэтгэлчлэн бүтэхийг би жич хэлэмз.

	— За, би хичээе. Хувь заяаг минь сахиусанд даатгаж соёрхмуу гээд Намхайсэнгэ алгаа хавсран наманчилж сүүрс алдав.

	— Чи айж байна уу?

	— Үгүй, үгүй гэхийн нь хамт Гэндэн:

	— Намхайсэнгэ бичээч нарийн нямбай хийж чадна л даа˗

	— Та нар чадна, мэднэ гээд л дутуу дулим юм хийдэг шүү дээ. Танхимын даамлыг буцаж ирэхгүй гэж Гэндэн чи хэлж байсан чинь аль вэ, буцаад л ирсэн шүү дээ˗

	— Ховдын орос доктор түүнийг хөл дээр нь босгосон. Тэр доктор гэгчээс л боллоо.

	— Халуун ханиад хүрсэн хүнд хатуухан тан уулгачих байсан шүү дээ гэж ширвээ хар сахалтын хэлмэгц Гэндэн:

	— Тэр тун хэцүү шулам шүү.

	— Эр хүний дотор эмээлт морь эргэлддэг, эм хүний дотор үстэй толгой л эргэлддэг гэдэг. Хэцүү гээд тэр хаа л холдоно гэж.

	— Холдоно гэхээс тэр үнэхээр холдсон. Богдын Хүрээ орохоор өнөө өглөө мордсон.

	— Тэр бидний үүсгэж буй үйл хэргийн нууцыг задруулна шүү. Рашаантаас над ирүүлсэн бичиг Баажий баяны адуучин Бүргэдийн биед байсангүйг та нар мэднэ шүү дээ. Бүргэдийн охин Бүжмаагаар дамжин тэр эмийн гарт орсон нь лавтай. Иймд түүнийг Богдын Хүрээнд оруулж хэрхэвч болохгүй. Хэрэв тэр Богдын Хүрээнд орвол бидэнд тотгор тарина, толгойг маань цусдан. Өнөө өггөө мордсон хүн хаа холдоход, амархан гүйцэж болно.

	— Өртөө дамжин үргэлж улаачтай явна шүү дээ.

	— Шөнө түүнийг улаач манахгүй, унтах үед нь ханын хэд дэх нүдний тус амин газар нь байхыг сайн мэдэж тэмдэглээд үүр шөнийн завсраар... Мэдэв үү? Тэгээд авч яван бичгийг нь заавал олж ирэх хэрэгтэй.

	— Мэдлээ.

	— Айх тэвдэх хэрэггүй. Нүглийн сав нь дүүрчихсэн юм харагдах нь билээ. Гагцхүү шийдэмгий л ажил хэрэгтэй.

	— Нэг завдвал ч би гүйцээдэг л хүн шүү дээ˗

	— За тэгвэл, Гэндэн чи одоо морд. Түрүүнд нь гараад замыг нь отож, завдсанаа гүйцээ. Тэгэхдээ харь хошууны нутагт орсон хойно нь гэдгийг бүү мартаарай.

	— Мэдлээ, мартахгүй˗

	— Маш болгоомжлох хэрэгтэй. Үйлс сэтгэлчлэн бүтсэн цагт мөрөө буруулан даруй зайлаад наашаа биш, цаашаа Тариат руу яваарай. «Май, үүнийг ав, замд хэрэг болно. Тариатад чамайг таних тэмдэг ч болно» гээд хоймрын шургуулгаасаа хадгаар ороосон Пүрвү гаргаж Гэндэнд өгөх үед морь үүрсэх сонстон хашааны хаалганы хонх жингэнэхэд ширвээ хар сахалт:

	— Байз, ийм орой юу ирэх билээ. Рашаантаас нэг хэл хүлээж байгаа юм сан. Тэр болов уу? Хэн ч байг, Гэндэн чи хашааны арын жижиг хаалгаар одоохон гараад морд, Намхайсэнгэ та Наадах бичиг цаасаа нуу гээд зулаа бадраан гүнгэрваа дээрээс судар авч дэлгэн суув. Хаалганы хонх дахин жингэнэв.

	Аугаа тэмцлийн жилүүдэд

	Арвин бүтээлээ өргөж, 

	 

	Ардын боловсролын түүхэнд

	Арилшгүй мөрийг үлдээсэн, 

	Ахмад багш нарын дуртгалд

	Алтан хуудсыг нэмсэн, 

	 

	Ачтан түмний нэгэн

	Азай буурал багшийн

	Эргэн дурссан намтрыг

	Эвлүүлж бичсэн минь энэ ээ.



	



	1982 оны хэвлэн нийтлэлийн мэдээлэл

	 

	Дондогийн Цэвэгмид

	 

	АНХНЫ БАГШ

	 

	Редактор Л. Түдэв

	 

	Зураач Саналбат

	Уран сайхны редактор Ц. Энэбиш

	Техник редактор Б. Лхамсүрэн

	Хянагч Б. Энхтуяа, Л. Дашдаваа

	 

	Өрөлтөд 1982 оны 5˗р сарын 5˗нд. 

	Хэвлэлтэд 1982 оны 8˗р сарын 5˗нд. 

	Цаасны хэмжээ 84x108 1/32. 

	Хэв. хуудас 7 хэв. нэгж хуудас 11, 76 тооц хуудас 7, 85

	Хэвлэсэн тоо 21000 

	А— 79635 

	Хэв. газ. №465/81. 

	Зах. №131 

	Үнэ 4 төг 65 мөн

	 

	Улсын Хэвлэлийн Газар. 

	Улаанбаатар, Элдэв˗ Очирын гудамж, 7. 

	 

	Сүхбаатарын нэрэмжит Хэвлэлийн Комбинат. 

	Улаанбаатар. Сүхбаатарын талбай, 6.

	 

	[image: болор спеллArtboard 1]

	
Notes

		[←1]
	 «Мухар чихт» гэсэн хятад үг

